
	“Улсын хэвлэлийн газар” 1972 онд эрхлэн 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ЦАЙРАН ХАРАГДАХ ХӨЛӨГ ОНГОЦ

	I

	 

	Жаал хүү хоёр үлгэр мэддэг байв. Нэг нь өөрийн нь үлгэр. Түүнийг ондоо хэн ч үл мэднэ. Нөгөөг өвгөн ааваасаа дуулжээ. Хожим тэр хоёр үлгэрийн аль нь ч үлдсэнгүй. Энэ тухай өгүүлсүү.

	Тэр жил жаал хүү долоон ойноосоо өнгөрөөд найм хүрч явав.

	Эхлээд нэг номын сав худалдан авчээ. Гялгар цагаан төмөр тээглүүртэй, гялалзсан сайхан хар цүнх. Нэг үгээр хэлбэл сургуулийн сурагчийн хамгийн ерийн мөртөө ер бусын цүнх юм. Бүх юм энэхүү цүнхнээс л эхэлсэн ажээ.

	Түүнийг өвгөн аав нь явуулын машин мухлагаас авч өгчээ. Тэр явуулын машин мухлаг уулнаа гарсан малчдад бараа хүргэхийн далимаар Сан-таш уулын нэгэн амны харуулын айлаар дайрдаг байв.

	Ойн харуулын эндээс уулын хавцгай хавцал дамжин тэрхүү дархан цаазтай уулын оргилд гарна. Ойн харуулынхан гэж ердөө гуравхан айл. Гэвч машин мухлаг тийш явах бүрийдээ заавал дайрна.

	Тэр гурван айлд ердөө ганцхан жаал хүү бий. Машин мухлаг ирэхийг тэр л хамгийн түрүүн харна.

	— Машин дэлгүүр ирлээ дээ! Ирлээ дээ! гэж жаал хүү гурван айлын үүд цонх руу ойртон хашхирна. Ишиг хөл нуурын хөвөөнөөс энэ хүртэл гарсан улбаа зам дагнан уулын хавцал, голын хөвөө, хад чулуутай нугачаа дамжина. Тийм замаар явах гэдэг тийм ч хямд хэрэг  биш. Тэр зам явсаар Харуулын уулнаа хүрмэгц их хэвгий өөд гарч, тэндээс модчидын суурин хүртэл нэгэн их нүцгэн цулгай хажуу руу уруудаж ирдэг байв. Харуулын уул бол ойн харуулын айлуудын яг дэргэд оршино. Зуны цагт жаал хүү өдөр болгон тэр уул дээр гарч, нуурын зүг дурандана. Тэрхүү замаар яваа морьтой, явган хүн, машин тэрэг алган дээр тавьсан адил илхэн харагдах ажгуу.

	Энэ явдал аагим халуун зуны өдөр болжээ. Тэр өдөр жаал хүү цүнхлийн уснаа орж байгаад тэртээ хажууд машины тоос гарахыг харжээ. Тэрхүү бяцхан цүнхлийг өвгөн эцэг нь ач хүүдээ зориулан уулын голын гүехэн хэсэгт жижиг сайртай газар тусгайлан байгуулсан ажээ. Тэр цүнхэл гаргаагүй бол жаал хүү одоо амьд байгаа ч уу, үгүй ч үү хэн мэдэх билээ. Эмэг эхийн нь хэлдгээр аль хэдийн усанд унаж үхээд Ишиг хөл нуурын загас жараахай усны элдэв муусайн амьтны хоол болсон ч юм бил үү. Тэгвэл энэ жаалыг хэнд хэрэгтэй гэж хэн эрж, гаслах юм бэ! Ядахдаа усанд орж эрэх хэрэгсэл хэц ч байх биш! Гэвч тийм явдал болсон нь үгүй. Хэрэв болсон бол эмэг эх нь лав амийг нь авах гэж усанд цовхрон орохгүй байсан биз. Гэтэл жаал хүү бол тэр эмгэнтэй төрхмийн сүлбээ бүхий хамаатан гэж байгаа! Гэтэл эмэг эх нь ярихдаа энэ хөвүүн бол хар элгийн хүүхэд гэнэ. Хар элгийн хүн бол энэ жаалыг хэдий хооллуулж ундлуулж, харж хаацайлж байдаг ч гэсэн хэзээд хар элгийн хүн байдаг! Гэтэл хэрэв жаал хүү хар элгийн байхыг хүсдэггүй бол яах билээ? Ер чухам энэ жаал хүү яагаад хар элгийн хүүхэд байх ёстой билээ? Магадгүй энэ жаал биш, нөгөө эмэг эх нь харин хар элгийн хүн биш юм уу?

	Энэ тухай дараа өгүүлье! Өвгөн аавын нь хийсэн цүнхлийн учрыг ч дараа өгүүлье!..

	Чингээд жаал хүүг харахад мөнөөхөн машин мухлаг уулын ташуу замаар тоос татуулан бууж явжээ. Жаал хүү номын савтай болно гэж мэдсэн юм шиг машид баярлан уснаас үсрэн гараад туранхай чөргөр гуяндаа өмдөө яаран угламагц машин ирлээ гэж хэлэх гэж айлын зүг хурдалжээ. Хүйтэн усанд орсон нойтон бие нь цэлдэн хөх болжээ.

	Цүнхлийн тэндээс айлын зүг гүйхэд өндөр өндөр өвстэй, том том чулуутай, ер яггүй гэж жаал хүү мэдэх боловч бут сөөг, үхэр чулуу тааралдахад харайхыг нь харайж, чадахгүйгээ тойрсоор нэг хормын төдий ч саатсангүй ажээ. Тэр том том бул чулуу гомдож, бүдрүүлэн унагаж ч юуны магад. Тал бие газар шигдсэн нэг их том бөхтэй шар чулууг жаал хүү «тэмээ» гэдэг байв. «Хэвтээ тэмээнийхээ» хажуугаар гүйж гарахдаа, «Машин дэлгүүр ирлээ. Би мөд эргээд ирнэ» гэж хэлээд өнгөрчээ. Жаал хүү ер «тэмээнийхээ» хажуугаар гарахдаа дандаа бөхийг нь илдэг байв. Илэх илэхдээ бүр өвгөн эцэг нь оготор сүүлт хөгшин морио илдэг шиг их л энхрийлэн, «Чи хүлээж бай, би их ажилтай явна» гэж хэлж илдэг авай. Бас «эмээл» нэртэй нэг чулуу бий. Тэр чулууны тал нь цагаан, тал нь хар алаг өнгөтэй агаад моринд мордсон мэт унаж болох эмээл адил хэлбэртэй ажээ. Бас яг чоно шиг «чоно» нэртэй ч чулуу бий. Тэр чулуу бол том дэлтэй, их гөхөлтэй, үнсэн саарал өнгөтэй чулуу юм. Тэр чулуу руу очихдоо заавал мөлхөж онилон шагайдаг байжээ. Гэвч жаал хүүгийн хамгийн дуртай чулуу бол голын нүцгэн хөвөөн дээр орших «танк» нэртэй бат бөх бул чулуу юм. Тэрхүү «танк» нэртэй бул чулуу эргийн дээрээс ховхрон голын усыг хага зүсэн гатлахыг завдан буй шиг харагддаг байжээ. Кинонд гардаг танк бол эргийн дээрээс ус руу ороод л тэр чигээрээ зүсэж гардаг билээ. Жаал хүү хааяа кино үздэг болохоор нэг үзсэнээ ер мартдаггүй байв. Өвгөн эцэг нь заримдаа ач хүүгээ дагуулан хажуугийн уулын цаад жалгад орших сангийн аж ахуйн үржлийн ферм орж кино үзүүлдэг байжээ. Эл учир тэр «танк» голын хөвөөнд гарч ирээд голын усыг зүсэн гарахад ямагт бэлэн байгаа юм шиг харагддаг байжээ. Бас ондоо «хортой» юм уу «сайхан санаатай» чулуу ч бий. Тэр байтугай «зальтай», «тэнэг» чулуу ч бий.

	Өвс ургамал ч гэсэн ялгаагүй «хайртай», «зоригтой», «аймхай», «хортой» элдэв янз байна. Өргөст сархинцаг бол жаал хүүгийн гол дайсан мөн. Өдөрт арван хэд хяргаад ч тус байхгүй. Маргааш нь улам өтгөн олон болсон байна. Харин чөдөр өвс бол хэдий хогийн ургамал боловч хамгийн ухаантай зугаатай өвс юм. Чөдөр өвсний цэцэг өглөө нарыг хамгийн сайнаар угтана. Бусад өвс бол өглөө орой гэж огт үл ялгана. Чөдөр өвс бол наран мандмагц нүдээ нээж, инээмсэглэн байх нь үзэгдэнэ. Чөдөр өвсний цэцгүүд нүдээ нэг нэгээр ээлж дараалан нээсээр бүх дэлбээгээ дэлгэнэ. Цэцэг нь цагаан, цайвар бор олон янз байна... Хэрэв хажууд нь чимээгүй суугаад харж байвал тэрхүү цэцэгс нойрноос сэрээд өвөр хоорондоо аяархан шивнэн ярилцаж байх шиг санагдана. Шоргоолж бол түүнийг мэднэ. Өглөөгүүр шоргоолж чөдөр өвсөн дээгүүр гүйлдэн, нарнаас гялбаж, чөдөр өвсний цэцэг өвөр хоорондоо ярилцан байхыг чагнаж байх нь бий. Чөдөр өвсний цэцэг зүүдээ ярилцдаг юм бол уу?

	Өдөр, голдуу жин үдийн алдад жаал хүү шарилжин дотор орж хэвтэх их дуртай бүлгээ. Шарилж бол их өндөр ургана. Хэдийгээр цэцэггүй боловч үнэр нь айхавтар хурц, голдуу бөөн бөөнөөр ургах тул ойр хавьд нь ондоо өвс ургамал эс ургана. Шарилж бол жаал хүүгийн үнэнч хань билээ. Заримдаа хэн нэгэнд гомдоод ганцаар уйлмаар болбол шарилжин дотор ороод уйлж суухад хэн ч харж эс чадна. Шарилж бол ойн халзны нарсан төгөл адил хурц үнэртэнэ. Шарилжин дотор хэвтэхэд дулаан бөгөөд нам гүм. Хамгийн гол нь тэнгэр харж хэвтэхэд чөлөөтэй. Тас гэдрэг харж хэвтээд тэнгэр ширтэж болно. Анхандаа нүдний нь нулимсанд тэнгэрийн өнгө сайн ялгагдахгүй явдал бий. Гэтэл удалгүй үүлс нүүх нь харагдаж, санасан бодсон бүхнийг хуваалцана. Жаал хүү чи тун базаахгүй байгаа юм байна. Чи нэг тийш хүн олохгүй газар оргох буюу нисэн одохыг хүсэж  байгаа хүү байна. Тэгээд чамайг олохгүй, нөгөө муу жаал алга, одоо хаанаас олох билээ? гэж хүмүүс аахилан уухилах болно гэж чи бодож байгаа юм шив гэж үүлс мэднэ. Жаал хүүг хааш нь ч оргуулахгүй, тийнхүү үүлсийг сонирхон нам тайван хэвтээсэй гэхдээ үүлс хүүгийн санасан бодсон бүхэн болж хувилна. Нэг үүлс атал түмэн янзын дүрстэй болно. Үүлс тийнхүү ямархан дүрстэй болж буйг зөвхөн харж хэвтэх хэрэгтэй...

	Тэгвэл шарилжин дотор чимээ имээ огт үгүй. Тэнгэрийг чөлөөтэй харж болно. Нарсных шиг хурц үнэр анхилсан шарилж бол ийм л ургамал даа.

	Жаал хүү бас ондоо олон өвс ургамал мэддэг байв. Усны татам нугад ургадаг мөнгөн сорт хялгана өвсийг жаал хүү их л энхрийлнэ. Хялгана бол гайхалтай өвс юм! Толгой нь ямагт салхинд найгана. Мяндсан торгон бие нь салхигүй бол амьдарч байж чадахгүй мэт билээ. Салхи хааш үлээнэ, хялгана тийш найгана. Найгах найгахдаа нуга газар ургасан бүхий л хялгана өвс нэгэн захирамжтай мэт цөм нэгэн зэрэг бөхөлзөнө. Бороо цутгах юм уу аянга цахилгаан нижигнэвэл хялгана өвс хаашаа хоргодохыг үл мэднэ. Ердөө л газарт наалдан унана. Хөлтэй сэн бол дуртай зүгтээ зугтааж амь зулбах байсан биз. Гэвч тийнхүү газарт наалдан унадаг нь зүгээр дүр үзүүлж байгаа юм. Аадар бороо намдмагц хуумгай хялгана салхиа үзэн сэргэж салхи хааш үлээвэл тийш найган бүжиглэнэ.

	Ижил ханьгүй энэ жаал ийм л хал балгүй орчинд аж төрдөг байлаа. Гагцхүү машин мухлаг ирэх үес энэ бүхнээ умартаж, тосон гүйдэг байв. Үнэндээ машин мухлаг гэдэг бол ямар нэг чулуу, өвс ургамал биш! Машин мухлагт юм болгон байна.

	Жаал хүү гүйсээр гэрийн тэнд ирэхэд машин мухлаг хэдийн айлуудын араас ирж явжээ. Ойн харуулын хэдэн айл голын зүг харан буужээ. Голын цаад талын эгц хар эргээс цааш их ой залгана. Энэ хэдэн айл руу машин ирвэл гагцхүү араас нь ирнэ. Хэрэв жаал хүү тийм хурднаа гүйж хариагүй бол машин мухлаг гадаа ирэв гэдгийг хэн ч мэдэхгүй байсан биз.

	Тэр өдөр айлын эрчүүл эзгүй байв. Эхнэр хүүхнүүд нь гэр зуурын ажил оролдон байжээ.

	— Машин дэлгүүр ирлээ шүү! гэж жаал хүү айлуудын нээлттэй үүдээр хашхирахад эхнэр хүүхнүүд үймэлдэн, дэрэн доогуур нууж хямгадсан мөнгө төгрөгөө эрж олоод бие биеийгээ хөөсөн мэт цувралдсаар гарч ирэв.

	— Энэ жаал адтай нүдтэй хүү шүү! гэж хөгшин эм магтсан мэт өгүүлэх нь сонстоно.

	Жаал хүү тэр мухлагийг өөрөө авчирсан мэт сэтгэл маш ханамжтай байжээ. Сонин мэдээ чимээ хүргэж ирээд айлын хүүхнүүдийн хамт хашааны гадаа гарч, мухлагийн үүдэнд чихэлдэж байхад жаал хүүд их л сайхан санагдах ажгуу. Гэвч гэрийн эмс жаал хүүг хэдийн мартжээ. Түүнийг санах зав ч тэдэнд байсангүй. Элдэв бараа харж нүдэн хужирлацгаана. Тэнд ердөө гурван эмэгтэй цугласан нь жаал хүүгийн эмэг эх, Бекей эгч, бас нэг залуу хүүхэн юм. Бекей бол жаал хүүгийн эхийн дүү хүүхэн бөгөөд ойн цагдаагийн газрын хамгийн гол хүн болох ойн эргүүл Орозкулын эхнэр. Нөгөө бяцхан охин тэвэрсэн хамгийн залуу хүүхэн Гульджамал бол туслах ажилчин Сейдахматын эхнэр юм. Тэд гурвуулаа атал мухлагийн хамаг барааг онгичин самардсанд худалдагч нь царай борлон, та нар нэг нэгээрээ аятайхан үзээч! гэж шаардахад хүрчээ.

	Гэвч тэр гурван эм худалдагчийн үгэнд орсон нь үгүй. Эхлээд баахан юм урдаа овоолон шилж сонжин үзэж, түрүүчээс нь буцаан хаялна. Эвхээс боодлыг нь задлан, биедээ барьж үзэн маргалдаж, нэг юмаа арав дахин асууна. Зарим бараа санаанд эс таарна. Зарим нь үнэтэйднэ. Заримын өнгийг голно. Жаал хүү хажуу тийш зайлан зогсов. Тэднийг харахад уйтгартай болжээ. Машин мухлаг уул дээр гарч ирэхийг хараад тэсгэлгүй баярлан, ямар нэг юм хүлээж байсан нь одоо ул мөргүй алга болжээ. Мөнөөхөн машин мухлаг гэнэт элдэв бөөн новш чихсэн энгүүн нэг машин болон хувирчээ.

	Мухлагийн худалдагч хөмсөг атируулан зогсоно. Энэ эмс ямар нэг бараа авах гэж ирээгүй бололтой. Өдий хол газар уул хяр дамжиж юунд ч ирлээ дээ гэж тэр бодож байжээ.

	Гэтэл уг явдал худалдагчийн бодсоноор болжээ. Эхнэр хүүхнүүд гэдрэг болцгоож, царай нь төв болоод шохоорхол баахан харьсан мэт харагдана. Бараа аваагүйгээ бие биедээ, заримдаа худалдагчид цагаатган ярьж эхлэв. Жаал хүүгийн эмэг эх даанч мөнгө алга даа гэж хамгийн түрүүн гомдоллоно. Мөнгө байхгүй бол юм яаж авах билээ! Бекей эгч эр нөхрийнхөө эзгүйгээр их юм авахыг зүрхэлсэнгүй ажээ. Ер Бекей хүүхэн энэ дэлхий дээр хамгийн жаргалгүй хүн юм. Яагаад гэвэл тэр эмд үр хүүхэд заяасангүй ажээ. Эл учир эр нөхөр Орозкул нь согтохоороо эхнэрээ сувай судан амьтан гэж үргэлж зодож жанчина. Үүнд Бекей бол жаал хүүгийн өвгөн аавын нь охин учир өвгөн эцэг нь нэгэн адил зовлон эдлэх бүлгээ. Бекей жаал зугаа жижиг сажиг юм, хоёр лонх архи авчээ. Энэ нь шал дэмий, өөрийгөө л зовоох юм авч буй хэрэг юм. Жаал хүүгийн эмэг эх тэссэнгүй

	— Чи яах гэж ингэж өөрөө өөртөө лай хурааж байдаг юм бэ дээ гэж худалдагчид дуулдахааргүй аяархан хэлэхэд нь цаадах нь

	— Чамд падгүй гэж уцаарлах нь сонсогджээ.

	— Ай даа мөн ч тэнэг амьтан шүү! гэж эмгэн хэлэхдээ бүр аяархан шивнэсэн боловч их хортой өгүүлэв. Худалдагч байгаагүй бол эмгэн Бекей эгчийг цаана нь гартал тавлах байсан биз. Гэлээ ч бас хэрэлдэж эхлэхийг нь харав уу...

	Залуу хүүхэн Гульджамал түүнийг худалдагчид мэдэгдэхгүйг хичээн, 

	— Сейдахмат удахгүй хот газар шилжиж суух болоод, хэтэвчээ тас шавхаж огт болохгүй байна. Хот газар мөнгөний хэрэг их гэж учирлан ярьжээ.

	Айлын гурван эмэгтэй ингэж машин мухлагийн хажууд шахцалдаж байгаад худалдагчийн хэлснээр «улаан мөнгөний» бараа худалдан авч тарцгаав. Үүнийг ямар наймаа хийлээ гэх билээ! Худалдагч тэдний хойноос нулимж, тэдний онгичин орхисон бараа таваараа янзалж байв. Гэтэл нэг жаал хүү зогсож байхыг харав.

	— За, дэлдэн жаал энд юу хийж зогсоно? Юм авах нь уу? Тэгвэл шалавхан аваарай. Хаалаа шүү! Мөнгө бий юу? гэжээ. Жаал хүү үнэхээр нарийн хүзүүтэй, том толгойтой, дэлдэн хүүхэд байв.

	Худалдагч ингэж асуухдаа зүгээр л санаандгүй асуусан байтал жаал хүү үнэн сэтгэлээс

	— Ах аа, надад мөнгө байхгүй гэж их хүндтэйгээр өгүүлэв.

	— Би чамайг мөнгөтэй хүүхэд гэж бодлоо шүү. Танай эндхийнхэн их баян улс байтал ядуу үгээгүй улс болох гэж ядах юмаа даа... Чиний халаасанд нээрэн мөнгө байхгүй гэж үү? гэж худалдагч худлаа цаана наадан хийхэд жаал хүү

	— Ах аа, надад нээрэн мөнгө байхгүй шүү гэж үнэн цагаан сэтгэлээс өгүүлж уранхай халаасаа урвуулан харуулжээ. (Өмдний нэг халаасыг бүр үхлүүт оёсон ажээ).

	— Тэгвэл чи замдаа гээчихсэн байлгүй. Тоглож явсан газраараа эр л дээ. Олдох биз...

	Хэн хэн нь үг дуугарсангүй.

	— Чи ер нь хэний жаал бэ? Момун өвгөнийх биш биз?

	Жаал хүү мөн гэж толгой дохив.

	— Чи чинь ач хүү нь болж байна уу?

	— Тийм ээ! гэж хүү бас л толгой дохижээ.

	— Ээж чинь хаачсан бэ?

	Жаал хүү хариу хэлсэнгүй. Энэ тухай үг ярих дургүй ажээ.

	— Ээжээс чинь сураг чимээ алга уу? Чи ээжийгээ ер нь мэдэх үү?

	— Мэдэхгүй.

	— Аав чинь яасан бэ? Бас мэдэхгүй юу?

	Жаал хүү бас л дуугарсангүй. Худалдагч алиалж

	— Чи юу ч мэддэггүй нөхөр байна. За яах вэ тэгвэл май! гэж нэг атга чихэр сарвайжээ. Жаал хүү ичиж авсангүй.

	— Май ав ав! Битгий саад хийгээд бай. Би явлаа шүү гэхэд нь жаал сая авч халаасандаа хийгээд нөгөө машиныг зам хүртэл дагаж гаргаж өгөхөөр шийджээ. Жаал хүү Балтек нэрт муухай залхуу сэгсгэр нохойгоо дуудав. Орозкул бол ийм муухай нохой юунд дагуулна вэ, буудаж алах юм хуухай гэж үргэлж занана. Наад Балтек нохойгоо нэг тийш төөрүүлж орхиод сайн угсааны нохой тэжээмээр юм сан гэж өвгөн аав нь үглэнэ. Балтек нохойд үнэндээ хийх юм үгүй. Гэдэс цатгалан бол унтаж л байна. Гэдэс өлөн бол үмх идэх юм хаяж өгөх бол уу гэж өөрийн, хүний ялгалгүй урдуур нь шарвалзан гүйнэ. Балтек гэдэг бол ийм л нэг гөлөг билээ. Заримдаа уйдахаараа машины хойноос дагаж хөөх нь бий. Гэхдээ нэг их хол дагахгүй, намнаж гүйцмэгц ганцхан эргээд л гэр лүүгээ шогшино. Тун итгэлгүй нохой шүү! Гэвч жаал хүүд нохой дагуулж явна гэдэг бол маш сайхан хэрэг. Балтек ямар боловч нохойн гөлөг шүү дээ!..

	Жаал хүү нөгөө худалдагчаас нууж Балтектаа нэг чихэр чимээгүйхэн хаяж өгөөд «Чи бид хоёр энэ машиныг үдэж их хол гүйнэ шүү!» гэж сануулжээ. Нохой нь аяархан гиншиж, дахин нэг чихэр горьдон сүүлээ шарвалзуулах авч жаал хүү бас нэгийг шидэж өгөх гээд түвдсэнгүй. Хүн гомдоно. Худалдагч атга чихэр өгөхдөө ямар нохойд хаяж өг гэсэн биш дээ.

	Энэхэн үес өвгөн аав нь ирж яваа харагдав. Тэр бээр зөгийн байшин руу явсан байжээ. Энд хашааны ард юу болж байгааг зөгийн байшингийн тэндээс эс харна. Гэтэл яагаад ч юм өвгөн мухлаг явахаас өмнө амжин иржээ. Энэ бол тохиол байв. Өвгөн ирээгүй бол хүү номын савтай болж чадахгүй байлаа. Энэ өдөр хүү их азтай байжээ.

	Момун өвгөнийг тэр нутаг хошуу даяар хүн бүхэн танина. Өвгөн ч хүн болгоныг танина. Цэцэн цэцэн улс энэ өвгөнийг хэнхэг Момун гэдэг байв. Энэ өвгөн бол таних танихгүй хүнтэй үргэлж мэндлэн явах бөгөөд тэдэнд ямар ч ажил хийж өгөхөөс огт залхуурдаггүй учраас тийнхүү хэнхэг хочтой болсон ажээ. Гэтэл түүний энэ хичээнгүй зүтгэлийг үнэлэх хүн ер үгүй. Энэ нь хэрэв алтыг гэв гэнэт хүн болгонд үнэгүй зүгээр тарааж өгдөг бол алт үнээ алдахтай лугаа адил буюу. Түүний үе тэнгийн насны өвгөчүүлийг хүндэлдэг шиг Момуныг хүндэлж байгаа хүн ер эс үзэгдэнэ. Энэ талаар ёс төр барих хүн ч байхгүй. Бугын омгийн нэртэй нэртэй өвгөчүүлээс хэн нэг нь насан өөд болж, хойлгын их найр болбол Момун хонь гаргах, ирсэн эрхэм зочдыг мориноос нь түшиж буулгах, тэдэнд цай идээ барих, за тэгээд л түлээ хагалах, ус зөөх элдэв ажил бүхнийг хийнэ. Момун өвгөний удам судрыг хөөвөл өөрөө бугын омгийн хүн тул түүндээ их бахдан явах бөгөөд бугын омгийн хэн нэгний хойлгын найрт эс очих гэж ер үгүй. Олон газраас олон зочин ирэх хойлгын их том найр хийхэд тийм хялбар хэрэг үү? Момун ямар ч ажлыг маш хурдан шаламгай хийнэ. Хамгийн гол нь бусадтай адил залхуурах гэж ер үгүй. Төдий олон зочныг тосон авч дайлах ажилд оногдсон айлын залуучуул Момуныг тийнхүү хөнгөнөөр гүйж байхыг үзээд

	— Хэнхэг Момун байгаагүй бол бид ер яах байсан бол? гэлцэнэ.

	Алс нутгаас ач хүүгээ дагуулан ирсэн энэ өвгөнийг харахад тэр айлын зарц тогооч шиг харагддаг билээ. Ондоо хүн бол доромжлогдов гэж үхэх байсан биз. Момун бол огт санаанд орохгүй хүн.

	Хэнхэг Момун тийнхүү айлд зарагдаж зочныг дайлж байхыг үзээд гайхдаг хүн огт үгүй. Момун бол насаараа ажилд тун гавшгай шалмаг хүн юм. Тийнхүү хэнхэг хочтой болсон нь өөрийн нь буруу болохоос хэний буруу байх билээ.

	— Энэ айлд ямар залуу улс барагдсан биш, та ийм настай хүн байтал яагаад гал тогоонд эхнэр хүүхний хажуугаар дандаа гүйж байдаг юм бэ? гэж гаднын хэн нэг гайхвал

	— Насан өөд болсон тэр хүн чинь миний ах дүү юм. (Бугын омгийн хэнийг боловч тэр өөрийн ах дүү гэж үздэг ажээ. Гэтэл тэр насан өөд бологсод бол бусад зочдын хувьд бас л ялгаагүй ах дүү улс шүү дээ). Түүний хойлгын найрт би ажил хийхгүй юм бол ондоо хэн хийх юм бэ? Бид бол бугын гаралтай улс. Бидний омгийг үүсгэсэн нь бол Эвэрт гоо марал юм шүү дээ! Гоо марал биднийг амьд байхдаа ч үхсэн хойноо ч эвтэй найртай яваарай гэж захисан юм шүү... гэж Момун хэлдэг байжээ.

	Хэнхэг Момун гэдэг ийм л өвгөн дөө!

	Хөгшин залуугүй түүнийг «чи» гэж дуудна. Түүнийг гэм хоргүй амьтан гэж үзсэн ч болох, ер номхон номой амьтан гэж үзсэн ч болох ийм нэгэн ажгуу.

	Момун янз бүрийн ажил хийж явжээ. Мужаан, тоногчин, бас залуудаа өвс нуруулдахдаа гайхалтай байжээ. Хамтралд байхдаа түүний нуруулдсан өвсийг хожим өвөл задалж малд өгөхөөс хайрлаад байсан үе ч бий. Түүний нуруулдсан өвсөн дээрээс борооны ус галууны өд сөднөөс гоожиж байгаа шиг гоождог байжээ. Түүний нуруулдсан өвсөн дээр цас тогтсоныг үзэхэд байшингийн дээвэр шиг харагддаг байжээ. Дайны жил Магнитогорын үйлдвэрийн ханыг босголцож, Стахановынхан гэдэг цолыг ч хүртэж явсан нь бий. Тэгээд харьж ирээд уулын аманд ойн ажил хийж буй нь энэ юм. Хэдий туслах ажилчинд тооцогдох боловч ойг харж цагдах ажлыг энэ өвгөн хийнэ. Түүний хүргэн Орозкул бол голцуухан найр наадам эргүүлнэ. Харин том дарга нар ирвэл Орозкул өөрөө ойгоо үзүүлж, ан гөрөө хийлгэнэ. Тэр үед л тэр бээр жинхэнэ эзэн болно. Момун бас тэдний малыг адуулна. Зөгий тэжээнэ. Энэ өвгөн эрх дархыг эдэлж огт сураагүй агаад насаараа өглөөнөөс үдэш болтол ажил гэж явдаг хүн юм.

	Момуныг гаднаас нь харсан ч настай хүний намба төрх байхгүй. Их зан, хатуу ширүүн зан ч байхгүй. Тун шулуун цагаан хүн. Түүний тэр номой байдлыг нүүр учирмагц л олж харна. Тийм хүнийг цаг үргэлж, «жаахан хашир муу санаатай яваач! Хашир муу санаагүйдээ ингэж яваа чинь чиний хохь!» гэж сургах нь бий. Момун бол өөрт ямар ч гай зовлон тохиолдовч хар муу санаа өвөрлөнө гэж огт үгүй. Царайг нь үзвэл үргэлж үрчийж инээмсэглэн явна. Нүдийг нь үзвэл, «Чи яав? Чамд би тус болох уу? Чи надаар юу хийлгэмээр байна. Түүнийгээ л хэл. Би одоохон хийгээд тус болоод өгье» гэж хэлж байх мэт харагддаг ажгуу.

	Хамар нь мөгөөрсгүй юм шиг зөөлөн, нугасны хамар шиг хэлбэртэй. Биеэр өндөр биш, бага хүүхэд адил цовоо сэргэлэн эр юм.

	Эрүүндээ сахал аятай юм тавьсан нь огт зохисонгүй. Ер сахал ч гэж хүний инээд бармаар ажээ. Оочдоо хоёр гуравхан шар үс ургуулсан нь сахал нь юм биз дээ.

	Заримдаа бавайсан сахалтай, хурган заамтай өргөн халхгар дээлтэй, үнэтэй малгай тавьсан сүртэй сайхан өвгөчүүл явах нь үзэгдэнэ. Тэд сайн хүлэг морь унаж, сайхан мөнгөн тоногтой эмээл хазаар хэрэглэнэ. Тийм өвөгчүүл, харахад зөнч мэргэдийн шинжтэй тул хүн болгон бөхөлзөж, хаана ч явсан хүндлэх нь бий. Гэтэл Момун бол гагцхүү ажил ажил гэсээр байгаад хамаг хүндээ барсан хүн юм. Түүний ганц сайн чанар бол хүний өмнө хүндээ алдахаас огт эмээдэггүй хүн юм (Хүнээс ондоо сууна. Хүнээс ондоогоор ярина. Хүнээс ондоогоор инээмсэглэнэ. Ер нь л ондоо хүн юм...). Энэ зан чанараараа бол ертөнцөд ховорхон жаргалтай хүн билээ. Өвчнөөр үхэхээсээ их сүртэй том хүн болох гэж сэтгэлээр тарчилсаар яваад үхэх хүн олон. (Ер ухаантай, нэр төртэй, сайхан төлөвтэй явах, тэгэх тусмаа бас ширүүн дориун, шударга шийдэмгий явах гэж бодохгүй хүн хэн байх билээ).

	Момун бол тийм хүн биш. Ер хачин хүн юм. Хүмүүс ч түүнийг хачин хүн гэнэ.

	Момун бол ганцхан юманд үхтэл гомдоно. Юу гэвэл хэн нэгний хойлгын найрыг яаж хийх вэ гэж төрөл садны улс зөвлөн ярилцахад түүний биеийг урихыг мартвал маш их гомдох ажгуу. Өвгөн уг нь тийм ярианд очоод очоод ямар шийдтэй үг хэлэх биш. Зүгээр л сууж байна. Тийм сүрхий гомддог нь өөртөө дуулгасангүй гэхдээ биш, ер хуучны ёс дэг алдав гэж тийнхүү айхавтар ихээр гомдох ажээ.

	Момун бас гашуун зовлон эдэлж, бие сэтгэл чилж, шөнийн цагаар уйлж хонодог байсан явдал бий. Түүнийг нь ондоо хүмүүс огт үл мэднэ. Харин садныхан нь мэднэ ээ!

	Момун машин мухлагийн дэргэд ирээд ач хүү нь их л уруу царайтай зогсож байхыг ажсан боловч нөгөө худалдагч бол явуулын хүн учир түүнтэй юуны түрүүнд үг солих хэрэгтэй байлаа. Мориноосоо үсрэн бууж, худалдагч руу хоёр гараа сунган

	— За их худалдаачин, ассалам алейкум! Ачаа хөсөг чинь мэнд ирэв үү? Арилжаа наймаа чинь олз омогтой юу? гэж хэлэх нь наадан хийж буюу үнэхээр хэлж буй нь эс ялгагджээ. Момун өвгөн худалдагчийн гарыг сэгсрэн атгасаар, — Таныг үзсэнгүй их удлаа шүү! Тавтай морилно уу! гэжээ.

	Өвгөний хэлж буй үг яриаг сонсон, өмссөн хувцсыг нь хараад мухлагийн худалдагч дотроо ихэд элэглэж байв. Момун маажин түрийтэй майжгий савхин гутал, эмгэнийхээ оёж өгсөн бүдүүн тааран өмд, саламдаг болсон хүрэм өмсөж, нар бороонд онгож, зэвхий хүрэн болсон эсгий малгай тавьжээ. Мухлагийн худалдагч

	— Ачаа хөсөг бүрэн мэнд ирлээ. Харин наймаачин ирэхэд та нар чинь уул талаар зугтаагаад явчихдаг улс байна шүү дээ. Бас сохор зоос битгий үрээрэй гэж эхнэр хүүхэндээ чанд захиад явдаг юм уу даа. Өдий их бараа байхад хэтэвчээ нээх хүн ер алга! гэхэд Момун уучлал эрэх мэт нүүрээ үрчийлгэж

	— Эрхэм хүн биднийгээ битгий зэмлэ дээ! Таныг ирнэ гэж мэдсэн бол бид хаанаас тарж явах билээ. Мөнгө цаас үнэхээр байхгүй юмыг одоо яах ч арга алга. Харин намар тийшээ жаал зугаа ногоо төмс зарна даа гэв.

	— Худал ярьж л бай. Та нарыг бээтлээ баяжсан улс гэж би бас мэднэ ээ. Тануус энэ ууланд сууна. Газар нутаг, өвс мундаа юу. Эргэн тойрон ой, гурав хоног яваад ч захад нь гарахгүй тийм их мод байна шүү дээ. Малтай байна? Зөгий тэжээж байна? Тэгээд ганц улаан мөнгө ч гаргахгүй тас дарна. Энэ торгон хөнжил ав, оёдлын машин ганц үлдээд байна...

	— Тийм их мөнгө яаж байх вэ, тэнгэр минь гэж өвгөн цагаатган өгүүлнэ.

	— Би мэднэ ээ! Өвгөн чи мөнгө хав дарчхаад харамлаж байна. Тэр их мөнгө дараад юу хийх юм бэ?

	— Мөнгө байхгүй гэж Эвэрт гоо марлын нэрийг барьж тангараглая!

	— Тэгвэл ядахдаа, энэ тансар хилэнгээс авч өмд оёулж өмсөөч!

	— Мөнгөтэй бол авалгүй яах вэ. Эвэрт гоо марлын нэрийг барьсан ч мөнгө алга.

	— За тэгвэл ийм хүнтэй ч ямар үг ярих билээ гэж гараа сэгсчээд, — Дэмий ирлээ. Орозкул бий юү? гэв.

	— Өглөө л мордсон. Хоньтой айлуудаар л яваа байх.

	— Найрлаж л яваа биз дээ гэж Орозкулын занг бас ч гадарладаг хүний маягтай өгүүлэв. Хэсэг чимээгүй болтол өвгөн ам нээж

	— Хонгор минь битгий гомдоорой. Намар тийш тэнгэр өршөөвөл жаал зугаа төмс зарна даа гэв.

	— Намар болтол хаа байсан юм.

	— Тэгвэл биднийгээ зэмлээд яах вэ. Манайхаар орж аяга цай уугаад морд доо.

	— Би цай уух гэж энэ газар ирээгүй гэж худалдагч явсангүй.

	Худалдагч мухлагийнхаа үүдийг хаахаар завдах зуур нохойныхоо чихнээс атгаад машин хөдлөхөд үдэхээр бэлэн зогсож байсан ач хүү рүү нь хараад

	— Ядахдаа номын сав худалдаж аваач. Наад хүү чинь сургуульд орох болсон юм биш үү? Хэдтэй юм? гэв.

	Энэ мухлагаас нээрэн ач хүүдээ номын сав авч өгөх юм байна. Хүү маань энэ намар сургуульд орно шүү дээ

	— Энэ чинь зүйтэй үг байна. Би санасангүй явна шүү. Энэ чинь долоо өнгөрөөд найм хүрч яваа юм байхгүй юу гэж өвгөн тэвдэн, — Нааш ир! гэж ач хүүгээ дуудав. Өвгөн өврөө уудлан тавтын дэвсгэр гаргаж ирэв. Их л удаан хадгалсан бололтой нугалаа суужээ. Худалдагч жаал хүү рүү зальтайгаар нүд ирмэж

	— Дэржгэр жаал май! Ном сайн үзээрэй. Хичээхгүй бол өвгөн аавтайгаа насаараа уулын мухар сахиж суух болно шүү гэж номын савыг авч өгөв.

	— Хичээлгүй яах вэ! Миний хүү ч овоо тархитай шүү гэж өвгөн магтах зуур хариулт мөнгөө тоолж аваад шинэхэн номын сав аваад ичингүйрэн зогсож буй ач хүүгээ биедээ наалдуулан

	— Сайн боллоо. Чи намар сургуульд явна шүү дээ гэж аяархан өгүүлээд эвэр ургасан хүнд алгаараа хүүгийн толгойг зөөлөн илэв. Хүүгийн хоолой гэнэт зангиран, өвгөн аавынхаа турж эцсэнийг, хувцас хунараас нь ханхалж байдаг үнэрийг хүртэл илүү соргог мэдрэв. Өвөөгөөс нь хуурай өвсний үнэр, ажилч хүний хөлсний үнэр ханхалж байжээ. Энэ хүн бол хүүгийн ганц итгэлтэй хамаатан юм. Магадгүй энэ хүн л хорвоод хүүгийн сэтгэлд юм хийхгүй явах ганц хүн билээ! Энэ өвгөн ер бусын энгүүн, хачин хүн юм. Гэтэл ухаантай ухаантай улс түүнийг хэнхэг өвгөн гэж хочилно. Тэглээ гээд яах билээ! Энэ хүн ямар ч хүн байлаа гэсэн жаал хүү бол өвгөн аавтай л хүн дээ...

	Жаал хүү тэсгэлгүй баярлажээ. Сургуульд орно гэж тэр ер бодоогүй явжээ. Уулын цаана Ишиг хөл нуурын тосгонд хүүхдүүд сургуульд явж байхыг зөвхөн харсан байв. Тэднийг бугын удмын нэртэй нэртэй өвөгчүүлийн хойлгын найрт өвөг эцгээ дагаж очихдоо л харсан байжээ.

	Тэр нэгэн мөчөөс хойш жаал хүү номынхоо савнаас салсан нь ер үгүй. Тэр даруй баярлан хөөрч амныхаа гурван айлаар цөмөөр нь оржээ. Энэ номын савыг өвгөн аав авч өгөв гэж эхлээд эмэг эхдээ үзүүлжээ. Дараа нь Бекей эгчдээ үзүүлжээ. Эгч нь мөн номын савтай болсонд баярлаж, жаал хүүг магтжээ.

	Бекей эгч нь сэтгэл төвшин байх цаг бараг үгүй. Үргэлж л сэтгэл бухимдан, үргэлж цухалдан явах тул зээ хүүг ер анзаарах нь ховор. Анзаарах зав цаг ч түүнд эс олдоно. Бекей эгч нь өөрөө зовсон амьтан. Үртэй байсан бол арай ч ондоо хүн байх юм сан гэж эмэг эх нь дандаа ярьдаг билээ. Түүний эр нөхөр Орозкул ч шал ондоо хүн байх байсан биз. Тэгвэл Момун өвгөн ч ингэж зовж зүдэж явахгүй байсан биз. Момун өвгөн хоёр охинтой бүлгээ. Нэг нь Бекей хүүхэн нөгөө нь энэ жаал хүүгийн ээж болох бага охин нь юм. «Хоёр охинтой мөртөө өвгөнд амар жаргаж буй юм алга. Ер үр хүүхэдгүй бол муухай. Хүүхдийн хүүхэд байхгүй бол бүр ч дор» гэж эмгэн дандаа үглэнэ. Тэр нь юу гэсэн үг вэ ойлгох л хэрэгтэй юм...

	Жаал хүү Бекей эгчийнхээсээ гараад Гульджамал хүүхэн, түүний охин хоёрт номынхоо савыг үзүүлээд тэндээс Сейдахматад үзүүлэх гэж хадлан руу гүйжээ. 

	Замдаа шар «тэмээн» чулууныхаа дэргэдүүр өнгөрсөн боловч бөхийг нь илж бас л завдсангүй. «Эмээл», «чоно», «танкны» хажуугаар гарч голын хөвөөгөөр чацарганын бутан дундуур гүйсээр нуга орж, дан хадсан мөр дагаж гүйсээр Сейдакмат дээр очжээ.

	Сейдакмат ганцаар байв. Өвгөн Момун өөрийнхөө хувийг, Орозкулын хувийг хэдийн хадаж дуусаад явсан байжээ. Тэр хадсан өвсийг нь эмэг эх, Бекей эгч хоёр хамж цуглуулсныг Момун өвгөн хурааж, тэндээс ач хүүтэйгээ хөсгөөр татаж, үхрийн хашааны дэргэд хоёр лут нуруу хийсэн байв. Өвгөн тэр хоёр нурууг ямар ч бороонд нэвтрэхгүй, тун ч нямбай хийсэн ажээ. Тэр хоёр нуруу самаар самнасан мэт харагдах ажгуу. Ер нурууг жил болгон ингэж хийдэг ажээ. Орозкул бол дарга ч, биш ч байсан өөрөө өвс хадах гэж үгүй. Хамаг ажлаа хадам эцэгтээ түлхэнэ. Тэгсэн мөртөө тануусыг хоёулыг чинь халаад хаячихна шүү гэж загнахыг нь яана. Тэр нь Сейдахмат, Момун хоёрыг хэлж байгаа ажээ. Тэгэхдээ согтуугаар загнаж буй хэрэг. Тэрнээс биш өвгөнийг тэр хөөж чадаагүй юм. Өвгөнийг байхгүй бол хэн ажлыг нь хийх юм бэ? Ялангуяа намар цаг ой модны ажил маш их. Момун өвгөний хэлэх нь: ой мод бол хонь малтай адил тарж явах биш дээ. Гэвч ой модыг харж цагдах гэдэг багагүй ажил. Түймэр гарч болно. Эсвэл уулын үер буувал ургаа мод зайлна гэж байх биш булга дайруулна. Ой модыг сүйтгүүлэхгүй гэж амны харуул тавьсан юм чинь гэнэ. Сейдакмат их номхон хүн тул Орозкул түүнийг хөөж бас үл чадна. Сейдахмат хүний ярианд хөндлөнгөөс орж, хэрэлдэх барих гэж үгүй. Хэдий номхон томоотой, чийрэг залуу боловч их залхуу, дандаа унтаж хэвтэхийг эрхэмлэнэ. Тийм учраас ч ойн аж ахуйд ирсэн байжээ. Чам мэтийн залуу хүн сангийн аж ахуйд машин барьж, трактороор газар хагалж явмаар юм сан гэж өвгөн Момун хэлдэг билээ. Гэтэл Сейдахмат залхуурсаар хэвтсээр ногооныхоо хашаанд дүүрэн лууль ургуулж орхих тул Гульджамал хүүхэн аргагүй хүүхдээ тэвэрсээр зулгаадаг ажээ.

	Сая хадландаа гарахгүй залхуурсаар хэвтээд ганцаар хоцорсон байжээ. Өвгөн эцэг урждархан хүртэл уурлан загнаж, «Ноднин өвөл чамайг хайрласан биш, малыг чинь хайрласан юм шүү. Тэр учраас атга өвсөө хувааж байлаа. Энэ өвөл бас л өвгөн миний хадсан жаал өвсөөр болно байгаа гэж бодож байгаа бол эртхэн хэлээрэй» гэжээ. Сейдахмат өвгөний энэ үгэнд баахан бантаад өглөөнөөс хэдэн юм ширвэж байгаа нь тэр ажээ.

	Араас хөнгөн хөлтэй хүн гүйж ирэхийг мэдээд Сейдахмат эргэж цамцны ханцуйгаар хөлсөө арчиж

	— Чи юунд ирэв? Намайг дуудаж байна уу? гэжээ.

	— Дуудаагүй ээ. Би ийм номын савтай боллоо. Өвгөн аав авч өглөө. Би сургуульд орно.

	— Номын саваа үзүүлэх гэж энд гүйж ирж байгаа хэрэг үү? гэж Сейдахмат тачигнатал хөхөрч, — таны өвгөн аав чинь ийм хүн дээ гэж санчгаа хуруугаар нүхэлж буй байдал үзүүлээд, — Чи ч тийм хүн болох вий. Аль вэ, хэр цүнх вэ дээ? гэж номын савыг авч цоож түгжээг нь шажигнуулан, эргүүлэн тойруулан үзэж дооглох мэт толгой сэгсэрч

	— Байзнаарай, чи тэгээд ямар сургуульд явах юм? Тэр сургууль чинь хаана байна даа? гэжээ.

	— Юу ямар сургууль гэж? Фермийн сургуульд орохгүй юу?

	— Желесай руу явж байх гэж үү? Тийш давж ороход лав таван мод газар бий дээ...

	— Намайг мориор хүргэж байна гэж аав хэлсэн юм чинь.

	— Өдөр болгон нааш цааш явж байх гэж үү? Хачин өвгөн дөө. Өвгөн аав чинь өөрөө сургуульд орвол таарах юм. Чамтай нэг ширээнд сууж ном үзээд хичээл тарахаар хамт ирж байхгүй юу гэж Сейдахмат тачигнатал инээв. Момун өвгөн тэгвэл сурагчийн ширээнээ яаж сууж байх бол гэж бодохоос инээд нь хүрчээ.

	Жаал хүү бодол болон дуугүй болсонд Сейдахмат,

	— Зүгээр наадам хийж байна гэжээ.

	Сейдахмат жаал хүүгийн хамрыг аяархан нясалж, өвгөн аавын нь саравчтай малгайг нүд рүү нь дарав. Ойн аж ахуйн албаны дүрэмт малгайг Момун ичээд эс өмсөх ажгуу. (Би ямар дарга биш, киргиз малгайнаас ондоо ямар ч малгай өмсөхгүй гэдэг ажээ). Момун зун бол хөлс тоос болсон эсгий малгай тавина. Энэ нь «хуучны» ак-калпак хэмээх хүрээг нь хар өнгийн сатинаар эмжсэн цагаан эсгий малгай юм. Өвөл бол мөн хөлс болсон нэхий малгай өмсөнө. Ойн ажилчны өмсдөг ногоон саравчит малгайг ач хүүдээ өгсөн ажээ.

	Хүүгийн шинэ сониныг Сейдахмат тийнхүү дооглонгуй угтсанд жаал хүү дотроо их л дургүй байжээ. Саравчит малгайгаа дээш болгож, Сейдахматын дахин хамрыг нь няслах гэхэд нэн дургүйцэж гэдэсхийж

	— Зүгээр байгаарай! гэжээ.

	— Уухай, яасан ууртай эд вэ? Чи гомдоод яана. Номын сав авлаа одоо юу хэрэгтэй... гээд хүүгийн дал мөрийг алгадаж, — За одоо яв. Би өвсөө хадах минь гэж алган дотроо нулимж хадуураа авав.

	Жаал хүү харихаар харайлгав. Аанай нөгөө жим замаар, нөгөө бул хар чулууны хажуугаар гүйж гарсан боловч энэ удаа тэрхүү чулуунуудтай эрхлэх зав байсангүй. Номын сав гэдэг илүү чухал юм.

	Жаал хүү ганцаараа ярих их дуртай билээ. Энэ удаа ганцаараа ярьсангүй номынхоо савтай ингэж ярьжээ. «Чи Сейдахматын үгийг битгий үнэмшээрэй. Миний өвгөн аав тийм хүн биш. Миний өвгөн аавд ямар ч ов заль байхгүй, тэр учраас хүмүүс түүнийг элэглэнэ. Миний өвгөн аав огт заль овгүй хүн шүү. Одоо чи бид хоёрыг сургуульд хүргэж байх болно. Тэр сургууль хаана байдгийг чи хараахан мэдэхгүй биз дээ? Тийм ч хол биш шүү. Би чамд зааж өгнө өө. Харуулын уул дээрээс хоёул дурандана. Би бас цайран харагдагч хөлөг онгоцоо чамд харуулна. Юу боловч саравчинд орж, нуусан дурангаа авъя. Намайг тугал хариул гэдэг юм, би дандаа уул дээрээс цагаан хөлөг онгоц дуранддаг юм. Манай тугал том болчихсон юм чинь хэн аваад явчих вэ. Түүнийг дийлэхгүй шүү. Харин эхдээ нийлж сурчихсан юм. Үнээ бол түүний ээж шүү дээ. Ээж нь хүүдээ сүүгээ хөхүүлэхэд огт хайрлахгүй. Чи мэдэж байна уу? Ер амьтны эх бол хэзээ ч харамлахгүй шүү. Гульджамал тэгж ярьдаг юм. Түүнд бас охин бий... Одоо үнээ саах цаг болж байна. Үнээ саахаар хоёулаа тугалаа бэлчээгээд Харуулын уул дээр гарч, цагаан хөлөг онгоц дурандамз. Би дурантайгаа бас ингэж ярьдаг юм. Одоо бид гурвуул боллоо...».

	Жаал хүү гэртээ харихаар ийнхүү явав. Номынхоо савтай ингэж ярьж явахад их л сайхан санагдаж байжээ. Тэр цааш нь өөрийн тухай, ер номын савын олж дуулаагүй юмыг ярих гэтэл морины товор товор алхлах чимээ сонсогджээ. Модны цаанаас цэнхэр бор морьтой хүн гарч ирэв. Энэ бол Орозкул байлаа. Тэр мөн харьж явжээ. Орозкул ондоо хэнд ч унуулдаггүй Алабаш гэдэг бор мориндоо гуулин дөрөөтэй, мөнгөн унжлага бүхий хөмөлдрөгтэй эмээл тохжээ.

	Эсгий малгай нь ар шилэндээ гарч, нарийхан улаан дух гялалзана. Халуун наранд нозоороод морин дээрээ зүүрмэглэн унтаж явжээ. Аймгийн дарга нарын өмсдөг хүрмийн янзтай хийх гээд чадаагүй тансар хилэн хүрмийнхээ энгэрийг ярж цагаан цамцны хормой цухуйлгажээ. Тэр их л цатгалан, согтуу яваа бололтой. Айлд дайлуулж, хагартлаа айраг ууж, мах идээд сая мордоод л харьж яваа нь тэр ажгуу.

	Нутгийн адуучин, хоньчид зун уулын бэлчээрт гармагц Орозкулыг байн байн гэртээ урина. Хуучин танил дотно нөхөд нь ч бий. Гэвч цаанаа учиртай урьж дайлдаг ажээ. Орозкул бол хэрэгтэй хүн. Ялангуяа орон байшин барьж буй хүнд их хэрэгтэй хүн. Тэд зун уулын бэлчээрт мал дагаж гарах тул малаа орхиод явах зав огт үгүй. Тэгэхлээр барилгын материал, юуны өмнө мод хаанаас олж авах билээ. Орозкулыг сайн дайлж байвал цаазтай уулын ойгоос хоёр гурван санаандаа тулсан гуалин авч болно. Тэгэхгүй бол насаараа ууланд мал дагадаг улс насаараа орон байшинтай болж чадахгүй.

	Орозкул торгон савхин гутлынхаа өлмий төдийхнөөр дөрөөлөн, морин дээр их зантайхан зүүрмэглэн найгалзана.

	Гэтэл жаал хүү номын саваар даллан, урдаас нь гүйж

	— Орозкул ах аа, би номын савтай болсон доо! Энэ жил сургуульд орно доо! гэж хашхиртал, Орозкулын морь үргэж санаандгүй явсан Орозкул эмээл дээрээ арайхан тогтжээ. Сандрахдаа морины амыг угз татаж

	— Ай чөтгөр чамайг! гэж хараагаад цэлхэрч хавдсан нойрмог улаан нүдээр жаал хүүг харж

	— Чи чинь хаачаад ирэв? гэхэд нь хүү

	— Сейдахматад номынхоо савыг үзүүлээд харьж явна гэж сулхан дуугарчээ.

	— За за, явж тогло гэж амандаа үглээд итгэл муутай найгалзсаар замдаа оржээ. Бусад айл өнөр өтгөн үр хүүхэдтэй байтал ганц би мах цусны тасархай, өөрийн гэх хүүгүй хүн юм гэж хувь заяандаа гомдон яваа Орозкулд тэр балай цүнх, эцэг эхдээ хаягдсан тэр муу жаалыг бодох сэтгэл яахин байх билээ.

	Орозкулын хамар нь шуухитнан, уруул нь өмөлзөв. Дотор нь хорсож, өөртөө харамсав. Үлдэх үргүй насаа өнгөрөөх нь гэж бодохоос хайран санагдтал, үргүй эхнэртээ хорсох сэтгэл нь зангирчээ. Энэ золигийн эм хэчнээн жил үр төлгүй сувай сударган явах юм бэ!

	«Чамайг хувхайг даа!» гэж балтгар нударгаа чанга атгаж дотроо занаад хэнгэнэтэл уйлахгүй сэн гэхдээ их л дороос аяархан гасалжээ. Одоо хариад эхнэрээ жанчина гэдгээ тэр мэдэж байжээ. Орозкул согтуу харих болгондоо тийм явдал гаргадаг байв. Бух шиг энэ эр хорсон гашуудахдаа ухаан балартдаг байжээ.

	Жаал хүү жимээр орж явтал өмнө нь явсан Орозкул гэнэт алга болсныг үзээд гайхжээ. Орозкул голын тийш эргэн, мориноос бууж, морио сул орхиод ширэнгэ дундуур шууд дайран орж, байдгаараа нугдайж, алгаар нүүрийг даран явсаар голын эрэг дээр очиж явган суугаад алганы хонхорт дүүрэн ус утгаж нүүрээ шавшиж байв.

	Жаал хүү үүнийг үзээд халуун наранд толгой нь өвджээ гэж бодоод өнгөрчээ. Гэтэл Орозкул өөрийн эрхгүй мэгшин уйлж суусныг хүү мэдсэнгүй. Тэр өөрт нь ингэж тосож гүйх хүү байхгүй, бас номын саваа үзүүлэх гэж тосон гүйж яваа хүүд сэтгэлийг нь цайлгах ганц хэрэгтэй үг олж хэлж чадаагүйдээ тийнхүү гонсойн уйлж байжээ.


II

	 

	Харуулын уулын орой дээрээс дөрвөн зүг, найман зовхис илхэн харагдана. Жаал хүү түрүүлгээ харж хэвтээд дурандаж гарна. Жинхэнэ байлдааны маш сайн татдаг дуран. Өвгөн аавыг нь ойн ажилд он удаан зүтгэсэн гэж тэр дурангаар шагнасан ажээ. Гэтэл өвгөн дуран авч явах их дургүй, «Миний нүд дурангаас тийм ч их доргүй дээ» гэдэг байжээ. Харин ач хүү нь дуранд их дуртай юм.

	Жаал хүү энэ удаа дуран, номын сав хоёроо хоёулыг нь авчирчээ.

	Анхандаа дурангийн дугуй хараанд юм бүхэн бүдэгхэн эрээлжилнэ. Тэгснээ тов тодхон болов. Юмыг дурандах бүхнээс сонин. Жаал хүү дурангийн харааг тогтоох гэж амьсгаа даран хэвтэнэ. Дуранд харагдах уул усыг тэр өөрөө бүтээсэн мэт маш сонирхоно. Бус тийш шилжүүлэн хартал бас л тодрох цэг алдагджээ. Жаал хүү бас л тохируулгыг эргүүлэв.

	Тэндээс орчин тойрон цөм илхэн. Тэнгэрт тулсан хамгийн өндөр цаст оргил боловч харагдана. Тэр цасан оргил бол уул бүхний цаана, уул бүхний дээр харагдана. Цаст уулнаас доогуур үзэгдэх модтой уулсын бэл адгаар шинэс модон ширэнгэ үргэлжилж, дээхэн биед нь өтгөн ногоон нарсан төгөл үзэгдэнэ. Наран зүг харсан Хунгей уулс ч харагдана. Хунгей уулын бэлд модгүй, зөвхөн өвс ургажээ. Нуурын тэр зүг өндөр өндөр уул байхгүй, зөвхөн нүцгэн хадан гүвээ дөрөлж харагдана. Тэрхүү намхан гүвээ явсаар тал хөндий болж, нууртай залгана. Тэр зүг тариа, цэцэрлэг мод, тосгон суурин харагдана... Ногоон тариаланг нэвт шар шар угалз зурвас гарсан нь тариа хураах цаг ойртсоны тэмдэг юм. Замаар машин давхих нь оготно хулганын төдий харагдаж, ард нь сүүл мэт урт улаан тоос хөвөрнө. Тэртээ газар тэнгэрийн савслагад нуурын хөвөөний элсэн цаадтай нуурын мужлах тохой гүн цэнхэртэн харагдах ажгуу. Энэ бол Ишиг хөл нуур юм. Нуурын усан мандал хөх тэнгэртэй нийлсэн мэт үзэгдэнэ. Түүнээс цааш үзэгдэх бараа тасарна. Ишиг хөл нуур цөлдөм тал адил дүнсийж зөвхөн хөвөө эргийг даган долгионы цагаан хөөс мэдэгдэх төдий гүвгэнэх нь үзэгдэнэ.

	Жаал хүү тэр зүг их л удаан дурандав. «Цагаан онгоц гарч ирээгүй л байна. Хоёулаа дахиад манай сургуулийг дурандъя» гэж хүү номынхоо саванд хэлэв.

	Жаал хүүгийн тэндээс хажуугийн хотгор хөндийн юмс тов тодхон үзэгдэнэ. Тэр ч байтугай дурангаар харахад байшингийнхаа ёроолд цонхон дор утас ээрч суугаа эмгэнийг ч харж болох байжээ.

	Желесайн хотгор бол модгүй нүцгэн хоолой юм. Урьд тэнд их ой байжээ. Модыг нь огтлон авсан тул энд тэнд ганц нэг хөгшин нарс үлдсэн нь бий. Вааран дээвэртэй, олон эгнээ малын хашаа, хураасан аргал, сүрэл харагдана. Тэнд сүүний фермийн үржлийн тугал хариулна. Малын хашаанаас холгүй малчдын суурины ганц богинохон гудамж байна. Гудамжны хамгийн адагт сууцын биш ганц байшин харагдана. Энэ бол дөрвөн жилийн сургууль ажээ. Ахлах ангийнхан сангийн аж ахуйн сургуульд очиж, дотуур байранд сууна. Энд дандаа бага хүүхэд суралцана.

	Нэг удаа жаал хүүгийн хоолой өвдөж эмчид үзүүлэхээр өвгөн аавтайгаа тэр суурин орсон байжээ. Одоо хүрэн вааран дээвэртэй ганц муруй яндантай тэр байшинг их л шунамгай дурандана. Үүдэнд нь сарампай модон дээр гараар «Мектеп» гэж бичсэн нь харагдана. Жаал хүү бичиг мэдэхгүй тул лав тэгж бичээстэй байгаа биз гэж бодно. Дурандахад хүн үнэмшмээргүй нарийн ширийн юм цөм харагдана. Байшингийн туурган дээр ямар нэг үг үсэг сараачжээ. Цонхны хагархай шилийг цаасаар наажээ. Жигүүрийн асрын банз сугаран унасан нь онгойн үзэгдэнэ. Би номын сав барьсаар тэр том цоож зүүлттэй хаалгаар орох болно гэж жаал хүү бодов. Тэр хаалганы цаана юу байдаг бол? Тэр хаалгаар орсон хойно яах бол?

	Жаал хүү сургуулийн байшинг дурандаж дурандаж нуурын зүг дурандав. Юм бүхэн урьдын хэвээр. Цагаахан хөлөг онгоц бас л гарч ирээгүй. Жаал хүү эргэж дурангаа хажуудаа тавиад уулын хормой бэл рүү харав. Уулын хормойгоор урт жалга дотуур боргиот голын усан мөнгөн адил гялтганана. Голын хөвөө дагасан зам хавцлыг тойрон голын хамт алга болжээ. Голын нөгөө эрэг модтой байв. Тэндээс Сам-таш уулын дархан цаазтай их ой эхлэн уулын цаст орой хүртэл үргэлжилнэ. Нарс мод уулын оройд шахам ургажээ. Хад чулуу, цасан дунд ургасан нарс модон уулын хярыг дэллэн хар бараан шүүр адил харагдана.

	Жаал хүү уулын амны харуулынхны хашааны хэдэн байшин, саравчийг доогтой харав. Дээрээс нь харахад, тун ч жижигхэн цөвдөл мэт үзэгдэнэ. Хашаанаас цааш голын хөвөөгөөр мөнөөхөн таньдаг чулуунууд нь харагдана. Тэр «тэмээ», «чоно», «эмээл», «танкийг» анх удаа энэ уул дээрээс дурандаж, тийнхүү нэр өгсөн байжээ.

	Жаал хүүгийн дүрсгүй нь хөдөлж инээгээд чулуу авч хашааны зүг шидэв. Гэвч чулуу хүрсэнгүй уулын бэлд тусав. Жаалхүү дахин сууж, хашааг дурандав. Эхлээд дурангийнхаа их талаар хартал хамаг юм тэртээ хол хүүхдийн тоглоом өрсөн мэт харагджээ, Нөгөө том том бул хар чулуу жижигхэн хайрга адил харагджээ. Голын харгианд өвгөн аавынх нь хийж өгсөн цүнхэл бор шувуу боловч туулмаар тун хошин бяцхан юм харагдана. Жаал хүү мишилзэн инээмсэглээд дурангийн нарийн талаар эргүүлэн хартал нөгөө үхэр чулуунууд асар том том болж, дурангийн аманд тулж ирэх шиг болжээ. «Тэмээ», «чоно», «эмээл», «танк» гэдэг чулуунуудын эмтэрхий, зураас шар шар толбо жинхэнэ янзаараа тов тодхон харагдах ажгуу. Хамгийн гол нь оноосон зүйлстэйгээ туйлын адилхан ажээ. Аа-яа ёстой мундаг сүртэй «чоно», «танк» бүүр яриа алга!..

	Тэдгээр үхэр чулууны цаана голын харгианд өвгөн аавын нь гаргасан цүнхэл байна. Голын эргийн тэр хэсэг газар дуранд онц тодхон харагдана. Харгианы тус газар гүйхэн, хэдий өвдгөөр татах боловч урсгал нь энэ зэргийн жаалыг хялбархан аваачиж голтой нийлүүлэм байв. Жаал хүү усанд орох болбол эргийн дээрээс тонгойн ургасан улаан бургаснаас зуураатай орно. Тэр бургасны тал хагас нь усны дээр, тал хагас нь уснаа дүрж урсан байлаа. Уяатай морь адил хөдөлж чадахгүй, ингэж усанд орно гэж юу байх билээ? Бас тэгээд хэчнээн хараал, муу үг дуулдаг гэж санана! Эмгэн эх нь «Энэ жаалыг уснаа урсгачихвал хар толгойдоо гомдоорой. Би ер хөдлөхгүй шүү. Төрсөн эх эцэг нь хаяж явсан энэ жаалын хойноос би хэчнээн гүйх юм бэ! Чадал ч алга» гэж өвгөн аавыг нь загнадаг байжээ.

	Ингэж байгаа хүнд юу гэж хэлэх вэ? Хөгшин эмийн хэлдэг бас ч зөв юм биш үү! Гэвч голын ус хаяагаар урсаж байхад усанд эс орно гэдэг жаал хүүд харамсалтай юм. Эмгэн хэдий унтууцан аашлавч жаал хүү тэртэй тэргүй усанд орж наадах болно. Эл учир Момун өвгөн усны гүехэн хэсэгт чулуугаар бяцхан цүнхэл гаргасан тул хөвүүн айх юмгүй санаа амар усанд ордог болсон билээ.

	Усанд урсчихааргүй том том чулуу зөөж өвгөн нэг өдөр хэчнээн махаа идэв дээ. Усны тэхий дунд өдөржин том том чулуу хураан өржээ. Голын ус саадгүй шүүрэн гарахаар чулууг завсартай хураах хэрэгтэй. Хэдхэн сахал нь шармийсан, туранхай атигар өвгөн биедээ наалдсан шал нойтон өмдтэй нэг өдрийг ингэж барж, орой хариад ханиалгаж, ууцаар нь хатгуулж таг хэвтжээ. Эмгэн машид уурсаж

	— Тэр бага тэнэг нь ч яах вэ, балчир юм. Энэ хөгшин зөнөгт юу ч гэж хэлэх билээ? Ямар чөтгөрөө хийж тэнхээгээ ингэж тас шавхаж байгаа бол оо! Энэ жаалыг хооллож ундлахаас ондоо юу хэрэгтэй юм бэ? Элдвээр л эрхлүүлж, эрэмшүүлэх юм. Тэглээ гээд сайнаа үзэхгүй байх аа гэж өвгөнийг загнажээ.

	Юу боловч голын харгиа нимгэн газар тун зохистой цүнхэл бий болж, жаал хүү санаа амар усанд орж байх болжээ. Бургасны найлзуураас барьж уснаа ороод урсгалыг дагаж шумбана. Тэгэхдээ нүдээ заавал харна. Яагаад гэвэл загас уснаа явахдаа харж явдаг. Загас болж, уснаа сэлэх хачин бодол түүнд байжээ.

	Одоо цүнхлийн усыг дурандаж байхад нь тэр хэрхэн өмд цамцаа тайчин орхиж, чармай нүцгэн хүйтэн уснаа шумбан ордог нь санагдаж байлаа. Уулын голын ус ямагт хага ташим хүйтэн байна. Гэвч түүнд дасах нь бий. Эргийн улаан бургасны мөчрөөс барьж байгаад уснаа элгээрээ шумбан ороход ус цалгин шуугьж, цэв хүйтэн ус гэдэс нуруугүй хага ташиж байх шиг санагдана. Усан дотор гаднын дуу чимээ эс дуулдана. Гагцхүү чих нь шуугьж байх шиг санагдана. Жаал хүү нүдээ бүлтийлгээд усан дор үзэгдэх бүхнийг харна. Нүд нь хорсож өвдөх боловч хүү дотроо инээмсэглэн, бас усан дотор хэлээ гаргана. Энэ нь эмээ эхийгээ дооглож байгаа хэрэг юм. Жаал хүү юунаас ч айхгүй, хэзээ ч усанд живж үхэхгүй гэдгийг тэр эмгэн мэддэг. Тэгээд бургаснаас зуурсан гараа тавихад цүнхлийн чулуун хашлага хүртэл уснаа урсана. Тэгтэл амьсгаа ч барагдана. Хөвүүний толгой сая шовсхийж, эрэг дээр авиран гараад улаан бургасан дотор орж сууна. Дахин дахин ингэж шумбана. Өвгөн аавын хийсэн цүнхэлд зуунтаа ингэж наадсан ч хөвүүн бэлэн байдаг билээ. Эцсийн эцэст загас болтлоо ингэж шумбахад ч бэлэн байдаг билээ. Ямар боловч заавал загас болох юм сан гэж хөвүүн хүсдэг байв...

	Жаал хүү бас л хашаа руугаа дурандав. Дэгдээхийгээ дагуулсан тахиа, тайрдсанд зоож орхисон сүх, утаа уугьж буй халуун тогоо, ер юм болгон ер бусын том бөгөөд нэн ч ойрхон харагдах тул жаал хүү барьж үзэх гэж өөрийн эрхгүй гараа сарвалзуулж байжээ. Гэтэл гэнэт дурангийн дотор заан адил том харагдах хүрэн тугал олсон дээр тохоостой угаасан хувцсыг хэнэггүй зажилж байхыг олж үзээд хөвүүний бие зарсхийгээд явчихжээ. Тэр тугал санаа амар нүдээ аниад шүлсээ гоожуулан хивж байх нь үзэгджээ. Эмгэний дан дээлийг ам дүүрэн үмхээд тийнхүү хивж байхад түүнд тун ч аятайхан байгаа бололтой.

	Жаал хүү дурангаа барьсаар үсрэн босож гар занган,

	— Ай тэнэг золиг болиоч ээ! Зайл! Дуулж байна уу? Зайлаач! Аль вэ, Балтек чи цаадхаа зуугаад аваач! гэж нохойдоо тушааж цөхрөн хашхирав. (Балтек нохой нь юу ч болж буйг эс мэдэн байшингийн сүүдэрт хэвтэнэ).

	Энэхэн үес эмээ эх нь гэрээс гарч ирээд хувцсыг нь тугал идэж байхыг олж үзээд дуу алдан гар алдалснаа газраас хогийн том шүүр шүүрэн авч түүнийг элдэн хөөв. Жаал хүү уул дээр гарснаа харагдахгүйг хичээн дурандсан хэвээр доош суув. Эмгэн тугалыг хөөсөөр амьсгаадаж хорссондоо аль олхио муу үгээр хараасаар гэрийн зүг түргэн түргэн алхах нь үзэгдэх ажгуу. Тэр байдлыг жаал хүү хажууд нь байснаас ч ойрхон харж байв. Кинонд зарим хүний нүүрийг зориуд томоор харуулдаг шиг жаал хүү дурангийн дотор эмгэний нүүрийг томоор харж байжээ. Эмгэний шар нүд уур цухалдаа болж улам онийгоод түмэн үрчлээт нүүр нь чинэрэн улайжээ. Эмгэний уруул түргэн түргэн дуугүй хөдөлж, эмсгий хэдэн шүд нь үе үе соёлзох нь киноны дуу гэнэт тасарсантай адил санагдана. Эмгэний юу гэж харааж зүхэж байгаа нь холоос эс дуулдах боловч түүний юу гэж зүхэж байгааг жаал хүү яг чихээрээ дуулсан мэт мэдэж байжээ. Эмгэн тийм үес, «Чи гайгүй, гэрт нэг орж ирнэ вий. Чамайг дээ! Өвгөн ааваас чинь айхгүй дээ. Тэр муу ёрын дуран шилээ хол хая гэж би хэчнээн хэлэв. Тэр муу чөтгөрийн онгоц нь шатаж, живж балраасай...» гэж хараадгийг хөвүүн үгчлэн мэддэг байжээ.

	Хөвүүн уул дээрээ уртаар санаа алдав. Шинэ номын савтай болсныг хэлэх үү, сургуульд орно гэж бодож байхыг хэлэх үү, тэр өдөр тугалаа сайн хариулж байх хэрэгтэй байсан биз...

	Эмгэн хараасаар байв. Тугалд идүүлсэн дан дээлээ үзэн үзэн хараана. Гульджамал охиноо тэвэрсээр дэргэд нь очив. Эмгэн түүнд гомдол тавьж, улам чанга зүхэж байх нь үзэгдэнэ. Уул тийш нударга зангидан занаж байв. Эмгэний ясан хэдрэг болсон нударга нь яг дурангийн өмнө ёрдолзоно. «Дандаа харж байдаг юмтай болж гэм! Тэр муу ёрын онгоц нь шатаж, живж балраасай...»

	Хашаа дотор тавьсан халуун тогоотой цай буцалжээ. Таг халивын дороос уур цоргиж байх нь дуранд тодхон үзэгдэнэ. Бекей эгч нь халуун тогоогоо аваад гарч иртэл бас л бөөн хэрүүл манджээ. Эмгэн мөнөөхөн тугал зажилсан дан дээлийн тасархайгаар Бекей хүүхнийг арай л шавхуурдах нь холгүй, тэр зээ хүү шиг юмныхаа хийж байгааг үзэхгүй юу! гэж харааж гарчээ.

	Бекей эгч эмгэний сэтгэлийг засах гэж аргадна. Бодвол «Энеке, тайтгарч үз! Цаадах чинь учир мэдэхгүй балчир юм. Түүнтэй ярих юм юу байх вэ! Энд наадах тоглох хань ижил байх биш. Бага хүүхдийг дандаа юунд ингэж харааж зүхэж байдаг юм» гэж байгаа биз. Урьд нь иймэрхүү л үг хэлдэг. Харин эмэг эх нь лав «Чи надад заах болоогүй. Чи муу урьдаар хүүхэд гарга л даа. Тэгвэл хүүхдэд пад байх нь уу, үгүй юу мэдэх болно. Тэр уул дээр үхсэнээ хийж ёрдойн сууна. Тугал аргамжих гэж ер үгүй. Тэр тэнд юу харна? Завхарсан эцэг эхийгээ олж харах юм уу? Төрүүлж хаячаад хоёр тийш салж явсан хоёрыгоо харна уу? Үргүй чамд л сайн байх даа...» гэж хариулж байгаа биз.

	Уул дээрээс дурандахад хэдий зайтай боловч Бекей эгчийн улцан хацар хэрхэн үхсэн мэт үнсэн саарал болж, хэрхэн эмгэний амыг таглаж байгаа нь хүртэл илхэн харагдаж байжээ. Тэр бээр хойд эхийнхээ улаан нүүрэн дээр «Хөгшин айсихь эм чи, хэдэн хүү, хэдэн охин өсгөсөндөө ингэнэ вэ? Чи ер юу юм?» гэж загнаж буй биз гэж хөвүүн яг мэдэж байжээ.

	Үүнээс бөөн хэрэг үүджээ. Эмгэн хорсон гомдохдоо хангинатал уйлж, Гульджамал тэр хоёрыг эвлэрүүлэх гэж аргадаж, эмгэнийг сугадан гэрт нь оруулах гэсэн боловч эмгэн улам гаарч, хашаагаар нэг бархиран, ухаангүй юм шиг цовхчиж гарчээ. Бекей эгч буцламгай халуун тогоотой цайгаа шүүрэн цалгиулсаар гэртээ бараг гүйсээр оржээ. Эмгэн ч эцээд модны тайрдас дээр лагхийтэл суугаад хувь заяандаа гомдон хангинатал уйлав. Тэр жаал хөвүүнийг хэдийн мартсан бололтой. Эмгэн тэнгэр бурхан, бүх нарт хорвоод гомдон уйлж байжээ. «Чи хэн юм? гэж намайг хэлж байна уу? гэж дагуул нэхлэй охиныхоо хойноос орилж, — Хэрэв тэнгэр намайг залхааж таван нялзрай үрийг минь үхүүлээгүй бол, хэрэв үлдсэн ганц хүү минь арван найман насандаа дайнд өртөөгүй бол, хэрэв хайрт Тайгар өвгөн минь хонь дагаж яваад хээр шуурганд осгож үхээгүй бол би өдийд энд энэ модчин түлээчдийн дунд ингэж байх байсан гэж үү? Би чам шиг нойтон сормуустай үр төрүүлээгүй эм гэж үү? Би өтөлсөн хойноо чиний эцэг тэнэг Момунтай ингэж явах байсан гэж үү? Тэнгэр минь намайг ямар нүгэл хилэнц үйлдэв гэж ингэж залхаав даа?» гэж улиглан байжээ.

	Жаал хөвүүн дурандахыг больж толгой гудайлган. «Одоо бид яаж гэртээ харих билээ? гэж номынхоо саванд өгүүлээд, Надаас, тэр муу тэнэг тугалаас л боллоо доо. Бас дуран, чамаас ч болсон доо. Энэ уул дээр гарч цагаан хөлөг онгоц хараач гэж чи дандаа сэтгэл чангаадаг шүү. Чиний ч буруу бий» гэж бодов.

	Жаал хүү эргэн тойрон харав. Эргэн тойрон дан уул, хад байц, ой мод харагдана. Уулын горхины тэртээ мөст өндөр уулнаас ямар ч анир чимээгүй гялалзан буух атлаа энд уулын хормой бэлд ирэхдээ дуу хоолой орсон мэт тасралтгүй шаагин, их л чимээтэй урсана. Уулс цаглашгүй асар аварга сүртэй харагдана. Хүү өөртөө энэхэн үес маш өчүүхэн, үүрд орхигдсон, цорын ганцаар юм шиг санагджээ. Энэ ертөнцөд өндөр өндөр уулс, тэр жаал хүүгээс өөр юу ч байхгүй юм шиг санагджээ.

	Наран хэдийн нуурын зүг баруунаа хэлбийжээ. Оройн сэрүү оров. Дорнодын байц их хаданд богинохон богинохон сүүдэр унав. Наран улам тонгойж, сүүдэр улам сунаж байв. Энэхэн үес Ишиг хөл нуурын дээр нэгэн хөлөг онгоц цайран гарч ирдэг билээ.

	Жаал хөвүүн дурангаа хамгийн алс үзэгдэх цэг дээр тааруулаад амьсгаа даран ширтэв. Гараад иржээ! Ишиг хөл нуурын гүн цэнхэр мандалд нэгэн онгоц цайран гарч ирэв. Жаал хүү энэхэн үес бүхнийг умартжээ. Тэр мөн дөө! Нэг эгнээ яндантай, урт, лужир, гоё онгоц. Цагаан онгоц утсан дээгүүр хөвөх адил нэн ч жигд шууд хөвж байв. Жаал хүү цамцныхаа хормойгоор дурангийн шилийг арчиж, харааг нь дахин засаж харвал усан онгоцны дүрс улам ч тодхон харагджээ. Одоо харвал онгоц долгионы дээгүүр үл мэдэг найгалзан, хөөс сахарсан цагаан мөр хоцроох нь илхэн болов. Жаал тэрхүү цагаан онгоцыг алдалгүй дагуулан сэтгэл бахдан харсаар авай. Болдог сон бол тэр онгоцыг жаахан ойр ирүүлж, дээр нь яваа хүнийг харах юм сан. Гэтэл тэр онгоц хүүгийн хүслийг ямар мэдэх биш дээ. Цагаан хөлөг нэн ч алгуур сүрлэг хөвнө. Хаанаас гараад хаана хүрч явааг нь бүү мэд!

	Цагаан онгоц их л удтал харагдсаар байлаа. Жаал хүү ч загас болж голыг уруудан тэр цагаан хөлөг онгоц тийш очих юм сан гэж их л удаан боджээ...

	Ишиг хөл нуурын цэнхэр мандал дээр цайран харагдах тэр хөлөг онгоцыг жаал хүү анх нэг өдөр Харуулын уул дээрээс хармагц онц сайхан санагдан сэтгэл зүрх нь нэгмөсөн булгилан хөөрсөн билээ. Миний аав, Ишиг Хөл нуурын усан цэрэг лав тэр онгоцон дээр яваа биз гэж хөвүүн шууд боджээ. Жаал хүү үүнд маш их итгэсний учир нь аавыгаа тэгж яваасай гэж туйлын санах ажгуу.

	Жаал хүү үнэндээ аавыгаа ч мэдэхгүй, ээжийгээ ч мэдэхгүй юм. Тэдний хэн хэнийг харсан удаа үгүй. Тэдний хэн нь ч хүүгээ эргэж ирсэн нь үгүй. Гэвч эцэг нь Ишиг хөл нуурын усан цэрэг, ээж нь гэр бүл салсан хойноо жаал хүүг эцэг дээрээ орхиод хот явсан гэдгийг жаал хүү мэднэ. Тийнхүү яваад л сураг танаггүй болсон. Нуураас цааш, уулнаас цааш, хэдэн уулын цаана хол явсан гэж хүү мэднэ.

	Өвгөн аав нь нэг намар төмс ногоо зарахаар хот орсон билээ. Бүтэн долоо хоног алга болж болж ирээд охинтойгоо өөрөөр хэлбэл хүүгийн эхтэй уулзсанаа цай уух зуур Бекей эгч, эмэг эх хоёрт нь ярьж билээ. Түүний ярьсан нь: охин маань нэг том гэгчийн үйлдвэрт бөс нэхдэг юм байна. Шинэ нөхөртэй, хоёр охинтой болжээ. Хоёр охиноо хүүхдийн цэцэрлэгт өгдөг гэнэ. Долоо хоногт ганцхан удаа авдаг юм байна. Нэг их том байшинд бөгс эргэх зайгүй омгор өрөөнд суух юм. Их зээлийн газар яваа улс шиг тэр байшингийнхан бие биеийгээ танихгүй юм. Цугаараа тийм янзтай суудаг бололтой. Орж ирээд л үүд хаалгаа түгжээд авцгаах юм. Шорон гянданд байгаа юм аятай дандаа цоожтой суух юм. Нөхөр нь хотын гудамжаар хүн тээдэг автобусны жолооч бололтой. Өглөө дөрвөн цагт ажилдаа яваад шөнө орой ирэх юм. Бас л бэрх ажил юм даа. Охин маань хамаг юмаа ярьж, уйлж унжиж, уучлалт өршөөл эрж л байна. Шинэ байранд орох ээлж хүлээж байгаа, хэзээ орохыг мэдэхгүй. Шинэ байшинд ороод хэрэв хар хүн нь зөвшөөрвөл хүүгээ аваачна гэж байна. Тэр болтол намайг харзнаж байна уу гэж гуйж байна. За охин минь битгий гунь даа, хамгийн гол нь эр нөхөртэйгөө л эвтэй сайн байвал бусад нь болно. Хүүгийнхээ хойноос битгий санаа зов. «Би амьд мэнд явсан цагт жаал хүүг хэнд ч өгөхгүй. Миний үхсэн хойно тэнгэр мэднэ. Амьд хүн аргаа олно доо» гэж би хэллээ гэж ярьсан билээ. Бекей эгч, эмэг эх хоёр нь өвгөний яриаг чагнаж суухдаа үе үе санаа алдаж үе үе уруулаа өмөлзүүлж байжээ.

	Тэгэхэд бас хүүгийн эцгийн тухай яриа үүдсэн билээ. «Хуучин хүргэн маань нэг усан онгоцны цэрэг гэж хүнээс дууллаа. Бас л шинэ эхнэр авч, одоо хоёр юм уу, гурван хүүхэдтэй. Нэг усан боомтын хажууд суудаг, архи уудгаа больсон бололтой. Шинэ эхнэр нь нөхрөө харих болгонд хүүхдээ дагуулаад боомт руу тосож очдог юм байх» гэж өвгөн аав нь бас ярьсан. «Тэд лав миний хардаг усан онгоцыг тосдог биз» гэж хүү бодно.

	Хөлөг онгоц аажим холдсоор байв. Урт гэгчийн цагаан онгоц хар утаа баагиулсаар нуурын толь адил цэнхэр мандал дээгүүр хөвж одохдоо нэгэн хөвүүн загасан хүү болж хувираад өөдөөс нь очиж явааг мэдсэнгүй.

	Жаал хүү загас шиг бие, сүүлтэй, сэлүүр, хайрстай ер яг загас болж хувирах юм сан гэж мөрөөддөг байв. Тэгэхдээ нарийхан хүзүү, дэлдэн чих, урж маажсан хамартай өөрийн толгойгоо загасны толгой болгохыг үл хүснэ. Нүдээ ч бас хэвээр үлдээхийг бодно. Гэхдээ арай ч ондоо усан дор яг загас шиг хардаг байвал болох нь тэр.

	Жаал хөвүүний сормуус бол тугалынх шиг урт үргэлж анивчин дэвж байна. Миний охины нүд ийм хөөрхөн болоосой. Тэгвэл их хөөрхөн хүүхэн болох сон гэж Гульджамал ярьдаг билээ. Хөөрхөн хүү юм уу эсвэл хөөрхөн охин байхын хэрэг юу юм бэ? Жаал хүү «хөөрхөн нүд ямар ч хэрэг алга. Гагцхүү усан дотор сайн хардаг л байх хэрэгтэй» гэж бодно.

	Загас болж хувирах нь өвгөн аавын гаргасан цүнхэлд л болох ёстой байв. Нэг мэдэхэд л загас болчихсон байвал цүнхлээс шууд голын ширүүн урсгалд умбан орж, голыг уруудан хөвөх болно. Түүнээс цааш яах вэ дээ, уснаа шоволзон ийш тийш хараад л явна биз. Дандаа усан доогуур явбал бас ч сонин биш шүү дээ. Голын түргэн урсгалыг уруудан, улаан шавартай өндөр эргийг дагаж, уулын хажуугаар, ой модны хажуугаар нэвт шувт сэлэх болно. «Хэвтээ тэмээ» минь баяртай! «чоно» баяртай! «Эмээл» баяртай! «Танк» баяртай! гэж мөнөөхөн хайртай чулуунууддаа хашхиран өнгөрөх болно. Харуулын айлуудын дэргэдүүр өнгөрөхдөө усан дотроос шоволзож, сэлүүрээр даллан, «Өвгөн аав аа баяртай. Би мөд эргээд ирнэ шүү!» гэхэд өвгөн лав хачин их гайхаж яах ч учраа олохгүй дээ. Эмэг эх нь ч, Бекей эгч нь ч, Гульджамал хүүхэн ч амаа ангайн гайхан хоцрох вий! Ер хүн толгойтой загасан биетэй амьтан хэн үзсэн юм бэ! Тэгвэл жаал хүү «Баяртай! Би Ишиг хөл нуур орлоо. Цагаан онгоц тийш явлаа. Тэнд миний усан цэрэг аав байгаа» гэж сэлүүрээр даллах болно. Тэгвэл Балтек нохой нь лав голын хөвөө дагаж гүйх биз. Нохой бол ийм амьтныг хэзээ ч үзээгүй. Хэрэв нохой нь уснаа үсрэн орох гэвэл «Балтек чи яаж байна? Болохгүй шүү! Усанд живж үхнэ» гэж зандрах болно. Тэгээд яах вэ дээ дүүжин гүүрний тор утсан доогуур шумбасаар, эргийг дагаж уруудсаар шуугин шаагих их хавцлыг уруудан шууд Ишиг хөл нуурт нийлэх болно.

	Ишиг хөл нуур бол том далай. Жаал хүү Ишиг хөл нуурын давлагааг сөрөн долгионоос долгионыг дамжин сэлж, цагаан онгоцыг тосно. Цагаан онгоцонд тулж очоод, «Цагаан онгоц сайн уу? Би ирлээ. Чамайг би үргэлж дуранддаг байсан шүү» гэж хэлнэ. Онгоцноо явсан улс шагшин гайхаж, жигтэй юм олж үзэх гэж гүйлдэх биз. Тэгэхээр нь жаал хүү усан цэрэг эцэгтээ, «Аав аа, сайн уу? Би чиний хүү байна. Чамдаа ирлээ дээ» гэж хэлнэ. «Чи ямар хүү байх вэ! Тал бие чинь загас, тал бие чинь хүн байна шүү дээ». «Тэгвэл та намайг онгоцны дээр гаргаад орхи л доо. Би таны ёстой хүү чинь болж хувирна даа». «Ямар жигтэй юм бэ! Аль вэ, үзье л дээ» гээд аав нь уснаа тор хаяж, хөвүүнийг онгоцон дээр татан гаргана. Тэгэхээр нь хөвүүн жинхэнэ хүн болж хувирна. Тэгээд, тэгээд л...

	Тэгээд яах вэ, цагаан онгоц цааш замдаа ороод л явна биз. Хүү нь эцэгтээ мэддэг бүхнээ, бүх амьдралаа ярина. Нөгөө л уул, нөгөө л чулуунуудаа нөгөө л гол, дархан цаазтай ой, нөгөө л өвгөн аавын хийсэн цүнхлээ ярина. Тэр цүнхэлд нүдээ нээлттэй яг л загас шиг шумбаж сурснаа ярина...

	Өвгөн аавындаа ямар шүү сууж байгаагаа бас ярилгүй яах вэ. Хэнхэг Момун хочтой юм чинь муу л хүн байлгүй яав гэм гэж эцэг маань битгий бодоосой. Хаанаас! Миний өвгөн аав бол хамгийн сайн хүн тийм хүн хаана ч байхгүй. Өвгөн аав тун ч ов зальгүй хүн болохоор улс түүнийг дооглодог юм. Яагаад гэвэл даанч ов зальгүй хүн дээ! Харин Орозкул ах бол өвгөн аавыг дандаа загнана. Олон хүний нүүрэн дээр аашлах нь бий. Гэтэл өвгөн аав өөрийгөө өмөөрөхийн оронд Орозкул ахыг дандаа эрэмшүүлнэ. Түүний оронд ойн ажил хийнэ. Гэр зуурын ажил хийнэ. Хийхгүй юм гэж үгүй! Орозкул ахыг согтуу ирэхэд нь түүний ичгүүргүй нүд рүү нулимж орхихын оронд урдаас нь тосон гүйж, мориноос нь буулгаж, гэрт нь оруулж, оронд нь оруулаад даарчих вий, толгой нь өвдчих вий гэж дээлээр сайхан тунтарч хучна. Тэгээд гарч морины нь эмээлийг авч, өвс тавьж өгнө. Бекей эгчээс хүүхэд гардаггүй учраас л ийм юм болдог юм. Аав аа, яагаад тэр вэ? Хүүхэд гаргах нь гаргаж, эс гаргах нь гаргахгүй л байвал дээр юм биш үү! Бекей эгчийг Орозкул ах зодоход өвгөн аав өрөвдмөөр болдог юм. Оронд нь өвгөн аавыг жанчдаг бол дээр байсан биз. Бекей эгчийг орилж бархирахаар өвгөн аав бүр зовж хоцорно. Тэглээ гээд яах юм бэ хөөрхий? Охиноо салгаж авах гэвэл эмэг эх хорьж, «Чи битгий оролц. Цаадуул чинь өөрснөө учраа олно. Хөгшин зөнөг чамд ямар пад байна. Ямар чиний эхнэр биш, чи мөртөө л сууж бай» гэж загнадаг юм. «Үгүй тэр чинь миний охин шүү дээ!» гэхэд нь, «Хэрэв ингэж айл байгаагүй, хол байсан бол чи ер яах юм? Хэрэлдэх тоолон нь салгах гэж давхиж байх уу? Тэгээд байвал охинтой чинь хэн суух юм бэ?» гэнэ.

	Миний энэ ярьдаг эмэг эх бол манай хуучин эмэг эх биш шүү. Аав та танихгүй. Энэ чинь шал ондоо хүн. Миний эмэг эх намайг бүр бага байхад нас барсан. Тэгээд л энэ эмэг эх ирсэн юм. Манай тэндхийн тэнгэр их олон ааштай. Заримдаа нартай, заримдаа бүрхэг, заримдаа аадар бороо цутгана. Түүн шиг манай эмэг эх олон ааштай. Заримдаа сайхан зантай, заримдаа муухай зантай, заримдаа сайхан ч үгүй, муухай ч үгүй болдог юм. Уурлахаараа барьж идэх шахна. Өвгөн аав бид хоёр таг дуугүй байдаг юм. Хар элгийн энэ жаалыг чи яаж ч хооллож ундалсан ч хожим чамд ямар ч ашиг гарахгүй гэж аашилдаг юм. Тэгвэл аав аа, би тэднийд хар элгийн хүн биш биз дээ. Би тувт өвөөтэйгөө байсан юм. Харин манай эмээ бол манайд сүүлд ирсэн, өөрөө хар элгийн хүн юм биш үү. Тэгсэн мөртөө намайг хар элгийн хүн гэдэг юм.

	Өвөл манай нутагт цас их, миний хүзүүгээр татмаар ордог юм. Хунгарлахыг нь яана! Ойд бол гагцхүү Албаш гэдэг бор мориор л явна. Тэр цасыг хэнхдэгээр яран явж чаддаг юм. Салхи их хүчтэй, хүнийг хийсгэх шахдаг юм. Энэ нуурын дээр их давлагаа үүсэж, таны онгоцыг ийш тийш дайвалзуулдаг бол манай Сан-таш уулын салхи шүү дээ тэр чинь! Өвгөн аавын ярих нь урьд эрт цагт харийн цэрэг энэ нутгийг эзлэх гэж иртэл манай Сан-таш уулын салхинд тэд эмээл дээрээ тогтож чадаагүй юм гэдэг. Аргаа бараад мориноос бууцгаасан авч явган яаж туулах вэ дээ. Салхи тэдний нүүрээс цус шүүртэл үлээж байсан юм гэдэг. Салхины уруу харахад нь араас үлээж эргэж харах зав өгөлгүй цугийг нь энэ Ишиг хөл нуурын нутгаас үлдэн хөөсөн юм гэнэ лээ! Бид одоо тийм л салхитай нутагт суудаг юм даа. Тэр их салхи манай тэндээс гарч байгаа юм шүү. Өвөл гол ус, ой мод цөм тас няс бууж, исгэрэн дүнгэнээд тун аймаар сүртэй шүү.

	Өвөл цаг ойд ажил бага. Өвөл манай тэнд нэг ч хүн үл үзэгдэнэ. Зун бол нүүдлийн айл ирнэ. Их их нуга газар хоньтой, адуутай айл хоноглоход би их дуртай. Тэд маргааш өглөө нь цааш уул руу гарах боловч ялгаагүй надад сайхан санагддаг. Айлын эхнэр хүүхдүүд нь ачааны машинаар ирдэг. Бас гэр бараа ачсан ачааны машин ч явдаг юм. Нүүж яваа айл буумагц өвгөн аав бид хоёр тэдэнтэй золгохоор очдог юм. Хүн болгон гар барина. Би ч барина. Ахмад хүнтэй бага залуу хүн урьдаар мэндлэх ёстой. Гар барихгүй хүн бол бусдыг хүндлэхгүй байгаа нь тэр гэж ярьдаг юм. Өвгөн аавын ярих нь долоон хүний нэг нь заавал зөнч хүн байдаг. Зөнч хүн гэж маш шулуун цагаан санаатай, ухаантай хүнийг хэлнэ. Тийм зөнч мэргэн хүнтэй гар барьж мэндэлсэн хүн насаараа жаргалтай явдаг юм гэнэ. Тэр зөнч сайн хүн чинь яагаад ч би зөнч хүн байна гэж хэлдэггүй юм. Тэгвэл тийм хүнтэй хүн болгон гар барих сан гэхэд, өвгөн аав инээж, тэр хүн чинь зөнч мэргэн хүн мөн бусаа өөрөө мэддэггүй юм. Харин дээрэмчин хүн л өөрийгөө дээрэмчин гэж мэддэг... гэнэ. Хэдий энэ үгний учрыг би сайн мэддэггүй боловч хүнтэй дандаа мэндэлдэг. Хүнтэй мэндлэхэд жаахан ичээд л байдаг юм.

	Харин өвгөн аавтайгаа явсан цагт би ичдэггүй.

	«Эцэг дээдсийнхээ зусланд амар сайн морилно уу! Адгуус мал, үр хүүхэд чинь мэнд сайн явна уу» гэж өвгөн аав хэлдэг юм. Би бол зүгээр л гар барина. Өвгөн аавыг хүн болгон танина. Өвгөн аав хүн болгоныг танина. Сайхан шүү. Яриа хөөрөө үүсгэж тэдний аж төрлийг асууна. Өөрсдийнхөө аж байдлыг ярина. Би айлын хүүхэдтэй юу гэж ярихаа мэддэггүй юм. Гэвч удалгүй тэдэнтэй нуугдаж тоглоно. Бас байлдана. Тоглосоор бүүр сүүлдээ харимааргүй л санагддаг. Дандаа зун байдаг болоосой. Тэгвэл тэдэнтэй дандаа тоглож эрхэлж байхгүй юу!

	Биднийг наадаж байтал түүдэг гал бадарна. Түүдгийн галд нуга тал их гэгээтэй болдог гэж аав та боддог уу? Огт тийм биш шүү! Зөвхөн галын дэргэд гэгээтэй, эргэн тойрон таг харанхуй байдаг юм. Бид тэрхүү харанхуйн дунд байлдаж нуугдаж давшиж тоглодог. Яг кинонд гардаг шиг байдаг юм. Та хэрэв дарга бол таны үгийг хүн бүхэн дагана. Дарга хүнд дарга байх нь сайхан байдаг биз...

	Тэгвэл уулын цаанаас саран мандана. Сарны гэрэлд наадах бүр сайхан байдаг. Гэтэл өвөө маань харья гэж намайг дагуулан явдаг юм. Бид хоёр нуга тал, бут сөөг дундуур явж харина.

	Хонь мал чив чимээгүй хэвтэнэ. Эргэн тойрон адуу бэлчиж байх нь харагдана. Хэн нэгний дуу аялгуулах нь сонстоно. Залуу хоньчид, эсвэл хөгшин хүн ч дуулж байж болох юм. Өвгөн аав зогсож чагнаад «Сонсож байна уу? Ийм сайхан дуу ховор шүү» гэдэг билээ. Бид хоёр зогсоод тэр дууг чагнаж байхад өвөө маань санаа алдаж, тааламжтайяа толгой дохиж байдаг сан.

	Өвгөн аавын ярих нь, урьд нэг хаан ондоо нэг хааныг олзлоод «Чи миний боол болно уу? Аль эсвэл хүссэнээ биелүүлээд цаазаар авхуулна уу?» гэхэд нь цаад хаан бодож байгаад «Би боол байхыг хүсэхгүй, түүнд орвол цаазаар авхуулсан минь дээр. Гэхдээ намайг алахын өмнө манай нутгийн аль нэг тааралдсан малчныг дуудаж ирүүлнэ үү?» гэжээ. «Яах нь вэ» гэхэд, «Үхэхийн өмнө нутгийнхаа дууг сонсоод үхье» гэсэн юм гэнэ лээ, гээд өвгөн аав, «Төрсөн нутгийнхаа дууны төлөө амиа өгсөн хүмүүс байдаг. Тэр ямар улс байдгийг үзэх юм сан. Лав их их хотод л тийм улс байдаг бол уу?» гэж ярьдаг юм.

	Тэр дууг чагнахад үнэхээр сайхан. Өвгөн аав, энэ хуучны дуу байна гээд «Урьдын улс яасан сайн улс байж вэ! Яасан сайхан дуу дуулдаг байж вэ, тэнгэр минь!» гэж амандаа үглэж байдаг сан. Тэгэхэд нь би яагаад ч юм бэ өвөөгөө жигтэйхэн өрөвддөг сөн. Өвөөдөө би их хайртай болохоор өрөвдөөд л уйлмаар болно...

	Маргааш өглөө нь босоход нүүдлийн айлууд ачаалаад явсан байдаг билээ. Хонь малаа туугаад уулын бэлчээрт зунжин гарна. Хойноос нь ондоо хамтралын нүүдэлчид өнгөрнө. Өдөр бол тэд өнжихгүй шууд өнгөрнө. Шөнө бол нугад хоноглоно. Би өвөөтэйгөө бас л тэдэнтэй золгохоор очно. Өвгөн аав хүнтэй золгох их дуртай, би ч бас түүнийг нь сурчихсан юм. Хэзээ нэгэн цагт ёстой зөнч мэргэн хүнтэй золгож юуны магад!..

	Өвөл Орозкул ах, Бекей эгч хоёр хот орж эмчид үзүүлэхээр явдаг юм. Эмч тэдэнд хүүхэдтэй болох эм өгч магадгүй гэж улс ярилцдаг юм билээ. Гэтэл шүтээнтэй газар явбал дээр сэн гэж эмэг эх дандаа ярьдаг. Тэр газар бол олон уулын цаана хөвөн ургадаг нутагт байдаг гэнэ лээ. Тэнд нэгэн их жигтэйхэн тэгш тал газар Сулеймановын уул гэж нэг тахилгатай уул байдаг юм байх. Тэр уулын бэлд хар хонь гаргаж төхөөрөөд тэнгэрт мөргөөд ууланд авирахдаа алхах бүрдээ сайтар залбирвал тэнгэр өршөөж, үр хүүхэд заяадаг юм гэнэ. Бекей эгч тийшээ, Сулеймановын ууланд явахыг их бодно. Харин Орозкул ах тийм ч дуртай биш. Хол газар мөнгө цаас их орно гэдэг юм. Тийш явбал нисэх онгоцоор л уулыг давна. Онгоц хүртэл бас их хол, мөнгө их хэрэгтэй юм гэнэ ээ...

	Тэд хот орохоор явахад уулын амны харуулын байранд манай айлын Сейдахмат ах, түүний эхнэр Гульджамал бяцхан охинтойгоо ердөө л бид хэд үлддэг юм.

	Үдэш орой ажлаа дууссан хойно өвгөн аав надад үлгэр ярьж өгдөг юм. Гадаа шөнө тас харанхуй, тасхийм хүйтэн байдгийг би мэднэ. Салхи ууртайяа хүрхэрч байна. Тийм шөнө хамгийн лужир том уулууд ч зүрх алдан айгаад цөм бөөгнөж, манай байшин луу, цонхны гэгээ рүү наалдаж ирдэг юм. Энэ байдал хэдий аймшигтай боловч миний сэтгэл бас зугаатай болдог. Би аварга том хүн байсан бол аварга том дээл өмсөөд гадаа гарах сан. «Уулууд аа! Бүү айцгаа! Би энд байна шүү. Ямар ч салхи шуургатай, ямар ч харанхуй байсан яадаг юм. Би бол юунаас ч айхгүй. Тануус ч бүү ай! Бүү бөөгнөж наалдацгаа, байрандаа л зогсож байгтун!» гэж хашхирах сан. Тэгээд хунгар дотуур туучин голыг алхан гараад ойд орох сон. Шөнө ой дотор моднуудад тун аймаар байдаг биз. Тэнд модноос өөр юмгүй. Тэдэнтэй ярих хүн байхгүй. Навч найлзуургүй нүцгэн модод их хүйтэнд бээрч хоцорно. Тэд хаашаа ч шургах билээ. Харин би бол ойгоор явж мод болгоныг илж, айхыг нь жаал гайгүй болгох сон. Хавар зарим мод ногоордоггүй. Бодвол өвөл их даарч айсан мод тийнхүү зулзагалдаггүй биз. Бид тийм хувхай модыг хөрөөдөөд түлдэг юм.

	Өвгөн аавын үлгэр ярихад би дандаа ингэж боддог юм. Өвгөн аав их урт үлгэр ярина. Элдэв инээдтэй үлгэр ч бий. Ялангуяа эрхийн чинээ хүү Чыпалакийг нэг муу ховдог чоно залгисан гэж үлгэр ярьдаг юм. Үгүй тийм биш, эхлээд эрхийн чинээ хүүг тэмээ идчихдэг юм. Чыпалак хүү навчны ёроолд унтаж байхад нь нэг тэмээ ирээд мэдэлгүй навчны хамт хавхийтэл үмхчихдэг юм. Ийм учраас тэмээ бол юу идэж залгиснаа мэддэггүй амьтан гэж ярьдаг. Тэгээд эрхийн чинээ хүү амь авар гэж тэмээний гэдэс дотроос хашхирахад нь эзэн өвгөн арга буюу Чыпалак хүүгээ аврах гэж тэмээгээ алдаг юм. Чононд идүүлсэн бүх түүх нь бүр нарийн. Чоно тэнэг учраас эрхийн чинээ хүү залгисан байжээ. Тэгээд чоно сүүлд нь их л гашуунаар уйлдаг байжээ. Анхандаа чоно эрхийн чинээ хүүтэй тааралдаад «Чи хөлийн дор хүрээд ирдэг яасан хүн бэ? Чамайг ганцхан үмхэнэ дээ» гэхэд нь хүү «Надад битгий халдаарай! Халдвал чамайг нохой болгочихно шүү» гэжээ. Чоно тас тас хөхөрч, «Нохой болчихсон чоныг чи хаана үзсэн юм. Ингэж цор цор хийсний чинь төлөөсөнд чамайг иднэ дээ» гээд үмхчихжээ. Тэгээд л мартаж орхиж. Түүнээс хойш чоно шиг явж чадахаа больжээ. Айлын хоттой хонь руу мяраахтай зэрэг эрхийн чинээ хүү чонын гэдэс дотроос «Хоньчдоо сэрээрэй! Хөх чоно би хоттой хонинд чинь орох гэж явна шүү!» гэж хашхирах ажээ. Чоно сүүлдээ аргаа барж хавирга сүвээгээ хазлан, газар хөрвөөвч Чыпалак хүү түүний гэдэснээс эс гарна. «Малчид аа! Нааш ир! Намайг алаарай!» гэж чоно хашхирдаг байжээ. Малчин хүн шийдэм барьцгаан ирэхэд чоно зугтаана. «Та минь намайг гүйц! Хайрлахгүй цохь!» гэх мөртөө чоно улам зугтаахад малчин хүмүүс солиотой чоно явна гэж туйлын их гайхдаг байжээ. Малчид элгээ хөштөл инээлдэн хэвтэх зуур чоно бага зэрэг амьсгаа дардаг байжээ. Энэ бол юу ч биш. Чоно хаашаа л явна Чыпалак хүү түүнийг хөөднө. Газар болгонд намнуулж, хүн болгонд элэглүүлсээр чоно бүр яс арьс болжээ. Чоно шүдээ хавиран «Намайг юутай айхавтар залхаана вэ? Би юунд өөрөө бархирч өөртөө зовлон лай хураана вэ? Би хөгширч зөнөөд ухаан муутай болжээ» гэж гасалдаг болжээ. Тэгэхээр нь эрхийн чинээ хүү чонын чихэнд, «Ташмат гуайн хотонд оч. Хонь нь их тарган шүү. Байтмат гуайн хотонд оч. Нохой нь дүлий юм. Эрмат гуайн хотонд оч. Малчид нь унтаа юм» гэж дооглоход чоно оцойн суугаад, «Би хаашаа ч явахгүй. Ингэж явснаас нохой болбол дээр...» гэдэг байжээ.

	Аав аа, энэ их инээдтэй үлгэр шүү? Өвгөн аав бас ондоо их уйтгартай, аймаар, гунигтай үлгэр олныг мэднэ. Миний хамгийн дуртай үлгэр бол Эвэрт гоо марлын үлгэр юм. Ишиг хөл нуурын сав газар нутагладаг хэн боловч энэ үлгэрийг мэдэх ёстой гэж өвөө ярьдаг юм. Мэдэхгүй бол нүгэл гэнэ. Аав аа, та энэ үлгэрийг мэддэг биз дээ? Тэр үлгэрт гардаг зүйл цөм үнэн. Урьд эрт цагт тийм байсан юм гэж өвөө ярьдаг юм. Би, та ер бид цөм Эвэрт гоо марлын үр сад юм гэнэ ээ...

	Өвөл бид ингэж л суудаг улс даа. Өвөл их урт болно. Өвгөн аав надад ингэж үлгэр ярьж өгдөггүй сэн бол би хачин их уйдах байсан биз.

	Хавар бол сайхан. Хавар дулаармагц хоньтой айлууд уулын бэлчээрт нүүж ирнэ. Тэр үес бид ч хань бараатай болно. Харин манайхаас цааш, голын цаана хэн ч үл нутаглана. Тэнд зөвхөн ой мод, ойн амьтан байна. Тийш нь нэг ч хүн алхуулахгүй, тэндээс нэг ч мөчир хугалуулахгүй гэж амны харуул тавьсан юм чинь. Манай тэнд заримдаа эрдэмтэн улс очдог. Хоёр эмэгтэй ирсэн чинь хоёулаа өмд өмсдөг юм билээ. Бас нэг атигар өвгөн, нэг залуу хүн байсан. Тэр залуу нь дадлага хийж дагалдан явсан юм. Тэд сар болохдоо дандаа өвс, навч, цэцэг түүдэг юм. Тэдний ярих нь манай Сан-Таш уулын ой мод шиг тийм мод дэлхий дээр тун ховордож байгаа юм. Бараг байхгүй гэж хэлж болно. Тиймийн тул ойн мод болгоныг хайрлаж цагдах хэрэгтэй гэдэг юм.

	Би бодохдоо, өвгөн аав л дэмий мод болгоныг хайрлаж явдаг хүн бол уу гэж бодно. Орозкул ах нарсан гуалин хүнд бэлэглэхэд өвгөн аав их дургүй шүү.


III

	 

	Цагаан онгоц холдов. Яндан нь ч ялгарч харагдахаа болив. Бараа тасрах тун ч дөхөж байжээ. Жаал хөвүүн одоо эцгийнхээ онгоцонд суугаад хөвж явна гэдэг бодлоо таслах хэрэгтэй болов. Хүүгийн бодол их сайхан бодол болов. Гэтэл төгсгөл нь нэг л хачин. Хэрхэн загас болж гол нуурыг дамжиж, хэрхэн цагаан онгоцтой золгож эцэгтэйгээ уулзсанаа бодоход хялбархан. Эцэгтээ ярих гэсэн юмаа цугийг нь ярьжээ. Түүнээс цааш л нэг авцалдахгүй болжээ. Юу гэвэл, жишээ нь, нуурын хөвөө хэдийн харагдан, усан онгоц боомтыг чиглэлээ гэж бодъё. Усан цэргүүд буухад бэлтгэж, аав нь ч бас харих хэрэгтэй. Эхнэр нь хоёр хүүхдээ хөтлөөд боомтод ирээд хүлээж байгаа. Тэгэхлээр би яах вэ? гэж хүү бодно. Эцгээ дагаад очих уу? Аав намайг дагуулж харих бол уу? Дагуулж харьсан ч гэсэн эхнэр нь «Энэ хэний хүүхэд вэ? Хаанаас ирэв? Юунд ирэв?» гэнэ. Тэгэхлээр дагаж очихгүй нь дээр юм...

	Цагаан онгоц улам холдсоор нэгэн хар цэг төдий болов. Наран нуурын дээр улам суув. Дурангаар харахад нуурын мандал нүд гялбам гал улаан харагдана.

	Усан онгоц далд оров. Цайран харагдах хөлгийн тухай үлгэр ч үүгээр дууслаа. Одоо жаал хүү гэртээ харих хэрэгтэй болов.

	Жаал хүү дурангаа сугавчлан, номын саваа авч босов. Уулын хавцгай руу могой адил хурднаа мурилзан буужээ. Гэртээ ойртох тусам сэтгэл нь түгшинэ. Эмэг эхийн дээлийг тугалд идүүлсний шанг хүртэх хэрэгтэй байв. Зодуулахаас ондоо юм эс бодогдоно. Гэвч жаал хүү сэтгэлээр унахгүйг хичээж, номынхоо савд хэлсэн нь, «Одоо бид хоёр аашлуулна даа. Битгий айгаарай. Эмэг эхийн дээлийг би ямар зориуд санаатайгаар тугалд идүүлсэн биш. Муу тугал гүйгээд явсныг л хараагүй юм. Би ч тархиараа татуулжээ. Харин чамайг шалан дээр авч хаявал битгий айгаарай. Чи бол номын сав болохоор эвдэрч хэмхрэхгүй шүү дээ. Харин дуран маань эмэг эхийн гарт орвол сайнаа үзэхгүй. Хоёулаа урьдаар дурангаа саравчинд нуугаад гэртээ оромз...» гэжээ.

	Жаал хөвүүн хэлсэн ёсоороо гүйцэтгэв. Босго алхан орохоос нэг л шантраад байжээ.

	Гэтэл гэртээ орвол чив чимээгүй аймаар ажээ. Гадаа хашаа дотор ч гэсэн цаадуул нь гэр орноо орхиод нүүгээд явсан юм шиг хүн амьтангүй, таг чиг болжээ. Тэгсэн чинь Бекей эгчийг эр нөхөр нь бас л жанчиж бөөн хэрүүл болсон юм байжээ. Момун өвгөн аанай мунхаг хүргэнээ салгах хэрэг гарчээ. Орозкулыг салгах, аргадах гэж яваад бас л түүний нударганд өртжээ. Жанчигдсан охин нь орь дуу тавьж бас л шившиг болжээ. Орозкул төрсөн эцгийн нь нүүрэн дээр охиныг нь дэлхийд багтамгүй дэмий муу үгээр харааж байх нь сонсогдоно. Бекей эгчийг нь үр төлгүй гичий, сувай сударган илжиг гэж элдэв олхио муу үгээр харааж байх нь сонсогджээ. Өвгөний охин ч өөрийн үйл заяагаа харааж «Тэнгэр хилэгнэж миний үр төлийг тасалсан болохоос надад ямар буруу байна! Энэ орчлон дэлхийд олон эмс хурга ишиг адил үр цувуулж байхад тэнгэр ганцхан надад заяасангүй дээ. Ямар нүгэл хийсэн гэж намайг ингэж залхаана вэ? Би яахаараа ингэж амьд явна? Муу араатан чи намайг алаад аль! Май цохь, зод!» гэж зэрлэг юм шиг бархирах нь дуулдаж байжээ.

	Момун өвгөн байшингийн буланд нугдайж, амьсгаадан сууна. Зовхи нь буугаад өвдгөө тулсан гар нь салганан чичирнэ. Царай нь цонхийн цайжээ.

	Момун ач хүүгээ орж ирэхэд харсан авч үг дуугарсангүй. Дахиад л алжаасан мэт зовхио буулгав. Эмэг эх нь гэртээ алга. Бекей Орозкул хоёрыг эвлэрүүлэх, эвдэрсэн хагарсан сав суулгыг нь өөд татаж янзлахаар тийш очсон байжээ. Орозкул Бекей хоёр зодоон нүдээн хийхэд эмэг эх завсардан оролцох нь үгүй. Өвгөнийг ч хорино. Харин хэрүүл шуугиан дууссаны хойно очиж аргадан сэтгэлийг нь илбэн засна. Эл учир цаадуулдаа сайн нэртэй ажээ.

	Жаал хүү өвгөн аавыгаа бүхнээс илүү өрөвдөнө. Ийм хэрүүл гарах өдөр өвгөн арай л амиа тавих нь холгүй болдог билээ. Хэн хүнээс зайлж байшингийн буланд, таг дуугүй сууна. Юу бодож санаж суугаагаа ер хэнд ч хэлэхгүй. Гэтэл ийм үед өвгөн, би одоо өтөллөө. Ганц хүү байсан дайнд үрэгдлээ. Миний хүүг мэдэх хүн ч алга, дурсах хүн ч алга. Хүү минь байсан бол би ингэж яваа ч уу, үгүй ч үү... гэж боддог байжээ. Бас олон жил ханилан суусан нас барсан эхнэрээ дурсана. Хамгийн лайтай юм гэвэл, миний хоёр охин жаргал үзэх тавилангүй байжээ. Бага охин төрсөн хүүгээ орхиод хот ороод одоо олон хүүхэдтэй нэг омгор тасалгаанд зүдэж сууна. Том охин энд Орозкултай суугаад үйлээ үзэж байгаа нь энэ. Өвгөн эцэг нь дэргэд нь байж, охиныхоо тул юм бүхнийг хүлцэн тэсвэрлэж явлаа ч гэсэн охинд минь эх хүний амьдын жаргал алга. Охин минь Орозкултай өдий олон жил ханилан суулаа. Хамаг амьдралаа бузарлаж орхилоо. Одоо хаачих юм бэ? Хөгшин намайг үхээд өгөхөөр миний хоёр охин яаж зовох бол доо? гэж бодно.

	Жаал хүү аяга тараг, үмх бин хам хум идээд цонхны хажууд чив чимээгүй суув. Лаа дэнгээ ч бадраасангүй, өвгөн аавын сэтгэлийг үймүүлээд яах вэ. Дуугүй суугаад л юмаа бодож байг гэж боджээ.

	Жаал хүү бас өөрийнхөө зиндааны юм бодно. Бекей эгч эр нөхрөө яагаад архиар эрхлүүлдгийн учрыг эс олно. Нударгыг нь хүртсэн мөртөө бас л лонх архи гаргаж өгч байх юм...

	Ай хөөрхий Бекей эгч минь! Эр нөхөр нь түүнийг ухаан баларттал хэчнээн ч удаа жанчив даа. Тэр бүхнийг уучлан хэлтрүүлнэ. Өвгөн аав ч дандаа уучлан хэлтрүүлнэ. Юунд уучилна вэ? Тийм хүнийг уучлах хэрэг байхгүй. Орозкул бол үл бүтэх өөдгүй ядар хүн. Энэ хүн энд хэрэг байхгүй. Түүнтэй түүнгүй болохдоо л болно.

	Ингэж бодтол нь Орозкул мэтийг шударгаар залхаан цээрлүүлэх хатуу бодол жаал хөвүүний санаанд гялсхийн орно. Цөмөөрөө нийлж, тарган тантгар муухай Орозкулыг барьж аваад, чирч голын хөвөөнд аваачаад усны ширүүн урсгалд шидэж орхивол таарах юм. Тэгвэл тэр муу Бекей эгчээс, Момун өвгөнөөс өршөөл гуйхгүй хаа зайлах вэ! Тэр ямар загас болж чадах биш гэж бодно.

	Ингэж бодтол хүүгийн санаа бага зэрэг амарчээ. Тэр ч байтугай Орозкул голын усан дотор сандран хахаж цацаж, хажууд нь тансар хилэн малгай нь хөвж явахыг сэтгэлдээ хараад инээд нь хүрчээ.

	Гэтэл жаал хүүгийн үнэн шударга гэж үздэгээр том улс хөдөлдөггүй нь үнэхээр харамсалтай. Тэд шал ондоогоор хөдөлнө. Орозкул балгачхаад харьж ирэхэд нь зүв зүгээр гэмгүй хүн мэт тосно. Өвгөн морийг нь тосож авна. Бекей эгч цай чанах гэж сүйд болно. Хүн болгон л түүнийг тэсгэлгүй хүлээж байсан юм шиг харагддаг ажээ. Тэгэхлээр нь Орозкул омгорхож, агсамнаж гарах нь тэр. Эхлээд гуньж уйлна. Хүн болгон, тэр ч байтугай хүн гэж тоож гар баримааргүй хүний өчүүхэн оронцог хүртэл яахлаараа үр хүүхэдтэй байдаг вэ! Байх байхдаа тэдний санааны зоргоор тав арваараа гарна. Гэтэл Орозкул бусдаас юугаараа дор юм? Би яагаад тийм азгүй хүн юм бэ? Албан тушаал минь багадаад байна уу? Тэгвэл дархан цаазтай ойн ахлах эргүүл хийхээс илүү яах юм бэ! Аль эсхүл ямар нэг тэнэмэл хэрмэл хүн үү? Тийм хэрмэл этгээд цыганууд хүртэл тоо томшгүй үр хүүхэдтэй байдаг. Би тийм нэр хүндгүй хүн үү? Тийм биш, юм бүхэн цөм бий. Уная морь, тохъё эмээл, барья ташуур цөм бүрэн. Бас хүмүүс хүндэтгэн угтаж байна. Тэгвэл миний үе тэнгийнхэн үр хүүхдийнхээ хурим найрыг хийж байхад би яачихсан эр вэ? Үр хүүхэдгүй хүнийг ер ямар хүн гэх юм бэ?

	Бекей эгч ч бас уйлж унжиж, эр нөхрийнхөө санааг дагуулах гэж бөөн ажил болно. Далд хийсэн лонх архиа гаргаж, сэтгэлийнхээ гашууныг засахын тул өөрөө бас балгалцана. Уусаар цаашилна. Гэтэл Орозкулын зэрлэг зан нь гэнэт хөдөлж, хамаг уур хорслоо эхнэртээ гаргана. Гэтэл эхнэр нь юм бүхэн дээр Орозкулыг уучлан хэлтрүүлнэ. Өвгөн аав ч уучилна. Орозкулыг бариад хүлчих хүн байхгүй. Орозкул агсамнаж агсамнаж унтана. Маргааш өглөө болоход эхнэр нь хэдий хөх няц болсон байвч цайг нь чанаж өгнө. Өвгөн морийг нь эмээллэнэ. Орозкул цай уугаад мордож, мөн л Сан-таш уулын бүх ойн эзэн, дарга хүн явах нь тэр. Энэ Орозкулыг хэдийн усанд хаячих болсон хүн шүү гэж хэний ч толгойд үл орно.

	Шөнө болов. Жаал хүүгийн шинэ номын сав авсан анхны өдөр ингэж дуусав.

	Жаал хүү унтахаар ор дэрээ засаад номынхоо савыг тавих газраа олж ядна. Тэгээд дэрнийхээ хажууд тавьжээ. Ангийн нь хүүхдийн бараг тал хувь нь ийм номын савтай гэдгийг жаал хүү яахин мэдэх билээ. Үүнийг хожим мэджээ. Гэвч тэр нь хамаа алга. Түүний номын сав тэртээ тэргүй ер бусын онцгой сав хэвээрээ л байх юм чинь. Жаал хүүгийн бяцхан амьдралд шинэ үйл явдал болж, нарт ертөнцөд цорын ганцаар, гагцхүү номын савтайгаа үлдэх тийм өдөр ирнэ гэдгийг жаал хүү бас л яахин мэдэх билээ. Энэ бүхний шалтгаан бол түүний хамгийн дуртай Эвэрт гоо марлын үлгэр байжээ.

	Тэр үдэш энэ үлгэрийг яагаад ч юм дахин нэг удаа сонсохыг жаал хүү онц хүсэж байжээ. Хөгшин Момун бол энэ түүхийг ярих дуртай, ярихдаа нүдээр үзсэн мэт урт урт санаа алдаж, уйлж, заримдаа дуугүй болж, бодол болж байгаад ярьдаг билээ.

	Гэвч жаал хүү өвгөн аавын сэтгэлийг үймүүлэхийг зүрхэлсэнгүй. Өвгөн аав нь ондоо бодолд дарагдан суугааг тэр мэднэ. Жаал хүү номынхоо савд ингэж өгүүлжээ. «Өвгөн ааваар сүүлд яриулна. Одоо би Эвэрт гоо марлын үлгэрийг чамд өвгөн аав шиг нэг ч үг гээлгүй ярьж өгье. Би хэнд ч дуулдахгүй их аяархан ярина шүү. Чи чагнаж бай. Би юм бүхнийг кинонд гардаг шиг ярих, харах дуртай юм. Энэ явдал цөм үнэн түүх гэж өвөө хэлдэг юм. Урьд эрт цагт нэг ийм явдал болжээ...» гэж жаал хүү үлгэрээ эхэлжээ.


IV

	 

	 

	 

	Энэ явдал эрт дээр үед болжээ. Энэ дэлхийд өвснөөс мод элбэг энэ нутагт газраас ус далай элбэг байх цагт киргизийн нэгэн омог хүйтэн уст их мөрний хөвөөнд амьдран суудаг байжээ. Тэр мөрнийг Энесай мөрөн гэдэг ажээ. Энесай мөрөн алс хол Сибирь нутгийг зорин урсана. Сибирь нутаг бол дан мориор явахад гурван жил, гурван сарын газар. Тэр мөрөн одоо Енисей мөрөн нэртэй болжээ.

	 

	Чамаас өргөн мөрөн байна уу, Энесай минь

	Чамаас энхрий нутаг байна уу, Энесай минь

	Чамаас гүнзгий зовлон байна уу, Энесай минь

	Чамаас илүү эрх чөлөө байна уу, Энесай минь

	 

	Чамаас өргөн мөрөн байхгүй, Энесай минь

	Чамаас энхрий нутаг гэж байхгүй, Энесай минь

	Чамаас гүн зовлон байхгүй, Энесай минь

	Чамаас илүү эрх чөлөө байхгүй, Энесай минь!

	 

	гэж дуунд гардаг мөрөн байжээ.

	Энесай мөрний нутагт элдэв олон үндэстэн суудаг байжээ. Тэр олон үндэстэн үргэлж өвөр хоорондоо дайсан болж, аж төрөхөд их л бэрх цаг байж гэнэ. Цаадуул нь киргиз рүү уулгалан довтолдог байж. Киргизүүд бас хариу уулгалан орж, орон байшинг нь түймэрдэж, улс олныг нь алж талж, адгуус малыг нь намнан ирдэг байж гэнэ ээ. Тэр цагт хэн дийлснээ хяддаг, их алалддаг цаг байжээ. Хүн хүнийг хайрладаггүй байжээ. Хүн хүнийг хяддаг байжээ. Сүүлдээ тариа тарьдаг, мал адгуулдаг, ан гөрөө хийдэг хүнгүй болжээ. Гагцхүү бусдыг уулгалан дайрч хүн ардыг нь хядаж, эд агуурсыг нь булааж аж төрдөг болж гэнэ ээ. Алуулсны хариуд улам их цус урсгаж, өшсөний хариуд улам их өшөө хорсол зангиддаг цаг байжээ. Цусаа урсгалцсаар байтал цэцэн ухаантай хүн үгүй болж, тэр олон дайсныг хооронд нь эвлэрүүлэх хүн үгүй болжээ. Дайсныг гэнэдүүлэн дайрч, харийн омгийн хүн ардыг толгой дараалан хядаж, мал хөрөнгийг нь булаан авдаг хүнийг хамгийн ухаантай эрхэм хүн гэж тооцдог болжээ.

	Тэр үед хөвч тайгад нэгэн жигтэй шувуу нисэн ирж гэнэ ээ. Тэр шувуу шөнөжин модны мөчир дамжин, «Их гай ирэх нь! Их гай ирэх нь!» гэж хүний хэлээр гомдоллон уйлж дуулдаг байжээ. Шувууны хэлсэн тэр аймшигт цаг ирж гэнэ ээ.

	Тэр өдөр Энесай мөрнөөр суудаг киргиз омгийнхон ахмад жолоодогчоо оршуулжээ. Кульче баатар хэмээх тэр хүн киргиз угсаатныг олон жил дагуулан, олон удаа аян дайн хийж, олон удаагийн тулалдаанд цавчилдан гарсан хүн юм байжээ. Тэр баатар дайнд шархтаж үзээгүй боловч өөд болох цаг нь иржээ. Баатрын нэгэн овогтон хоёр өдөр маш ихээр гашуудаж, гурав дахь өдөр баатрынхаа шарилыг эх газартаа нутаглуулах болж гэнэ ээ. Эртний заншлаар тэр аймгийнхан цөм жолоодогчийнхоо шарилыг өргөж, Энесай мөрний эгц өндөр эргийн дээгүүр явуулж, эх болсон Энесай мөрөнтэй эцсийн удаа салах ёс гүйцэтгүүлдэг байжээ. «Эне» гэдэг нь эх, «сай» гэдэг нь гол голтрог гэсэн үг ажээ. Тэгээд үхсэн баатраараа,

	 

	Чамаас өргөн мөрөн байна уу, Энесай минь

	Чамаас энхрий нутаг байна уу, Энесай минь

	Чамаас гүн зовлон байна уу, Энесай минь

	Чамаас эрх чөлөөтэй юм байна уу, Энесай минь

	 

	Чамаас өргөн мөрөн байхгүй, Энесай минь

	Чамаас энхрий нутаг байхгүй, Энесай минь

	Чамаас гүн зовлон байхгүй, Энесай минь

	Чамаас эрх чөлөөтэй юм байхгүй, Энесай минь...

	 

	гэж Энесай мөрний тухай дууг эцсийн удаа дуулуулахын тулд тийнхүү мөрний эргээр авч явдаг байжээ.

	Чингээд оршуулах толгой дээр гараад булшин дотроос баатрынхаа толгойг өргөж, «Нутаг ус чинь энэ байна. Хөх тэнгэр чинь энэ байна. Нэг мах цусны аймаг угсаатан чинь бид байна. Бид чамайгаа үдэх гэж цөм ирсэн шүү! Одоо тайван нойрс доо» гэж дөрвөн зүг найман зовхисыг харуулдаг байжээ. Чингээд хожим холын удам сударт нь дурсгал болгож булшин дээр нь чулуу босгож орхидог байжээ.

	Оршуулах өдөр бүх омгийнхон гэрээ мөрний хөвөөнд эгнүүлэн барьж, нас барсан баатартайгаа гэрийнхээ үүдэнд салах ёс хийдэг байжээ. Баатрын бие цогцсыг авсанд хийхэд олон бүгдээр сөгдөж, гашуудлын цагаан туг бөхийлгөн олон бүгдээр хангинатал уйлах бүлгээ. Тэндээс цөм хөдлөн дараачийн гэрийн үүдэнд очиход тэнд мөн гашуудлын цагаан туг бөхийлгөж, олон бүгдээр уйлалддаг ажээ. Ийнхүү айл айлын үүдэнд салах ёс хийсээр оршуулах довцог толгой хүрдэг байжээ.

	Тэр өглөө баатрыгаа оршуулахаар бэлдэж дуусахад наран дээр хөөрсөн байжээ. Морины сүүлээр хийсэн молцог туг баатрын илд бамбайг гаргаж тавиур дээр тавьсан байж гэнэ ээ. Баатрын хүлэг моринд гашуудлын хэвнэг нөмөргөсөн байж гэнэ. Бүрээчид керней бүрээгээ барин, бөмбөрчид добул бас хэнгэргээ зэхэж, хөвчийн модыг найгатал, түмэн шувуу нистэл, уулын гөрөөсийг үргэтэл, өвс ногоо налтал, уул хад доргитол нижигнүүлэхэд бэлэн болсон байжээ. Кульче баатрыгаа дурсаж, уйлан хайлан дуулахаар эмс охид үс гэзгээ задалсан байжээ. Хүчит баатрынхаа цогцсыг өргөхөөр идэр залуус өрөөсөн өвдөг нугалан сөхрөн суусан байжээ. Юм бүхэн цөм бэлэн болж, баатрын шарилыг хүлээж байжээ. Бас тэртээ толгой дээр хойлгын найрт хэрэглэх есөн гүү, есөн шар, ерэн хонь уясан байжээ.

	Гэтэл гэнэт урьд хожид үзэгдээгүй явдал болж гэнэ. Энесай мөрний саваар нутагладаг аймаг угсаатан хэдийгээр өвөр хоорондоо дайтдаг боловч аймаг угсаатны жолоодогчийг оршуулах өдөр айл хөршдөө довтлох эвгүй гэдэг байжээ. Гэтэл нэгэн зандалчин аймгийнхан уй гашууд дарагдсан киргиз омгийнхныг үүр цүүрээр сэмхэн бүсэлж, тал талаас нь гэв гэнэт дайрсанд наадуул нь мориндоо мордож, зэвсэгтээ хүрч амжсангүй ажээ. Чингээд урьд хожид үзэгдээгүй их алаан хядаан болж, киргизүүдийг толгой дараалан хүйс тэмтэрчээ. Ер эр зоригтой гэгддэг киргиз омгийнхныг ингэж гэнэт дайрах гэж дайсан урьдаас бодсон юм байжээ. Энэ булай явдлыг хожим дурсан санах хүнгүй болгох, энэ булай явдлын өс хонзонг хожим авах хүнгүй болгох гэж бүгдийг толгой дараалан хүйс тэмтрээд, цаг үе улиран өнгөрсөн тэр явдлын ул мөр элсээр хучсан мэт балран арилна гэж боджээ.

	Хүнийг төрүүлж өсгөхөд удаан хугацаа хэрэгтэй, харин алж хядахад ядах юмгүй. Өдий төдий олон хүн толгойгоо тас цавчуулаад цусан шалбааг дотор хэвтэж байжээ. Өдий төдий олон хүн дайсны жад мэснээс зугтааж мөрөн голд үсрэн орж, Энесай мөрний давалгаанд живж үхжээ. Оргож амжсан хүн үгүй, амьд үлдсэн хүн үгүй гэнэ. Гэр орныг нь цөмийг нурааж шатаажээ. Эрстсэн олны хүүрийг өндөр эргийн дээрээс Энесай мөрөнд хаяж дээ. Дайснууд, «Энэ нутаг одоо манайх боллоо. Энэ ой одоо манайх боллоо. Энэ мал сүрэг одоо манайх боллоо» гэж учиргүй хөөрч гэнэ дээ.

	Дайсан маш их олз омог олж буцахдаа ой модноос эрэгтэй эмэгтэй хоёр хүүхэд гарч ирснийг мэдсэнгүй ажээ. Тэр хоёр дүрсгүй жаал өглөө хажуугийн модонд очиж сээзгийний дурс хуулахаар эцэг эхдээ хэлэлгүй сэмхэн оргож явсан байжээ. Ой модонд орж наадсаар яваад мэдэлгүй битүү их ширэнгэд орчихсон юм байжээ. Хүмүүс шуугилдан орилолдож, дайн байлдааны их чимээ үүсэхийг дуулаад гэрийн зүг гүйсэн боловч хожимджээ. Тэр хоёрыг харьж ирэхэд эцэг эх, эгч дүүс нь цөм алуулсан байжээ. Хоёр хүүхэд эцэг эх ч үгүй, омог угсаа ч үгүй хоцорч гэнэ дээ. Үнсэн товрог болсон гэрийн буурин дээгүүр ийш тийш хэчнээн гүйвч нэг ч амьд амьтантай тааралдсангүй ажээ. Ингэж нэгэн цагт өнчрөн, нарт дэлхийд хоёулхнаа хоцорч гэнэ ээ. Гэтэл алсад бөөн их тоос харагдаж гэнэ. Дайсан саяхан цусан далай урсгаж олзолсон мал хөрөнгийг нь тууж явсан юм байжээ.

	Хоёр жаал тэр тоосыг үзээд хойноос нь явжээ. Тэрхүү заналт дайсны хойноос уйлж гуугласаар гүйгээд л байж гэнэ. Тэр хоёр бол аргагүй балчир хүүхэд учраас зандалчин алуурчнаас зугтаахын оронд хойноос нь гүйж яваа нь тэр! Хоёр хүүхэд гагцхүү тэр дээрэм тонуул болсон муу ёрын нутагт хоёулхнаа үлдэхгүйг боджээ. Хоёр жаал хөтлөлцөөд мал адуу тууж яваа улсын араас бид хоёрыг аваач! гэж хэчнээн гуугласан авч тэрхүү адуу малын унгалдах нижигнэх их чимээнд тэр хоёрын бяцхан дуу зандалчдын сонорт яаж хүрэх билээ.

	Хоёр жаал их л удаан дагасан боловч гүйцсэнгүй, эцээд газарт үхэтхийн унажээ. Маш их айж, ийш тийш харж ч чадахгүй, хөдөлж ч чадахгүй, бие биедээ наалдан хэвтсээр унтсанаа ч мэдсэнгүй.

	Өнчин хүүхдийг заяа түшдэг гэдэг үг учиртай үг юм. Тэр шөнө хээрийн араатан амьтан хавьтсангүй, зүв зүгээр хонож дээ. Нэг сэрсэн чинь өглөө болчихсон байна гэнэ. Наран мандаад шувуу жиргэн донгодож байжээ. Хоёр жаал өглөө босоод мөнөөхөн тууврын замыг дагаж явжээ. Замдаа жимс, үндэс түүж идсээр гурав хоног явж, нэгэн өндөр уул дээр гарчээ. Уул дээрээс харвал нэгэн их ногоон нуга талд тоо томшгүй олон гэр бариад, тоо томшгүй олон түүдэг гал ноцоож галыг тойрон тоо томшгүй олон хүн бужигнаж их найр хийж байжээ. Охид хүүхнүүд нь дүүжин дээр дуу дуулан наадаж, бөхчүүл нь олныг зугаацуулан, бүргэд шиг эргэлдэн барилдаж, хэн нэгнийгээ чулуудаж байж гэнэ. Дайсан дийлсний баяр хийж байгаа юм байжээ.

	Хоёр жаал очих уу, байх уу, гэлцэн уул дээр нэлээн зогсжээ. Гэтэл шарсан мах, боов боорцог, зэрлэг сонгинын үнэр анхилсан задгай галын дэргэд очмоор санагдаад огт болсонгүй гэнэ ээ.

	Хоёр жаал тэссэнгүй уулнаас бууж очвол олон бүгдээр гайхалдан тойрч,

	— Та хоёр хэний хүүхэд вэ? Хаанаас ирэв? гэжээ.

	— Бид хоёр их өлсөж явна. Идэх юм өгөөч! гэж хоёр хүүхэд гуйжээ. Хоёр хүүхдийн үг хэлээр аль газрын хүүхэд болохыг тэд тааварлаж, тойрон шуугилдаж, энэ хоёр хүүхдийг алах уу, хаанд аваачиж өгөх үү? гэж баахан маргаан болж гэнэ ээ. Ингэж маргалдаж байх зуур өр нимгэнтэй нэгэн эхнэр хоёр хүүхдэд жаахан адууны чанасан мах өгчээ. Хоёр хүүхдийг хаанд аваачих болж, нөгөө хоёр нь махнаас салдаггүй гэнэ ээ. Хоёр жаалыг үүдэнд нь мөнгөн алмас барьсан харуул зогссон өндөр улаан өргөөнд аваачиж гэнэ. Гэтэл шивэр авир яриа үүсэж киргиз омгийн хоёр хүүхэд үл мэдэгдэх зүгээс ирсэн гэнэ. Энэ юу болж байна? гэж сандралдан шуугилдаж, олон бүгдээр найр наадмаа орхиж, хааныхаа өргөө рүү гүйлдэж гэнэ. Энэ үед хаан цас мэт цагаан ширдэг дэвсүүлж олон жанжинтайгаа балаар амталсан айраг ууж, магтаалын дуу чагнаж байжээ. Харц албат нар нь цугларан ирэхэд хаан учиргүй уурсаж, «Тануус яагаад хүнийг тайван суулгахгүй байна? Бид киргиз омгийнхныг хүйс тэмтэрч орхисон биш үү? Та нарыг би Энесай мөрний үүрдийн эзэн болгосон биш үү? Та муусайн аймхай амьтад юунд гүйлдэн ирэв? Та нарын өмнө хэн зогсож байна, харцгаа! Хөөе! доголон цоохор эмгэн хаана байна» гэж өндөр дуугаар бархирсанд олны дотроос нэгэн доголон цоохор эмгэн гарч ирж гэнэ. Хаан түүнд зарлиг буулгаж, «Энэ хоёр жаалыг ой руу аваад яв. Киргиз омгийн угсааг энэ хоёроор эцэс болго. Тэднийг олон үед хэн ч дурсахгүй болго! Цоохор доголон эмгэн чи яв. Миний хэлснийг зарлигийн ёсоор болго!» гэж гэнэ.

	Доголон цоохор эмгэн үг дуугүй мэхийн ёслоод хоёр жаалыг хөтлөн ой руу явжээ. Тэд ой дотуур явж явж, Энесай мөрний эргийн нэгэн өндөр хясаан дээр гарчээ. Доголон цоохор эмгэн хоёр хүүхдийг өндөр эргийн ирмэг дээр зогсоогоод түлхэж унагахын өмнө

	— Сүрлэг их Энесай мину! Гүн усанд чинь уулыг хаявал чулуу мэт тунаюу. Зуун наст нарс мод хаяваас зомгол адил урсгаюу. Одоо өөрийнхөө хоёрхон ширхэг элс-хүний хоёр үр садыг урсган од доо! Энэ хоёрт энэ хорвоод багтах шингэх газаргүй болжээ. Энесай их мөрөн чамд би юу заах билээ? Одны оронд хүн байсан бол тэнгэрт багтахгүй байсан биз. Загасны оронд хүн байсан бол тэнгис голд багтахгүй байсан биз. Энесай их мөрөн чамд би юугаа хэлэх билээ? Энэ хоёр хүний үрийг урсган од доо. Энэ хоёр жаал хар муу санаа байхгүй, хар муу үйл үйлдээгүй, хүний гай зовлонг амсаагүй, хүнд гай зовлон учруулаагүй балчир ахуйн ариун тунгалаг сэтгэлтэй дээрээ манай зэвүүн ертөнцөөс халин одог доо! Сүрлэг их Энесай минь энэ хоёрыг аваад яв даа!

	Бяцхан хөвүүн, охин хоёр учиргүй уйлж байжээ. Тэртээ доош харахаас зүрх халтирам өндөр эргийн дээр зогсож буй хоёрт эмгэний юу хэлж байгааг ухаарах тэнхээ байсангүй ажээ. Тэртээ доор ууртай ширүүн давлагаан оволзоно. Доголон цоохор эмгэн хоёр жаалыг эгц эргийн дээрээс түлхэх гэж ханцуй шамлан

	— Хоёр хүүхэд минь тэврэлдэж, эцсийн удаа салах ёс хий. Хувь зохиол гэдэг ийм байдаг. Намайгаа уучлаарай. Би энэ хэргийг бусдын эрхээр хийж байгаа юм шүү. Одоо яая гэхэв. Харин та нарт бол буян болно... гэж хэлж дуусаагүй байтал хажуугаас

	— Агуу их ухаантан эхнэр, хүлээж бай! Энэ гэмгүй номхон хүүхдийг битгий хөнөө! гэж гэнэ. Доголон цоохор эмгэн эргэн хартал бугын эх сайхан гоо марал зогсож байхыг үзээд ихэд гайхжээ. Гоо марлыг ажвал, уураг шиг дун цагаан зүстэй, ботгоны унгас шиг хүрэн бор хэвлийтэй, намрын хатсан модны мөчир шиг олон салаа эвэртэй, хөхүүл эхнэрийн хөх шиг цулцгар цагаахан дэлэнтэй үзэсгэлэнт сайхан амьтан байжээ. Дүрэлгэр том нүд гунигтайяа ширтэж байжээ.

	— Чи хэн бэ? Яагаад хүний хэлээр ярина? гэж доголон цоохор эмгэн асуужээ.

	— Би гоо марал байна аа. Өөрийнхөө хэлээр яривал чи ухаарч, миний үгэнд орохгүй шүү дээ. Тэр учир хүний хэлээр ярьж байна гэв.

	— Гоо марал чи юу гэв ээ?

	— Их ухаантан эхнэр минь, энэ хоёр хүүхдийг надад өг!

	— Чи эднээр яах нь вэ?

	— Миний хоёр зорголыг хүн алчихлаа. Би үр болгох хүүхэд эрж явна аа.

	— Чи энэ хоёрыг тэжээх гэж үү?

	— Тийм ээ, их ухаантан эхнэр минь гэхэд нь доголон цоохор эмгэн инээж

	— Гоо марал чи сайн тунгаан бодсон уу? Энэ хоёр бол хүний үр сад юм. Хожим том болоод чиний үр зорголыг алах болно шүү дээ... гэж гэнэ.

	— Энэ хоёр том болоод миний зорголыг алахгүй. Би бол энэ хоёрын ээж, эд миний хүүхэд болно. Тэгэхлээр эд эгч дүү нараа ална гэж үү? гэж согоо хариулж гэнэ.

	— Ая, хүн гэдэг ямар амьтан болохыг гоо марал чи мэдэхгүй байна. Хүн гэдэг ойн зэрлэг амьтантай адилгүй. Бие биеэ хайрлах гэж огт үгүй шүү. Энэ хоёр өнчин хүүхдийг чамд өгмөөр байна. Тэгвэл миний үгний үнэн болохыг чи биеэр үзэх болно. Гэтэл энэ хоёр хүүхдийг чиний улаан нүүрэн дээр хүн ална даа. Тэгэхлээр чамд зовлон дээр чинь зовлон нэмэхийн нэмэр шүү дээ гэж доголон цоохор эмгэн хэлжээ.

	— Энэ хоёр хүүхдийг би хүн олохгүй алс хязгаар нутагт аваад явна. Их ухаантан эхнэр минь, энэ хоёрыг өршөөж тавь даа. Би энэ хоёрын үнэнч ээж нь болно. Дэлэн хөх чинэрээд хөхүүлэх үр хүүхэд эрж явна гэж гэнэ. Доголон цоохор эмгэн бодож байгаад

	— Хэрэв тийм бол энэ хоёрыг шалав аваад яв даа. Энэ хоёр өнчин амьтныг тэр алс хязгаар нутагтаа аваад яв. Харин тэр алсын замд энэ хоёр хөнөөгдвөл, аль дайралдсан дээрэмчин улсад алагдвал, том болоод чиний энэ сайхан сэтгэлийг хар санаагаар хариулбал гоо марал чи хар толгойдоо гомдоорой гэж гэнэ ээ.

	Гоо марал доголон цоохор эмгэнд тал өгөөд хоёр хүүхдэд,

	— Одоо та хоёр миний үр, би та хоёрын ээж боллоо. Би та хоёрыг ой мод бүрхсэн цасан уулын дунд орших Ишиг хөл хэмээх их далайн хөвөө нутагт аваад явна даа гэж гэнэ.

	Хөвүүн охин хоёр тэсгэлгүй баярлан, гоо марлыг дагаж хөөрөн гүйлдэж гэнэ. Гэтэл ертөнцийн нэг захаас нөгөө мухарт хүрэх холын замд ихэд ядарч гэнэ. Эвэрт гоо марал эх нь амтат цагаан сүүгээ хөхүүлж, шөнөд нь дулаан биедээ наалдуулан хонож, явсаар их л олон хоног явж гэнэ ээ. Төрсөн нутаг Энесай мөрнөөс их хол явсан боловч шинэ нутаг Ишиг хөл нуур хүртэл яагаа ч үгүй байж гэнэ. Зун намар өвөл хавар дөрвөн цагийн улирал ээлжлэн улирсаар байж гэнэ. Тэд дандаа дүнсгэр их ой мод, төөнөм халуун хээр тал, өргөн их говь, өндөр өндөр уул, ширүүн урсгалт гол мөрнийг туулан туулан явжээ. Чонон сүрэг дайрвал Эвэрт гоо марал хоёр хүүхдээ нуруундаа унуулаад дөрвөн хөлийн чадлаар амь зулбан гардаг байжээ. Нум сум агссан морьтой анчид тааралдаж, «Энэ марал хүний хүүхэд хулгайлаад явж байна! Бариад аваарай!» гэж харван намнахад гоо марал хоёр хүүхдэдээ, «Бөх суугаарай хүүхэд минь!» гэж шивгэнэн шивгэнэн сумнаас хурдан дүүлэн дүүлэн зугтаадаг байжээ.

	Ингэсээр яваад Ишиг хөл нуурын хөвөөнд ирж гэнэ ээ. Өндөр уулын дээрээс харвал эргэн тойрон цаст уулс дүнхийж, ногоон ой модоор хучигдсан уулсын дунд тэнгис далай цалгилж байжээ. Нуурын цэнхэр мандал дээгүүр салхины аясаар алс тэртээ хүртэл хүчит давлагаа цайран яралзаж байжээ. Ишиг хөл нуур бол зах хязгааргүй их далай байжээ. Нэг захад нь наран мандаж байхад нөгөө захад нь шөнө байдаг байжээ. Ишиг хөл нуурыг тоо томшгүй олон уул тойрон хүрээлжээ. Тэр уулсын цаана бас хэчнээн давхар уулс буйг тооловч баршгүй ажээ.

	— Та хоёрын шинэ эх орон энэ байна. Энд газар хагалж, мал адгуулж, загас барьж амьдрагтун. Та нар энэ нутагт мянган жил эв найртай аж төрөх болно. Удам угсаа үр сад чинь арвижиж өнөр өтгөн болно. Та нарын одоогийн энэ үг хэлийг удам судар чинь хэзээ ч мартахгүй, энэ хэлээрээ ярьж, дуулж байх болно. Хүн яаж аж төрдөг вэ, та хоёр тэр ёсоор амьдарцгаа, хүүхэд минь! Би та нартайгаа, тануусын үр ач нартай хэзээд хамт явах болно гэж Эвэрт гоо марал хэлжээ.

	Киргиз омгийн үр сад ингэж шинэ эх нутагтай болж Ишиг хөл нуурын хөвөөнд үүрд сайхан аж төрөх болжээ.

	Цаг мөч харвасан сум адил хурднаа өнгөрч, бяцхан хөвүүн том эр болж, бяцхан охин том хүүхэн болжээ. Чингээд хоёулаа ханилан сууж, эр эм болж гэнэ ээ. Эвэрт гоо марал тэднийг орхисон нь үгүй, Ишиг хөл нуурын орчим ой модонд амьдардаг байжээ.

	Нэг удаа үүр шөнийн заагаар Ишиг хөл нуур бургилан цалгилах их чимээ гарч, эхнэр анх нярайлах болж гэнэ. Эр нөхөр нь сандран байц их хаднаа гарч

	— Эвэрт гоо марал ээж минь, та хаана байна аа? Ишиг хөл нуур шуугин давлагаалж байхыг харна уу? Охин чинь нярайлах гэж байна. Хурдан ирж тус бол! гэж өндөр дуугаар хашхирчээ.

	Энэ үес алсаас жингийн тэмээний хонх адил жингэнэсэн дуутай хонхон дуу гарчээ. Тэр хонхон дуу ойртсоор ирснийг үзвэл Эвэрт гоо марал байжээ. Гоо марал эвэртээ хүүхдийн модон өлгий өлгөөд гүйж ирж гэнэ. Тэр өлгийг хус модоор хийгээд дээр нь мөнгөн хонх зүүсэн байжээ. Одоо ч Ишиг хөл нуурын айлуудад бага хүүхдийн модон өлгийн дээр тэр хонхон дуу жингэнэж байдаг билээ. Ээж нь хүүгийнхээ өлгий хөдөлгөхөд мөнгөн хонх жингэнэх нь үнэхээр Эвэрт гоо марал эвэртээ хус модон өлгий өлгөөд алс холоос ирж яваа юм шиг дуулддаг билээ...

	Эвэрт гоо марал ч ирж гэнэ. Эхнэр нь нярайлж гэнэ.

	— Энэ өлгийг танай ууган хүүд авчирлаа. Та хоёр олон үртэй болно. Долоон хүү, долоон охинтой болно доо гэж Эвэрт гоо марал эх нь хэлжээ.

	Эцэг эх хоёр тэсгэлгүй баярлаж гэнэ. Ууган хүүхдээ Эвэрт гоо марал эхийгээ хүндэтгэн Бугубай гэдэг нэр өгч гэнэ. Бугубай том болоод кивчаг омгийн нэгэн үзэсгэлэнт охиныг эхнэр болгон авч бугын овогтон, өөрөөр хэлбэл Эвэрт гоо марал эхийн овогтон үржин өсөж өнөр өтгөн болж гэнэ ээ. Ишиг хөл нуурын хөвөөнд бугын гаралтай хүчирхэг том омог отог бий болжээ. Бугын омгийнхон удам судраа таниулах гэж гэрийнхээ үүдэн дээр марал бугын эвэр хаддаг байжээ. Бугын омгийнхон харийн дайсныг уулгалан довтлох буюу хурдан морь уралдахад Буга! Буга! гэж хашхиралддаг ажээ. Тэд ямагт дийлдэг, түрүүлдэг байжээ. Тэр үес Ишиг хөл нуурын ууланд тэнгэрийн одод ч атаархам үзэсгэлэнт эвэрт цагаан марал буга согоо бэлчин явдаг болжээ. Энэ бол Эвэрт гоо марлын үр сад байжээ. Тэднийг агнах үргээх хүнгүй байжээ. Бугын омгийнхон марал буга харвал мориноос бууж зам тавьж өгдөг байжээ. Сэтгэлт хүүхнээ ч цагаан маралтай зүйрлэн магтдаг ажээ.

	Гэтэл нэгэн цагт бугын омгийн туйлын алдартай, туйлын баян хүн насан өөд болж гэнэ ээ. Тэднийх хэдэн мянган хоньтой, хэдэн мянган адуутай, хавийн улс цөм тэдний малыг хариулдаг байжээ. Өвгөний хэдэн хүү өөд бологчийн хойлгын найрыг туйлын нижгэр хийж, нутаг газрынхаа хамгийн нэртэй цуутай улсыг цөмийг урьж гэнэ. Ишиг хөл нуурын хөвөөнд нэгэн мянга нэгэн зуун гэр барьж зочин гийчнийг буулгажээ. Хойлгын найрт хэчнээн мал гаргаж, хэчнээн айраг сөгнөж, хэчнээн түмэн янзын зоог барьсныг бүү мэд! Насан өөд бологчийн хөвүүд туйлын ихэмсэг алхлан, эцгийн ийм баян элбэг хөрөнгийг бид өвлөн үлдэв гэдгийг улс мэдэг, эцгээ хэрхэн сайхан хүндлэн дурссаныг улс хараг гэж боджээ. (Ай хүү минь, оюун ухаанаар гайхуулахын оронд эд агуурсаар гайхуулахаас муухай юм үгүй шүү).

	Дуучин ерөөлчид талийгаачийн хөвүүдийн бэлэглэсэн армаг тарган морьдыг унаж, булган малгай, торгон дээл өмсөж ийш тийш давхилдан насан өөд бологч, түүний өв залгамжлагчдыг магтан дуулцгааж байжээ.

	— Ийм жаргалтай амьдрал, хойлгын ийм өргөн найр энэ нартад үзсэн үү? гэж нэг нь магтана.

	— Энэ хорвоо тогтсоноос хойш ийм элбэг найр болоогүй юм гэж нөгөө нь дуулна.

	— Биднээс ондоо эцэг эхээ ингэж хүндэлдэг, эцэг эхийнхээ алдар хүндийг ингэж мандуулдаг, тэдний ариун нэрийг дурсдаг газар хаана ч байхгүй гэж нэг нь хашхирна.

	— Уран үгтэй дуучид аа, та нар юу гэж дэмий ярина вэ? Энэ их арвин баялаг, талийгаачийн эрхэм нэрийг магтаж гүйцэх үг энэ дэлхийд байхгүй шүү! гэж нөгөө нь орилно.

	Тэд өдөр шөнө хоёр ингэж үгээр булаацалдаж байжээ. («Ай хүү минь, дуучин улс үгээр их тэмцэлдвэл дуучин биш дууны дайсан болдог юм»).

	Хойлгын ёслол олон хоногийн найр болж гэнэ. Баян эзний бардам хөвүүд бүхнийг дарж, бүхнээс дээр гарч, алтан дэлхийд алдар нэрээ мандуулахыг туйлын хүсэж байжээ. Чингээд эцгийнхээ булшин дээр марал бугын эвэр тавьж, энэ булш бунхан бол Эвэрт гоо марлын омгийн алдарт өвгөдийн алтан шарил мөн гэдгийг бүхэнд таниулах ухаан бодож гэнэ. (Ай хүү минь, баян хүнээс бардам санаа төрдөг, бардам хүнээс мунхаг сэтгэл төрдөг гэж урьдын улс ярьдаг байсан юм даа).

	Эцгийгээ дурсгах гэж ийм урьд хожид дуулдаагүй санаа сэдсэн баян эзний бардам хөвүүдийн санааг хэн ч хориглож чадсангүй ажээ. Тэд хэлсэн ёсоор гүйцэтгэж, анчин гөрөөчдийг дуудаж, явж марал буга алж, эврийг нь огтлон ир гэж тушаажээ. Анчид яваад нисэж буй бүргэдийн далавч адил алдалсан сайхан эвэр авчирч гэнэ. Арван найман салаатайг үзвэл арван найман настай буга байх нь гэж баян хөвүүдийн санаанд яв цав таарч гэнэ. Уран дархан улсыг дуудаж нөгөө эврээ эцгийн булшин дээр зоолгож гэнэ.

	— Марал буга алдаг ямар ёс гарав? Эвэрт гоо марлын удам судрын амь насанд хэн ингэж аймшиггүй халдав? гэж өвгөд хөгшид дургүйцэж гэнэ. Гэтэл баян хөвүүд

	— Энэ марлыг бид харьяат нутгаасаа агнасан юм. Манай харьяа нутаг дэвсгэрт буй ялаанаас өгсүүлээд тэмээ хүртэл явдаг, мөлхдөг, нисдэг амьтан болгон бидний юм. Бид өөрийн юмаа яаж ч байсан та нарт падгүй гэж омогдож гэнэ.

	Зарц албат нар нь өвгөчүүлийг ташуурдан жанчиж, моринд буруу харуулж унуулаад шившиглэн хөөж гэнэ ээ.

	Тэр өдрөөс эхлэн Эвэрт гоо марлын удам сударт маш их гай түйтгэр тохиолдох болжээ. Бараг хүн болгон цагаан марал буга агнадаг болжээ. Бугын омгийн хүн болгон эцэг өвгөдийнхөө булш бунхан дээр марал бугын эвэр тавьдаг болжээ. Насан өөд бологчийн булшин дээр бугын эвэр тавихыг хамгийн их буян гэж үзэх болжээ. Бугын эвэр олж тавьж чадаагүй хүнийг ёс журамгүй хүн гэж үзэх болжээ. Марал бугын эвэр өвөр хоорондоо андалдах болж, олноор нөөж дарах болжээ. Эвэрт гоо марлын омгийн зарим нэг нь бугын эврээр элдэв уран гоё эд хийж мөнгө зоосоор зардаг болжээ. («Ай хүү минь, мөнгө зоос буй газар сайн, сайхан бүхэн алга болдог юм даа»).

	Ишиг хөл нуурын марал буга ингэж барагдахад хүрч гэнэ. Бугыг хайр найргүй намнадаг болж гэнэ. Марал буга хүний мөр гараагүй их их байц хаданд гаравч хойноос олж намнадаг болж гэнэ. Анч мөрч ноход тавьж үргээлгээд анчид далд газраас алдалгүй харван алдаг байжээ. Марал бугыг сүрэг сүргээр нь агнадаг болж гэнэ. Анчид олон салаа эвэртэй буга алах гэж хоорондоо мөрийцдөг болж гэнэ.

	Марал буга үзэгдэхгүй болж, ой мод хоосорчээ. Шөнө дунд, өглөө үүрээр марал бугын урамдах дуун дуулдахгүй болжээ. Ойн цоорхойд бэлчин буй бугын сүргийг нэг ч хүн олж үзэхгүй болж гэнэ. Марал буга эврээ нуруундаа наагаад их ганга жалгын дээгүүр шувуу адил дүүлэн харайхыг нэг ч хүн олж үзэхгүй болж гэнэ. Хойч хойчийн улс насаараа марал буга олж харахгүй болжээ. Гагцхүү түүний тухай домог үлгэрээс дуулж, хааяа булш бунхан дээр тавьсан бугын эвэр олж үзэх бүлгээ. Эвэрт гоо марал яасан бэ? гэвэл, Эвэрт гоо марал хүнд маш ихээр гомдож гэнэ. Хурдан ноход, бууны сумнаас гарах газаргүй болж марал буга маш цөөрөн хуруу дарам хэдхэн үлдсэнд Эвэрт гоо марал уулын хамгийн өндөр оргил дээр гараад Ишиг хөл нууртай салах ёс гүйцэтгээд үлдсэн үр төлөө дагуулан, алсын их давааг давж, ондоо хязгаар нутаг, ондоо ууланд явсан юм гэж ярьдаг юм.

	Энэ газар дэлхий дээр ийм л явдал болдог юм даа. Энэ үлгэр ингээд дууслаа. Үнэмшинэ үү, байна уу, чи л өөрөө мэд.

	Харин Эвэрт гоо марал тийнхүү тэр нутгийг орхиж явахдаа хэзээ ч эргэж ирэхгүй гэж хэлсэн юм гэнэ лээ...

	Ууланд дахин намар болов. Шуугиантай, зугаатай зун цаг дахин дүнсгэр намрын байдалд шилжив. Отрын малын хөлийн тоос дарагдаж, түүдэг галууд унтрав. Малчид малаа туугаад өвлийн оторт гарав. Уул, ой мод эзгүй болов.

	Гагцхүү бүргэд шувуу дуугаран, нисэлдэх нь үзэгдэнэ. Голын ус татарч, зун цагийн омголон шуугиан нь намджээ. Өвс ногоо хатаж хагдраад модны навч унаж эхлэв.

	Хамгийн өндөр уулын оройд шөнөдөө шинэхэн цас мөнгөн өнгөөр цайран гялтганах болов. Өглөө босоход уулсын орой хяр үс гүйцсэн хар үнэгний зоо адил бууралтан харагдана.

	Хавцлын салхи хүйтэн жихүүн боллоо. Гэвч хур бороогүй, нартай тунгалаг байв.

	Голын цаад ой мод түргэнээ намрын өнгийг олж байв. Голын хөвөөнөөс эхлээд дээшээ Хар төглийн зах хүртэл эгц хажуугийн явган ой шарлажээ. Ялангуяа улиас, хус модон ширэнгэ улайран шаргалтаад онц тодхон харагдана. Уулын цасан оргилтой залгах их ойн зах хүртэл барайн дүнсийсэн нарс, гачуурын зах хүртэл нэлэнхийдээ тийм улаан, шаргал харагдах ажгуу.

	Төгөл дотор урьдын адил цэмцгэр, сүмийн дотор орсон адил чив чимээгүй ажээ. Тэнд зөвхөн бат ургасан моддын их бие хүрэнтэж, хатсан давирхайн үнэр анхилна. Тэнд зүү адил түмэн хүрэн шилмүүс модны ёроолд газраар нэг үргэлжилнэ. Хөгшин нарсны торгон оройд үл мэдэг салхин шуугина.

	Гэтэл энэ өдөр ууланд хар турлиах өглөөнөөс хойш зогсоо зайгүй шаагина. Нарсан ойд турлиах үймрэн хар баарцаг болжээ. Ойн дотор сүхний дуу гармагц хар турлиах цугларч, гэгээн цагаан өдөр гэр орноо дээрэмдүүлсэн юм шиг үймэлдэж, уулын оройгоос гуалин огтлоод уулын уруу булхайдаж яваа хоёр хүнийг даган бөөн шагшаан шуугиан болжээ.

	Тэр хоёр хүн уулын дээрээс урт гэгчийн гуалин булхайдаж явжээ. Орозкул өмнө нь, булхайн морь хөтлөн явна. Тэр бээр цув нөмрөгөө модны гишүү мөчирт орооцолдуулан тээглүүлж, анжсанд зүтгэн яваа шар адил хүнд ихээр амьсгаадна. Булхайн араас Момун өвгөн дагажээ. Ийм өндөр ууланд гарна гэдэг өвгөнд ч бас яггүй байжээ. Тэр мөн учиргүй амьсгаадна. Өвгөн урт гэгчийн хусан ац бариад гуалинг залж явав. Бүдүүн гуалин заримдаа хожуулд, заримдаа том чулуунд үзүүрээр шааж тээглэнэ. Заримдаа эгц газар хөндөлдөн ташиж, уулын уруу өнхрөхийг завдана. Хэрэв нэг өнхөрвөл юу байх вэ, хоёулыг цохиж алах болно. Бүдүүн гуалингийн өмнө хойно гарч модон дэгээгээр залж явна гэдэг аминд осолтой ажил байтал харин Орозкул айгаад хажуу тийш үсрэн зайлжээ. Орозкул тийнхүү үсрэн зайлангуут эргэн харвал хөөрхий Момун тэр лут гуалинг өнхрөхөөс амь өрсөн тогтоогоод хүлээн зогсож байхыг харахдаа ихэд ичингүйрч арга буюу буцаж ирээд морио хөтлөн алхах ажгуу. Гэвч өөрийн шившгийг далдлахын тул бусдыг шившиглэх хэрэгтэй гэж үг байдаг. Орозкул ичихдээ

	— Чи намайг энэ хорвоогоос тонилгох гээд байна уу? гэж өвгөнийг зандарна.

	Энэ ууланд ондоо хэн ч үгүй тул өвгөн настай хүнийг ингэж аашилж байхыг чи хаана үзсэн юм бэ? гэж Орозкулыг зэмлэх хүн байхгүй. Хадам эцэг нь аргаа барахдаа, энэ модонд би ч даруулж болно. Би ямар санаатай өнхрүүлэх гэж байгаа биш, юунд дэмий бархирна вэ гэж мятархайхан өгүүлжээ. Орозкул энэ үгийг дуулаад улам уурсаж

	— Үүнийг харав уу? Чи модонд даруулав гэж бодоход чи үеэ өнгөрөөсөн хүн, чамд ямар хамаа байх вэ! Би даруулчихвал чиний тэр муу охиныг хэн авах юм? Үр хүүхэд гаргадаггүй, тэр чөтгөрийн шавширга шиг амьтан хэнд хэрэгтэй юм бэ?.. гэж ихэд эгдүүцэхэд нь Момун

	— Хүү минь чи ер хүнийг хүн гэж үздэггүй их хэцүү хүн юм даа гэчихжээ. Орозкул зогтусаж, өвгөнийг учиргүй муухай хялайж

	— Чам шиг хөгшин амьтан аль хэдийн тулганы хажууд, үнсэнд бөгсөө ээгээд хэвтэж байх биш үү. Гэтэл чи хүнээс илүү цалин авч байгаа биш үү! Тэр цалинг чи хаанаас авч байна гэж боддог вэ? Би л олж өгч байна. Тэгээд чи ондоо яаж хүндлүүлэх гэсэн юм бэ? гэхэд нь:

	— За яамай даа, би санаандгүй үг хэлжээ гэж өвгөн дуугүй болов.

	Тэд явсаар хэсэг өндрийг өнгөрөөд нэгэн налуу дээр гарч түр амьсгаагаа дарахаар зогсов. Морь нь усан хулгана мэт хөлөрчээ.

	Мөнөөхөн хар турлиах бас л үймэлдэн эргэлдсээр ажээ. Тэд хар баарцаг олноор эргэлдэн нисэж, энэ өдрийг дандаа бархирч өнгөрүүлэх гэж зорьсон мэт тасралтгүй шагшин шуугилдсаар байжээ. Момун өвгөн ондоо яриа үүсгэж, Орозкулын уурыг жаахан намжаах санаатай

	— Энэ жил эрт өвөл болох нь шиг байна. Шувуу буцах гэж цуглаж байна... гээд хэл мэдэхгүй шувуудын өмнөөс уучлал эрэх мэт, цуглах үед нь саад хийхэд эд шувууд дургүй байдаг юм гэж аяархан нэмж хэлжээ. Орозкул ууртай эргэж хараад

	— Хэн эдэнд саад хийв? гэж царай нь гэнэт ув улайж, — Өвгөн чи, юу л хэлэх гээд байна даа гэж хэдий амандаа аяархан дуугарсан авч дууны нь өнгөнд илэрхий занасан аялгуу илэрчээ.

	«Харав уу! Нэг юм битүү хэлж байна шүү! Энэ муусайн шувуунаас айгаад мод огтлохгүй, мөчрийг ч хугалахаа байх хэрэг үү? Тэр дэмий! Би одоохондоо энэ уулын эзэн юм» гэж Орозкул ууртай бодож байжээ. Чингээд толгойн дээр бархиралдах шувуудыг туйлын ууртай харж

	— Пулемёт байдаг болоосой, шүршиж орхих юм сан! гэж буруу харж муухайгаар хараах нь дуулджээ.

	Момун дуугүй болов. Хүргэн хүүгийн элдэв муухай хараалд яаж дасах билээ. «Бас л намайг элдвээр хараах нь. Архи уувал агсарна. Уухгүй бол бас муухай аашилна. Хүн ер яахаараа ийм болчихдог юм бэ? Хүн сайн байх тусам муу байна. Ичих эрээлэх ч гэж байхгүй, ухаарч бодох ч гэж байхгүй жигтэй юм. Ер юмыг ийм л байх ёстой юм шиг бодох юм. Өөрийгөө дандаа зөвтгөнө. Өөрөө л болж байвал бусад хүн яаж ч байсан хамаагүй гэж боддог биз. Хүн бүгдээр долигонуулж аргадуулж байх санаатай. Аргадахгүй бол муухай аашилна. Харин ч энэ уулын мухарт ой модон дотор ганц хоёр хүнийг даргалж байгаа нь яамай. Түүнээс биш дээгүүр албанд тавьчихвал баллах хүн шүү... Ийм хүнийг дээш нь гаргаж ердөө болохгүй. Ямагт өөрийн бодсоноор тас зүтгэнэ. Ийм хүнийг яах ч аргагүй. Юм болгон дээр хүний гар харна, хүний ул шагайна. Өөрөө л аятай болж байвал бусад хүн падгүй. Тэгсэн мөртөө өөртөө зөвийг авна. Ийм хүнийг дээш нь гаргаж огт болохгүй...» гэж өвгөн гуниглан бодож байтал

	— За зогсоод яах вэ, явъя! гэж Орозкул захирч өвгөний бодож байсныг сарниулжээ. Тэд цааш хөдлөв.

	Өнөө өглөөнөөс хойш Орозкулын сэтгэл тун тавгүй байжээ. Өглөө мод татах багаж хэрэгслээ голын цаана гаргах гэхэд Момун ач хүүгээ сургуульд нь хүргээд ирье гэж яаран яваад өгсөн байжээ. Шал солиотой юм! Жаал хүүг сургуульд нь хүргэж өгөх гэж өглөө болгон морь эмээллэж, орой бас авах гэж давхина. Эцэг эхдээ хаягдсан энэ завхуул жаалтай дандаа зууралдана. Хичээлээс хожигдуулж болохгүй гэж ирээд л сүйд болно. Тэр нь сургуульд яваад яваад юу болохыг тэнгэр ч тааж мэдээгүй байгаа хэрэг шүү! Тэгж болдог юм уу? «Би одоохон эргээд ирнэ. Хөвүүн хичээлдээ хожигдож очвол багш эмэгтэйн өмнө ичгэвтэр болно» гэнэ. Ичих юмаа олж дээ! Ай тэнэг амьтан! Тэр багш эмэгтэй гэдэг нь хэн бэ? Таван жил ганц пальтоноос салахгүй, хэдэн дэвтэр, нэг муу цүнх барьж явахаас цааш гардаггүй амьтан шүү, тэр нь! Үргэлж зам тосож, машинд гар өргөж, аймаг ороод юм бүхнийг нэхнэ. Сургуульд нүүрсгүй болов, цонхны шилгүй болов, цэрд байхгүй, самбарын алчуур ч алга гэж дандаа дутсан гуцсан юм ярьж явдаг амьтан. Тийм сүрхий багш юм бол ийм сургуульд багшилдаг юм уу? Бас тэгээд «Оодой сургууль» гэж гоё нэр өгснийг нь яана! Нээрэн л оодой сургууль даа. Тэглээ гээд ямар ашиг байна? Жинхэнэ багш нар чинь хот газар л байгаа юм даа. Хотод бол шилэн байшинд хичээллэнэ. Багш нар нь хүзүүндээ зангиа зүүнэ. Гэвч хотод... Гудамжаар нь том том дарга нар үргэлж явна. Унадаг машиныг нь яана! Сайхан урт хар машин харахын завгүй л гулалзаад өнгөрөх нь тэр! Гэтэл хотын улс тэр машинуудыг огт анзаардаггүй юм шиг байдаг юм. Тэдэнд харах зав ч байхгүй, үргэлж л ийш тийш яаран гүйлдэнэ. Хот газар бол амьдрах шиг амьдарч байгаа юм даа! Хот орж л суух юм сан. Хотод бол хүнийг албан тушаалаар нь хүндэлж чадна. Хүндлүүлэх ёстой л юм бол хүндлүүлэх л хэрэгтэй. Том албан тушаалын даргыг томоор л хүндлэх хэрэгтэй. Ер их боловсон улс юм даа. Нэг айлд орж, зочлуулаад юм уу, бэлэг сэлт авлаа гэхэд оронд нь уулнаас гуалин булхайдаж өгөх гэж ингэж үйл тамаа үзэж явахгүй дээ. Энд бол нэг хүн тавь юм уу, сайн даа зуун төгрөг өгвөл оронд нь зөндөө мод ачиж явна. Тэгээд бас Орозкул хээл хахууль авдаг энэ тэр гэж элдвээр гомдол мэдүүлэхийг нь яана!.. Мөн ч харанхуй улс шүү.

	Хот л орох юм сан... Энэ уул, ой мод, энэ муу ёрын гуалинг, энэ муу хөндий хоосон хэвлийт эхнэрийг, энэ муу мангуу өвгөнийг, тэр муу зулбасгатай нь цөмийг хаяж орхиод хот орж суух юм сан. Тэгвэл ч овьёосонд тавьсан цатгалан морь шиг жаргана даа. Тэгвэл өөрийгөө бусдаар заавал хүндлүүлнэ дээ. «Орозкул Балажанович гуай, орж болох уу!» гээд л зөвшөөрөл авч орох болно доо. Тэгээд хотын нэг хүүхэнтэй гэрлэчих юм сан! Тэгж яагаад болохгүй билээ? Ямар нэг жүжигчин юм уу, микрофон бариад бүжиглэж байгаад дуулдаг гоё хүүхнүүдийн нэгтэй сууж орхихгүй юу! Тэд гол нь том даргатай л сууж байвал болдог улс гэж ярьдаг юм билээ. Тийм нэг эхнэр сугадаад, хүзүүндээ зангиа зүүчхээд кино үзэх гээд алхаж явахгүй юу. Эхнэрийн гутлын өсгий тог тог дуугараад л үнэртэн танартан ханхлаад л хажуугаар өнгөрсөн хүн хамраа сунгаад л өнгөрч байх сан. Бас хүүхэдтэй болбол сайхан! Тэгвэл хүүгээ хууль цаазын сургуульд оруулж, охиноо төгөлдөр баян хуур дардаг болгох сон доо. Хот газрын хүүхэд харваас их ухаантай сэргэлэн шүү! Гэр орондоо дан оросоор ярина. Хөдөө тосгоны үг хэлээр толгойгоо зовоохгүй. Би бол үр хүүхдээ, «Аав аа, ээж ээ, ийм юм авъя, тийм юм авъя» гэдэг болгоно доо! Ер үр хүүхдээсээ юм харамлаж болдог юм уу? Тэгвэл ч олон хүний хамар сөргөөж, ер Орозкул гэж хэн болохыг үзүүлэх юм сан. Би ер бусдаас юугаар дутах юм бэ? Тэр дээр гарчихсан улс чинь надаас илүү юм гэж үү? Тийм биш надтай л адилхан хүмүүс. Харин тэд азтай юм. Би бол азгүй юм. Би бол буянаа барчихсан амьтан! Энэ ч миний л буруу юм даа. Ойн аж ахуйн түр сургууль төгсөөд хотод аль нэг техникум юм уу, болбол дээд сургуульд л шургачихдаг байж. Албан тушаалд яарч, сэтгэл татагдаад энэ байхгүй юу. Бага ч гэсэн яах вэ албан тушаал л гэж боддог байлаа. Гэтэл одоо уулын уруу гуалин чирч, илжиг шиг зүтгэж явах ч гэж дээ... Ядахдаа энэ муусайн турлиах юу ч билээ. Үхсэнээ хийж эргээд үхсэнээ хийж бархираад байгаа золигууд вэ! Пулемёт байдаг сан бол шүршиж орхих юм сан...

	Орозкулын сэтгэл бухимдаж тавгүй болох учир шалтгаан бий. Юу гэвэл зуны дэлгэр цаг өнгөрч, намар боллоо. Хоньчин адуучин айлд очиж дайлуулж суудаг цаг өнгөрчээ. «Нугын цэцэг гандав. Нутаг доошлох болов» гэж дуулдаг цаг болжээ.

	Намар болсон учир Орозкул мөнөөхөн дайлуулж хүндлүүлж, ам өр алдсанаа бодох цаг болжээ. «Байшингийн дам нуруу хийх хоёрхон гуалин уу? Ийм яльгүй юмыг яриад яана! Машинаа олоод л очоорой!» гэж бардамнан гайхуулж хэлсэн үгээ бодох цаг болжээ.

	Архи балгаж, ам халаад дэмий юм чалчиж бэлэг сэлт авчихсан болохоор одоо хөлсөө асгаруулан, аахилж амьсгаадаж, энэ дэлхий ертөнцийг аль муугаар харааж, уулын уруу гуалин чирч явахаас яах вэ. Тэгж хэлдэг нь буруу болжээ. Ер Орозкулын бүхий л амьдрал буруутаж яваа хүн. Гэнэт цөхөрсөн мэт, «Үхсэн хойноо эндээс дуртай тийшээ яваад өгье, байз» гэж бодтол яваад яваад хаа холдохгүйгээ тэр даруй ухаарав. Би хаана ч хэнд ч хэрэггүй хүн юм. Саяны бодсон тэр амттай амьдралыг хаанаас олж амсахгүйгээ тэр мэднэ.

	Энэ газраас оргож зайлах юм уу, хэлснийгээ биелүүлэхгүй бол хамгийн сайн найз нөхөд нь ч матах болно. Хүн ер арчаагүй, найзгүй болжээ. Уржнан бугын омгийн нэг хамаатан хүнээс идэх төлөг авч намар нэг бүдүүн нарсан гуалин өгнө гэж ам алдсан ажээ. Гэтэл тэр намар уулын өөд авирч мод огтлохоос залхуурчээ. Амаар ярихад ч амархан. Тэр өндөр уул өөд авирч, бүдүүн мод огтлон, булхайдаж бэлд оруулна гэдэг тийм ч хялбар ажил биш. Арав хорин жил болсон бүдүүн мод бол бүр ч ярьдаггүй хэрэг! Алт амласан ч тийм ажил хийнэ гэдэг ярьдаггүй хэрэг. Тэр үес ядахдаа Момун өвгөний бие муудаж хэвтсэн байлаа. Ганцаараа явж бүтэхгүй, ер хэн ч ганцаар явж уулнаас бүдүүн гуалин огтлон татсан нь үгүй. Хэчнээн бүдүүн нарс байлаа гэхэд хөрөөдөөд унагаж болно. Булхайдаж яаж дийлэх билээ. Юу болохыг урьдаас мэдэж байсан сан бол Сейдахматын хамт л уул өөд мацдаг байж. Гэтэл Орозкул залхуураад хамаатныхаа хүнийг нарийхан шургааг төдийхнөөр хуураад өнгөрөөчихье гэж боджээ. Цаадах нь ёстой бүдүүн гуалин өгсөн ч ханахгүй хүн байжээ. «Чи идэх төлөг авахдаа мэргэн, эргээд хэлсэн ёсоор хариу өгч чадахгүй ээ!» гэхэд нь Орозкул уурлаж, хүний өгснийг авахгүй бол хохь чинь! Манайхаас зайл! гэж хөөжээ. Цаад залуу нь зүгээр өнгөрсөнгүй, Сан-таш гэдэг дархан уулын ойн эргүүл Орозкул Балажановын талаар дээд газар гомдол мэдүүлж өргөдөл бичжээ. Бичих бичихдээ Орозкулыг «социалист ойг хөнөөсөн» хэрэгт татаж буудан алахад болохуйцаар үнэн худал зүйл бичсэн байжээ. Түүнээс хойш аймгийн хянан шалгах газраас, Ойн аж ахуйн яамнаас байн байн дуудан, уг будилааныг арайхан тайлсан билээ. Тэгэхэд Орозкул хамаатан садан ч бол доо чи! «Бас тэгээд бид бол цөм Эвэрт гоо марлын үр сад. Нэг нь олныгоо, олон нь нэгийгээ бодно шүү» гэж ярихыг нь яана! Улаан мөнгөний төлөө нэгийнхээ хоолойг тас шахах юм уу, шорон гянданд суулгах гэж буй улсад тэр марал зарал ямар чөтгөрийн хамаатай юм бэ! Урьдын хүмүүс л тэр марал зарал гэдэгтээ итгэж явсан биз. Тэр цагт ямар инээд хүрэм тэнэг, харанхуй бүдүүлэг улс байсан юм бэ! Одоо бол хүн болгон соёлтой, хүн болгон бичигтэй болсон цаг. Бага балчир хүүхдийн тэр үлгэр домог хэнд хэрэгтэй юм бэ ер гэж эгдүүцэн боджээ.

	Түүнээс хойш Орозкул Эвэрт гоо марлын удам судар ч бай, ер таньдаг таньдаггүй хэнд ч ганц хуурай гишүү, мөчир өгөхгүй гэж ам өчиг өгсөн хүн.

	Гэтэл бас л зун цаг ирж, уулын нов ногоон нугад цагаан гэр ярайх болов. Хонь мал майлалдаж, гол горхины дээгүүр утаа манан татах болов. Наран ээж, сэнгэнэсэн сайхан айраг, цэцэг навчийн үнэр анхилах болов. Айлын гадаа нялх ногоон дээр суугаад олон танил найз нөхдийн хамт айраг ууж, хурганы мах идэж суух гэдэг юутай сайхан. Нэг аяга архи залгитал дотор нь халаад ургаа модыг үндсээр нь булга татаж өгсөн ч яадаг юм гэж санагдаад явчихна. Орозкул ийм үед урьд өгсөн ам өчгөө мартаж орхино. Их ойн том эзэн гэж хэлүүлж явах нь түүнд жаргалтай санагдана. Чингээд бас л мод өгнө гэж ам алдаж, бас л бэлэг хишиг авах ажээ.

	Тэгээд уулын бас нэг өвгөн нарсны ургаа байх хоногийн тоо богинохон болж, гагцхүү намар болохыг хүлээх болно.

	Гэтэл намар гэдэг нэг л мэдэхэд талыг хунин, уулнаа хүрч ирсэн байна. Өвс ногоо гандаж, модны навч унаж эхэлнэ.

	Алим жимс боловсорч, хурга ишиг биежиж гүйцэв. Хоньчид хургаа ялгах цаг боллоо. Эхнэр хүүхнүүд зун хураасан цагаан идээгээ өвөл идэхээр уут савандаа хямгадах болов. Эрчүүл нь нам бэлийн бэлчээрээс хэнийх түрүүлж нүүхээ ярилцана. Зун Орозкултай ярилцсан нэг нь тийм өдөр, тийм цагт машинтай очиж, нөгөө өгнө гэсэн модыг чинь авна шүү гэж сануулдаг болов.

	Тийнхүү өнөө орой чиргүүлтэй машин ирж хоёр урт гуалин ачиж явах ёстой байлаа. Нэгийг нь доош татаж, голын цаана машин хүрэх газар аваачсан байжээ. Нөгөөг нь одоо татаж яваа нь энэ. Орозкул хэрэв энэ гуалинг өгнө гэж ам алдан ууж идсэнээ одоо буцаан өгч болдог сон бол өгмөөр л байв. Ингэж махаа идэж явна гэдэг түүнд үнэхээр бэрх зовлонтой байжээ.

	Гэтэл уулын мухарт ингэж үйлээ үзэж суухаа болих хувь тавилангүй байжээ. Өнөө үдэш машин ирж, хоёр гуалин шөнө ачих болно.

	Мод ачсан машин хэл амгүй өнгөрвөл ч бас яах вэ. Сангийн аж ахуйг заавал дайрч, конторын үүдээр гарахаас ондоо зам байхгүй. Гэтэл сангийн аж ахуйд цагдаа, улсын байцаагч нар ер хэн ч аймгаас ирсэн байж болох шүү дээ. Хэрэв мод ачсан машин явахыг харвал, «Энэ юун мод хаанаас ачиж явна?» гэж бодно.

	Ингэж бодтол Орозкулын нуруу руу хүйт оргих шиг болжээ. Хүн бүхэнд, юм болгонд өшин хорсож уур нь оргилон иржээ. Толгой дээр нь бархиралдан буй тэр муусайн шувуунд, золгүй муу өвгөн Момунд, гурав хоногийн өмнө төмс зарахаар хот руу явсан залхуу муу Сейдахматад хүртэл уур нь хүрээд явчихжээ. Уулнаас гуалин татах гэж ингэж үйлээ үзнэ гэж тэр золиг мэдсэн байна шүү! Тэгээд сэмхэн явсан байх нь!.. Одоо нэгэнт явсан тул зорьсон хэргээ бүтээхээс нааш ирэхгүй. Хэрэв Сейдахмат яваагүй сэн бол өвгөн та хоёр тэр гуалин булхайдаж оруулна шүү гэж тушаагаад өөрөө ингэж тарчлахгүй байсан биз.

	Гэтэл одоо бол Сейдахматад хүрэх арга байхгүй. Тэр ч байтугай толгой дээр нь шаагилдаад байгаа турлиахад ч хүрэхийн аргагүй. Ядахдаа эхнэрээ очиж балбаж уураа гаргах гэхэд гэр бас ч зайтай. Түүний уур аагаа гаргах хүн бол ганцхан Момун өвгөн байв. Орозкул хэд амьсгаадаж уур аагаа багтааж ядахдаа алхам бүрий хараал тавьж, морио ч хайрласангүй, ард дагаж яваа өвгөнийг ч хайрласангүй бут ширэнгэн дундуур шуд дайруулсаар байжээ. Энэ муу морь үхсэн ч яадаг юм. Энэ муу өвгөн үхсэн ч яадаг юм. Би ч гэсэн зүрх минь хагарч үхсэн ч яадаг юм. Орозкулын нэр хүнд, албан тушаалд нийцдэггүй, байх ёсоороо байдаггүй энэ дэлхий ертөнц баларсан ч яадаг юм.

	Орозкул уур цухалдаа ухаан балартаж, морио хөтөлсөөр нэгэн эгц хажуугийн ширэнгэ дундуур шууд зүсэн оров. Энэ муу хэнхэг Момун гуалингийн араас чаргууцалдаж л байг. Хэрэв дийлэхгүй алдах юм бол, «Энэ муу хөгшин тэнэгийг ганцхан дэлсэхэд л өнгөрөө шүү дээ!» гэж Орозкул шийджээ. Ондоо үед бол ийм айхавтар гуалин чирч ийм аюултай осолтой эгц хажуу руу орохыг хэзээ ч зүрхлэхгүй байсан биз. Гэтэл албин гай дайрчээ. «Хүүе чи ямар газар луу орох нь вэ» гэж Момун өвгөний хашхирч амжих завгүй урт гуалин холби үсрээд бут сөөг нуга дарсаар тэртээ доош таливах нь тэр! Шал нойтон урт гуалинг Момун өвгөн яаж тогтоох билээ. Мөн ч тогтоох санаатай барьж явсан ац модоор гуалингийн урдуур хөштөл ганцхан тас бууж модыг нь тэртээ хол таягджээ.

	Энэ явдал эгшин зуурханд болсон хэрэг. Морь ч унаж, өрөөсөн бөөрөөрөө чирэгдэн таливаж. Орозкул ч моринд дайруулж хөсөр үхэтхийн унаад бут ширэнгээс зууралдсаар доошоо таливаж. Энэхэн үес том том эвэртэй амьтад үргэж, өтгөн навч хөдөлгөсөөр хол хол харайн хус модон ширэнгэ рүү далд оржээ.

	Момун өвгөн энэхэн үес айх баярлах зэрэгцэн өөрөө мэдэлгүй

	— Марал буга! Марал явж байна! гэж хашхираад нүдэндээ итгэсэнгүй мэт дуугүй болжээ.

	Ууланд гэнэт чимээ аниргүй болов. Мөнөөхөн олон турлиах ч нэгэн зэрэг үргэн оджээ. Гуалин өнхөрсөөр хэдэн залуу хус модыг хуга дарж тээглэн тогтжээ. Морь нь тоног аргамжиндаа орооцолдсон хэдий боловч босоод зогсож байв. Орозкул хамаг хувцсаа ураад хажуу тийш зайлан мөлхөж харагджээ. Өвгөн хүргэн хүүгээ аврахаар хажууд нь гүйж очоод

	— Эвэрт гоо марал гэгээн эх маань бидний амийг аварлаа даа! Чи харав уу! Тэр чинь Эвэрт гоо марлын үр сад шүү дээ. Эх маань нутагтаа эргэж иржээ! Харсан биз! гэжээ.

	Орозкул юу болсныг бас л сайн ухаараагүй бололтой ичсэн баргар царайтай юм босож ирээд хувцсаа гүвж

	— Өвгөн чи битгий балай юм чалчаад бай. Тэр морийг тоногоос салга гэхэд нь өвгөн морины тоногийг мултлахаар их л дуулгавартай гүйж явахдаа

	— Ай сайхан Эвэрт гоо марал эх минь! Марал буга манай эндхийн модонд эргэж иржээ. Эвэрт гоо марал маань биднийгээ мартсангүй. Бидний хамаг нүгэл хилэнцийг өршөөж хэлтрүүлсэн байна шүү! гэж баярлан хөхсөөр авай. Орозкул бас л ярзайж

	— Үглэсээр байна уу? Үлгэрээ ярьсаар л байна уу? Өөрөө зөнөчихсөн байж, тэр балай юмандаа бусдыг итгүүлэх гэнэ ээ чи! гэв. Орозкулын айдас сарниад аанай дотор нь хорсож цухал нь оргилон иржээ. Өвгөн бууж өгсөнгүй.

	— Марал явахыг би нүдээрээ харлаа шүү дээ. Хүү минь чи хараагүй гэж үү? Чи ч харсан шүү дээ... гэв.

	— Намайг харахад гурван амьтан л жирэлзээд өнгөрөх шиг болсон...

	— Зөв, гурав. Би ч бас тэгж харсан юм.

	— Тэгээд яагаа вэ? Марал бол марал л байгаа биз. Хүн хүзүүгээ хуга унах шахаж байхад чи юунд нь баярлав? Хэрэв саяны амьтан марал байсан бол давааны араас л ирсэн байж таарна. Энэ уулын цаад талд Казахстаны их ойд марал буга үржүүлдэг юм. Тэр чинь мөн дархан цаазтай уул. Дархлагдсан марал ирсэн байж болох юм. Гэлээ гэхдээ ирвэл ирээ л биз. Маньд ямар пад байна? Казахстан манд хамаагүй шүү.

	— Манай энд идээших бол уу? Энэ ууланд байвал гэж өвгөн мөрөөдсөн мэт өгүүлэхэд Орозкул тас дайрч,

	— За, за боль... Явъя! гэжээ.

	Тэр хоёрын гуалин булхайдах зам бас л яагаа ч үгүй.

	Эцэст голын усыг мөн булхайгаар гатлах болно. Гол гаргана гэдэг бас ч амаргүй ажил. Хэрэв заяа, яаж ийгээд гол гаргачихвал бас цааш нь чирч машин ачих газарт хүргэх хэрэгтэй.

	Ай мөн ч их ажил...

	Орозкул, «би тун ч заяагүй амьтан юм даа» гэж бодов. Орчин тойрны юм бүхэн цөм хуурамч юм шиг түүнд санагджээ. Эргэн тойрны уулс юу ч бодох санах юм байхгүй, гомдол мэдүүлэх гэж үгүй, дүнсийн зогсоно. Ой мод яах вэ дээ, одоо намар боллоо, дараа нь өвөл болно, тэглээ гээд бэрхдэх юм алга. Турлиах шувууд дураараа нисэж, байдгаараа шаагина. Хэрэв саяны амьтад марал буга мөн бол давааны цаанаас ирээ биз. Тэд энэ ой модон дотуур дуртай газраа дураараа тэнэж явах болно. Хот газрын хүмүүс барагшин гудамжаар хээвнэг алхаж, зарим нь таксигаар зугаалан, ресторанд сууж алиалан наргиж байна. Харин би энэ уулын мухарт шигдэж байх тавилантай заяагүй хүн юм. Манай энэ мухнай нь тасарсан хадам өвгөн ч гэсэн надаас л жаргалтай хүн юм. Яагаад гэвэл үлгэр домогт итгэн үнэмшиж явна. Тэнэг монди! Тэнэгийн сэтгэл хэзээд энх амгалан.

	Орозкул ингэж амьд яваадаа бухимдан хорсоно. Би ингэж амьд явах ёсгүй. Харин хэнхэг Момун л ингэж явбал таарна. Энэ хүнд, Момунд юу хэрэгтэй юм бэ? Энэ өвгөн бол наслаад яах юм. Наслах тусмаа өдөр болгон завгүй ажил хийсээр бүр бөгтийж хоцорно. Насандаа нэг ч хүнийг захирсангүй, дандаа хүн бүгдэд, чавганцдаа ч захирагдана. Урдаас нь ганц ч үг хэлж эс чадна. Ийм заяагүй амьтан хоосон үлгэр домгоор л сэтгэлээ тэжээж явна даа. Модонд марал буга явахыг үзээд зуун жил уулзаагүй төрсөн ах дүүгээ үзсэн мэт нүднийхээ нулимсыг асгаруулж байгааг нь.

	Ай, юу ч гэх вэ дээ...

	Тэр хоёр явсаар сүүлчийн зурвас газар хүрээд түр амьсгаа дарахаар зогсов. Тэндээс гол хүртэл нэлээн урт хажуу руу буух хэрэгтэй байв.

	Голын цаана харуулынхны хашаанд Орозкулын гадаа утаа баагьж харагдана. Утаа гарахыг үзвэл цай чанаж буй бололтой. Энэ бол эхнэр нь Орозкулыг харих болсон гэж хүлээж буй хэрэг. Гэвч Орозкулын дотор уужирсангүй. Амаа байдгаараа ангайн амьсгаа ававч агаар хүрэхгүй мэт байжээ. Цээж бие хөндүүрлэж, зүрхэн дэлдэх тоолон толгой нь цуурай адил лугшина. Духны нь хөлс нүдийг таглан урсана. Эгц хажуу руу бас их явах хэрэгтэй. Харихад нь хөндий хэвлийт эхнэр нь хүлээж буй. Харав уу, бас цай чанаж тал засах нь... Давхиж очоод тэр цүдгэр халуун тогоог үсэртэл өшиглөх юм сан. Тэгээд эхнэрээ цусыг нь хольж, үхтэл жанчих юм сан гэж Орозкул гэнэт боджээ. Эхнэр нь мэгшин уйлж, зовлонт хувь заяандаа гомдон хар толгойгоо харааж буй дуун чихэнд нь сонстох шиг болоход Орозкулын бах ханаж, «Больж! Би ингэж зовж байхад тэр яагаад жаргаж байх ёстой юм!» гэж бодож байтал Момун өвгөн хажууд нь яаран ирж бодлыг нь тасалжээ.

	— Хүү минь, би нэг юм мартжээ. Нөгөө сургуулийн хүүхэд авах цаг болсон байна шүү. Хичээл нь лав тарсан биз гэж өвгөний хэлэхэд Орозкул зориуд тайвнаар

	— Тэгээд яагаа вэ? Тэгээд яамаар байна? гэжээ.

	— Битгий уурла, хүү минь. Энэ модоо энд орхичихъё. Чи харьж хоолоо идэж бай. Тэр хооронд би давхиад хүүгээ аваад ирье. Тэгээд эргэж ирээд гол гаргаж орхиё.

	— Чи энэ ухааныг их удаан бодож олов уу? гэж Орозкул хэдэрлэв.

	— Хүүхэд уйлна шүү дээ...

	— Тэгээд юу гэж? гэж Орозкул дүрсхийгээд явчхав. Үүнээс болж өвгөнд жавтий хүртээж гарав. Орозкул өглөөнөөс хойш өө эрж ядаж байтал өвгөн өөрөө сайхан өө далим гаргажээ.

	— Тэр муу жаалыг уйлна гээд бид ажлаа орхих уу? Өглөөгүүр хүүхэд сургуульд хүргэнэ гээд л сүйд болсон. За яах вэ хүргэж өглөө. Одоо бас авах гэж явах уу? Би юу юм? Аль бид энд тоглож наадаж байгаа юм уу?

	— Хүү минь, хэрэггүй. Ийм өдөр уурлаж болохгүй. Би яах вэ, хүүхэд хүлээж байгаа шүү дээ. Ийм өдөр уйлбал...

	— Юу ийм өдөр гэж? Өнөөдөр юун тийм онцгой өдөр болов?

	— Марал буга эргэж иржээ. Ийм өдөр юу хийх вэ...

	Орозкул тэвдэж, гайхахдаа дуугүй болжээ. Тэр марал бугыг ор тас мартсан байжээ. Уулын уруу өнхөрч, сүнсгүй айж явахад нь нэгэн сүүдэр адил амьтан жирэлзэн өнгөрсөн шиг түүнд санагдаж байжээ. Тийнхүү уулын эгц уруу өнхөрч явахад бүдүүн гуалинд индүүдүүлэн няц даруулахад ойрхон явжээ. Тэгэхэд юун марал буга харах, юун өвгөний балай үгийг дуулах сөгөөгүй байжээ. Орозкул өвгөний нүүр рүү ойртон хэдий аяархан боловч хортойгоор

	— Чи ер намайг хэн гэж бодоод байна? Эрүүндээ сахалгүй чинь хайран байна. Түүнээс биш сахлаас чинь шувтарч, бусдыг өөрөөс тэнэг гэж үздэгийг чинь болиулах юм сан. Үхсэн хойно оо, чиний тэр марал надад ямар пад байна аа? Би бас балай юм бодож суух уу. Чи битгий үгээр дүйвүүлээд бай. Тэр гуалин дээрээ оч. Энэ модыг гол гаргатал ганц ч үг бүү дуугар. Хэн сургуульд явж, хэн уйлж байна надад ямар ч пад алга. Балай юм ярихаа боль. Одоо хөдөлье... гэжээ.

	Өвгөн түүний үгийг аанай дуугүй дагав. Энэ гуалинг зохих газар аваачихаас нааш Орозкулын гараас мултрахгүй гэдгээ тэр мэднэ. Эл учир дув дуугүй ажилдаа оржээ. Өвгөний сэтгэл хэдий зововч ганц ч үг дуугарсангүй. Одоо ач хүү нь сургуулийн дэргэд хүлээж буй. Хүүхэд бүхэн хэдийн тараад гэр гэртээ харьсан байтал өвгөний өнчин хэнз хүү ганцаар зам харуулдан өвгөн ааваа хүлээж буй.

	Олон хүүхэд сургуулийн хаалгаар чихэлдэн гарч гэр гэрийн зүг гүйлдэж байгаа нь өвгөний нүдэнд илхэн харагдаж байв. Тэд гэдэс өлсжээ. Хүүхдүүд бүр гудамжаар явж байхдаа гэрийн сайхан хоолны үнэр үнэртэн, цонхныхоо дэргэдүүр хөөрөн баярлаж өнгөрч байгаа нь өвгөний нүдэнд илхэн харагдаж байв. Тэдний ээж хүлээж буй. Ээж нь үрээ хараад дотроо инээмсэглэн зогсож байгаа биз. Хүний эх сайн ч муу ч үрээ хараад заавал инээмсэглэх нь бий. Ээж нь хэдийгээр, «Хүүе гарыг чинь харъя! Гараа угаасан уу?» гэж сүртэй чанга хашхирч байвч цаанаа аанай инээмсэглэх ажгуу.

	Момуны ач хүүгийн гар сургуульд орсон өдрөөс дан бэх болсон явдаг болов. Тэр нь өвгөний сэтгэлд таатай харагдана. Жаал хүү ямар боловч нэг юм оролдож буй гэсэн үг ажээ. Одоо ач хүү нь зуны авсан номын хайртай саваа бариад гараа дан бэх болгочихсон зогсож байгаа. Өвгөн аавыгаа хүлээж ядаад сэтгэл түгшин зам харуулдаж, хөтөл дээр морьтой хүн гарч ирэх нь үү гэж чих тавин чагнаж байгаа даа. Өвгөн аав нь ямагт цагтаа очдог байв. Хүүхдүүд тараад сургуулийн хаалгаар гарч ирэхэд өвөө нь тэрүүхэн тэнд тэсэн ядан хүлээж байдаг билээ. Хүүхдүүд гэрийн зүг гүйцгээхэд жаал хүү, «Өвөө маань тэр байна. Гүйе!» гэж номынхоо савд хэлээд гүйж очно. Гүйж очоод баахан ичингүйрсэн мэт зогсоно. Хэрэв ойр хавь хүн үзэгдэхгүй бол өвөөгөө тэврэн авч өвөр өөд нь асна. Тэгэхэд өвгөн ааваас нь хуучин хувцасны үнэр, зуны хатсан өвсний үнэр холилдон ханхлах ажгуу. Энэхэн үес өвгөн аав нь голын цаанаас өвс татаж байжээ. Өвөл голын цаана цасан их хунгарлах тул хүрэхэд бэрх. Эл учир өвс хулсаа намар эрт татаж авсан нь дээр. Тийнхүү нэг үе Момуны хувцаснаас хатсан өвсний эхүүн үнэр ханхлан явдаг билээ.

	Өвгөн аав нь ач хүүгээ сундлан гэрийн зүг гарна. Тэд заримдаа хатируулан, заримдаа давхихгүй зүгээр сажлуулан, хоёулаа хэнд ч хэрэггүй юм ярилцах юм уу эсвэл огт дуугүй явсаар нэг мэдэхэд гэртээ хүрсэн байдаг байв.

	Жаал хүү сургуульдаа онц шуналтайг үзээд эмэг эхийн сэтгэл ихэд бухимдах ажгуу. Жаал хүү өглөө сэрмэгц яаран хувцаслаад ном дэвтрээ зэхнэ. Шөнө номынхоо савыг ямагт дэрнийхээ хажууд тавьж унтахад нь эмгэн эх илт эгдүүцэх нь бий.

	— Чи энэ муу номын савнаас салж сандвал яадаг юм? Наад саваараа эхнэрээ хийвэл таарна. Тэгвэл бидэнд бэрийн сүй бэлэг энэ тэр гэхгүй амар... гэж эмээ нь загнадаг билээ.

	Жаал хүү бол эмгэний энэ үгийг эс тооно. Ер учрыг нь ч онц олдоггүй билээ. Хамгийн гол нь хичээлээс хожимдохгүйг бодно. Жаал хүү гэрээс гүйн гарч өвгөн аавыгаа шалавдуулна. Сургуулийнхаа барааг харж байж сая санаа амарна.

	Гэтэл нэг өглөө хичээлээс хожимдсон нь бий. Өнгөрсөн долоо хоногт Момун нэг өглөө үүр хяраалмагц босож дан морьтой голын цаана гарсан байжээ. Хүүхэд хүргэхээс өмнө ганц удаа ч болох нь ээ нуруу ачаад ирье гэж бодсон юм санжээ. Замдаа татлага нь задарч хамаг өвсөө савируулаагүй бол амжих л байлаа. Дахин засах хэрэгтэй болжээ. Гэтэл замдаа татлага нь алдууран яарч татсан татлага нь дахин алдуурч, ачсан өвсөө голын хөвөөнд унаган мунгинаж гүйцжээ.

	Ач хүү нь голын цаад эрэгт сэтэрхий чулуун дээр гарч зогсоод номын саваар даллан өвөөгөө учиргүй дуудан бархирч байв. Өвгөн ач хүүгээ хараад яаравч яарахад даарна гэгчээр татлага аргамжийн үзүүр орооцолдоод тайлагдаж өгөхгүй нэлээн цаг барж дээ. Жаал хүү тэсэн ядан бархирахыг үзвэл лав уйлж байгаа бололтой. Өвгөн яарч, аргамж татлагаа орхиж, зайдан мордоод олмоор яаран гарчээ. Олмоор гарахад бас нэлээн удна. Ус их, урсгал ширүүн голын дотор давхиж болохгүй. Харин ч намар ус татарсан учир айлтгүй. Зун бол морьтой хүнтэйгээ урсаж болно. Момун өвгөн арайхийж гол гарч ирэхэд нь жаал хүү учиргүй мэгшин уйлж байжээ. Тэр өвгөнийг ч харалгүй, «Хичээлээс хожимдлоо» гэж үглэн уйлна. Өвгөн Момун ач хүүгээ морин дээрээс шүүрэн өргөж дүүрээд давхив. Сургууль нь ойр байдаг бол аштай юу. Жаал хүү өөрөө гүйгээд очихгүй юу. Жаал хүү замдаа тувт уйлж, хэчнээн аргадавч тусыг эс олжээ. Мань хоёрыг хүрэхэд хичээл нэгэнт орсон байлаа. Өвгөн ач хүүгээ ангид нь оруулж өгөөд багш эмэгтэйгээс уучлал гуйж, дахин яасан ч ийм явдал гаргахгүй гэж ам тангараг өгчээ. «Сургуулиасаа хожимдлоо» гэж ач хүү нь тэгж их уйлсанд өвгөний сэтгэл хөндөгджээ. «Ай тэнгэр минь, сургуульдаа яасан дуртай хичээлтэй жаал вэ!» гэж сэтгэл уяран боджээ. Гэвч жаал хүү яагаад тэгж их уйлав? Дотроо их л гомдон явдаг, тэгээд түүнийгээ хэлж чаддаггүй байх нь дээ...

	Момун өвгөн одоо уулнаас мод татах гэж урт ац бариад гуалингийн хоёр талд бөндгөнөн гарч, хөшиж гөнжиж яарч үйлээ үзэж явахдаа ч ач хүү яаж байгаа бол? гэдэг бодлоос салаагүй явав.

	Орозкул эс яарна. Зөвхөн морь хөтлөн тааваар алхана. Түүнд яарах юм үгүй. Тэр эгц хажуу руу дандаа ташиж орох хэрэгтэй. Гэвч гуалинг энд түр орхиод буцаж авъя гэсэн өвгөний үгийг яагаад эс хүндэлнэ? Ай чааваас! Хэрэв Момун өвгөн тэнхээтэй сэн бол тэр бүдүүн гуалинг нь ганцаар мөрөн дээрээ тавин, голын цаана машин ачих газар хүргээд, май энэ гуалингаа ав гээд лүнхийтэл хаях сан даа. Тэгээд ач хүүгээ авахаар яваад өгөхгүй юу.

	Гэтэл тийм тэнхээ хаа байх билээ! Чулуу, сайран дундуур гатчин гол хүрээд, бас олмоор гарах болно. Морь нь уулын уруу, өөд зүтгэсээр байгаад бүр сульджээ. Голын усыг гэмгүй гарчихвал бас яамай, гэтэл голын тэхий дунд чулуунд тээглэвэл яана? Морь бүдэрч унавал яана?

	Гол дээр ирээд Момун өвгөн, «Эвэрт гоо марал минь тус болж, мод гуалинг маань чулуунд тээглүүлэхгүй, морь малыг маань усанд унагалгүй гаргаж үзээрэй дээ» гэж залбирч байжээ. Чингээд гутлаа тайлж мөрөн дээрээ хаяад, өмдний шуумгийг өвдөгнөөс дээш шамлан ац модоо барьсаар урсан хөвөх урт гуалингийн араас зүтгэн оров. Урт гуалин урсгалын эсрэг ташуу чирэгдэнэ. Голын усан маш тунгалаг, маш хүйтэн. Намрын ус тийм байдаг буй.

	Өвгөн Момун өөрөө усан дотор унаж тусахыг өчүүхэн хайхарсангүй, гагцхүү нөгөө модоо шалав гаргахыг хичээх ажгуу. Гэтэл урт гуалин голын нимгэн газар том чулуунд аанай дамналдан тээглэв. Ийм үед морио бага зэрэг амрааж байгаад цочмог зүтгүүлбэл тээглэсэн гуалинг суга татаж болно. Гэтэл Орозкул өөрөө зайдлаатай байж эцэж сульдсан адгуус амьтныг хайр найргүй гуядаж шавхчина. Морь нь хөөрхий хойд хоёр хөл дээрээ цовхрон дэвхцэн голын чулуун дотор халтиран унан зүтгэвч дамналдсан урт гуалинг хөдөлгөж огтхон ч эс чадав. Нүцгэн хөл голын хүйтэн усанд тэсэхүйеэ бэрх хага ташиж, нүдэн нь бүрэлзээд толгой нь эргэж, ой мод хэсэг хэсэг тасарч, тэнгэрийн үүл толгой дээр бууж, уснаа урсаж байх шиг болжээ. Момуны бие нэг л базаахгүй болов. Энэ гайтай гуалингаас л боллоо. Ядахдаа хатсан хуурай мод бол ондоо хэрэг. Хуурай мод голын уснаа аяндаа урсана. Түүнийг зөвхөн дөмнөн залах хэрэгтэй. Гэтэл тэр гуалинг дөнгөж сая огтлоод нойтноор нь булхайдаж гол гаргах гэж байгаа хэрэг. Ямар амьтан тэгж байсан юм бэ? Сэжигтэй хар хэрэг сайнаар төгсөж байсан удаа ер үгүй. Тэр гуалинг ууланд хэд хонуулж хатаах сэврээхийг Орозкул зүрхэлсэнгүй. Яагаад гэвэл гай болж байцаагч улс үзэж, дархан цаазтай уулын үнэтэй цайтай мод огтлов гэж акт тавьж болно. Эл учир Орозкул шалавхан нүднээс далд оруулах гэж учиргүй яарч яваа нь энэ байжээ.

	Орозкул хөөрхий морио улам давирч, толгой түрүүгүй ташуурдан, Момун өвгөн л тэр гуалинг голын тэхий дунд тээглүүлж орхисон мэт өвгөнийг элдэв муухай үгээр харааж гарчээ. Өвгөн тэснэ тэснэ гэхэд яаж тэсэх билээ. Хүн болсоор ганц энэ удаа дуугаа өндөр болгож

	— Буу чи! Хөөрхий энэ морь дийлэхгүй байгааг үзэхгүй байна уу? Одоо буу! гэж Орозкулыг эмээл дээрээс нь ховх татахыг завдтал Орозкул ихэд гайхан мориноос буув. Буух буухдаа гуталтайгаа уснаа үсрэн буужээ. Усан дотор буутал толгой нь дүйрч, чих нь дүлийрээд элий балай мэт болжээ.

	— Аль вэ хоёулаа гөнжье! гэсэн Момуны захирамжаар мөнөөх ац модыг гуалин доогуур оруулж зэрэг хөшиж гөнжтөл гуалин дамналдан тээглэсэн чулуунаас холбирон гарав.

	Адуу маш ухаантай амьтан! Тэрхэн үес ганцхан ухасхийж, голын том том чулуунд унан тусан зүтгэв. Гэвч урт гуалин хэсэгхэн газар урсаад дахин тээглэжээ. Хөөрхий морин бас л цочмог зүтгэсэн боловч дийлсэнгүй, тоног аргамжиндаа орооцолдон уснаа унав. Момун өвгөн Орозкулыг түлхэж

	— Цаад морио босго! гэв.

	Хоёул морины хоёр талаас өргөж дэмжиж, арайхийж босгов. Морь нь усан дотор дагжтал чичрэн хөл дээрээ тогтож ядаж байв.

	— Тоногийг нь мултал!

	— Яах юм?

	— Мултал гэж байна шүү! Дахиад хөллөнө биз. Наад хэтрээ аргамжийг тайлаад орхи.

	Орозкул бас л үг дуугарсангүй өвгөний үгийг дагав. Тоногийг салгатал Момун морины цулбуураас хөтөлж,

	— За одоо харья. Буцаж ирээд гаргая. Морь ч жаахан амраг гэхэд нь Орозкул, өвгөний гараас морины жолоог шүүрэн авч

	— Аль вэ, байзнаарай! гэж хашхирна. Орозкул нойрноос сэрсэн мэт сая нэг юм сэхээ оржээ.

	— Чи намайг мунхруулах нь уу? Чамайг хааш нь ч явуулахгүй. Энэ модыг авах гэж орой улс ирнэ. Заавал одоо гаргана. Үг дуугүй наад морио дахиад хөллө, дуулж байна уу?

	Момун өвгөн үг ч дуугарсангүй, хөшиж бээрсэн хөлөө чирсээр голын нөгөө эргийг чиглэн алхав.

	— Хөгшин чи хаачих нь вэ? Хаачих нь вэ гэж байна шүү!

	— Хаачих хаачих! Сургууль руу очъё. Хүү тэнд өдрөөс хойш хүлээж байгаа.

	— Аль вэ наашаа яваад ир! Яваад ир!

	Өвгөн түүний үгэнд орсонгүй. Орозкул гол дотор морио орхиод хойноос нь гүйж, бараг голын захад гүйцэж ирээд өвгөнийг заамдан угз татав.

	Мань хоёр улаан нүүрээр тулгаран зогсов.

	Орозкул ганцхан ухасхийж, өвгөний үүрч явсан маажин түрийтэй хуучин савхин гутлыг нь шүүрэн аваад хадам эцгийнхээ толгой руу, улаан нүүрэн дундуур нь хоёр аваад хаячжээ. Тэгээд Орозкул савхин гутлыг нь хол гэгч чулуудаж

	— Чамайг явъя! гэж байна шүү! гэжээ.

	Момун өвгөн голын эргийн нойтон элсэнд чулуудсан хоёр муу гутлаа очиж аваад уруулыг нь яз цохисныг мэдэж

	— Өөдөлшгүй амьтан! гэж хараагаад уруулын цусыг сорж нулимаад хоёр гутлаа дахин үүрэв.

	Хэнхэг Момун энэ булай үгийг хэзээ ч хэнд ч хэлж байсан удаа огт үгүй. Энэ өвгөн хөөрхий, даарч хөхөрч, уруулаа тас цохиулаад аргагүй л хэлж дээ!

	— Явъя гэж байна шүү! гэж Орозкул, өвгөнийг чирсэн авч өвгөн хүчтэй угзран тавиулаад дув дуугүй яваад өгчээ. Орозкул

	— За муу хөгшин зөнөг, сайхан мэдээрэй. Үүнийг би хэзээ ч мартахгүй шүү! гэж хойноос нь нударга зангидан бархирсаар хоцорчээ.

	Өвгөн эргэж харсан ч үгүй. Явган замаар орж, «Хэвтээ тэмээний» хажууд сууж гутлаа углаад гэрийн зүг яаран одов. Хариад гэртээ орсон ч үгүй, шууд адууны жүчээнд орж, Алабаш нэртэй цэнхэр бор морь хөтлөн гарч ирлээ. Орозкулын ойн эргүүлд унадаг энэ морийг Орозкулаас ондоо хэн ч унадаггүй байв. Явдал нь алдарна гээд тэргэнд ч үл хөллөх ажгуу. Момун Алабаш моринд зайдан мордоод хашаанаас ухаан жолоогүй яаран гарав. Цонхны доогуур, халуун тогооны дэргэдүүр Момун өвгөн давхин өнгөрөхөд Момуны чавганц, Момуны охин Бекей, залуу Гульджамал гурав гэрээс нэгэн зэрэг гүйлдэн гарч хараад өвгөнд учир ургав гэж тэд даруй мэджээ. Алабаш морийг Орозкулаас ондоо хүн унаад хашаа дотуур ингэж хөл мэдэн харайлгаж явахыг тэд огт үзээгүй билээ. Хэнхэг Момун Орозкултай хэрэлджээ гэж тэд яахин мэдэх билээ. Энэ өвгөн өдий хөгшин болсон хойноо хүнтэй хэрэлдээд юу болж тардаг бол гэдгийг тэд яахин мэдэх билээ.

	Гармын тэндээс Орозкул морио хөтөлсөөр ирэв. Морь нь сульдаад бүдрэн бүдрэн харагдана. Эхнэр хүүхнүүд айсуй Орозкулыг дув дуугүй ширтэцгээнэ. Орозкул юу бодож яваа, ирээд тэднийг яаж зовоож, яаж айлгахыг тэд мэдээгүй байлаа...

	Орозкулын хүнд чанга алхсаар ойртон ирэхийг үзвэл өмд нь шал нойтон, гутал дотор нь ус хол хол хийж байв. Орозкул тэднийг духаараа нэгэнтээ ширвэн хартал түүний эхнэр Бекей л сэрдхийн зовж

	— Яав, Орозкул аа? Юу болов? Хамаг хувцас чинь шал нойтон байх чинь. Гуалингаа усанд урсгачхав уу? гэхэд нь Орозкул

	— Үгүй гээд, — Май энэ морийг аваачиж жүчээнд хий гэж Гульджамалд өгөөд гэртээ орох зуураа, — Ороод ир! гэж эхнэрээ дуудав. Эмгэн эх нь хамт орох гэтэл Орозкул босгон дээр хорьж

	— Эмээ чи яв! Чиний хэрэг энд байхгүй. Гэртээ харь, битгий гарч ирээрэй гэжээ. Эмгэн гомдож

	— Чи яаж байна? Юу гэсэн үг вэ? Манай өвгөн яав? Юу болов? гэхэд Орозкул

	— Өөрөөс нь асуу гэжээ.

	Бекей хүүхэн эр нөхрийн нойтон хувцсыг тайлж, хуурай дээл авч өгвөл гаднаас халуун тогоотой цай оруулж аягалах гэтэл

	— Цай уухгүй гэж ширүүн зангаад, —Архи байвал хийгээд аль! гэжээ. Эхнэр нь нэг лонх архи гаргаж шилэн аяганд хийтэл Орозкул

	Дүүрэн хий! гэж тушаагаад шилэн аягатай архийг нэгмөсөн хөнтөрч, дээл нөмрөн ширдэг дээр завилан суугаад

	— Одоо чи миний эхнэр биш, би чиний нөхөр биш болсон шүү. Чи одоо зайл, дахин манай гэрт хөл битгий тавиарай. Мэнд дээрээ тонилсон чинь дээр шүү гэхэд нь Бекей орон дээр цомцойн сууж уртаар санаа алдаж, нүдний нулимс гүйлгэнүүлэн

	— Бас юу?.. гэж аяархан дуугарахад Орозкул

	— Юу бас уу? гэж Гар! гэж зандарчээ.

	Бекей гэрээс гүйн гарч элгээ тэврээд

	— Зовлонт би энэ хорвоод юунд ч хүн болж төрөв дөө... гэж аанай хашаагаар нэг орь дуу тавьжээ.

	Энэ үес Момун өвгөн ач хүүгээ авах гэж хар хурдаар давхиж байжээ. Алабаш бол тун ч хурдан морь. Гэвч Момун хүүхэд авах цагаас хоёр гурван цагаар хожимджээ. Ач хүү нь замд ирж явав. Нөгөө багш хүүхэн гэрт нь хүргэхээр явж байв. Багш нь мөн л саарин гарлаад, мөн л нөгөө таван жил тайлаагүй пальтотойгоо явж байв. Тэр эмэгтэй явган явж ядраад өвгөнийг хөмсөг атируулан харж байв. Жаал хүү уйлж уйлчихсан бололтой номын саваа барьж багшийнхаа хажууд их л уруу царайтай явж байв. Багш эмэгтэй Момун өвгөнийг айхавтар сүрхий зэмлэжээ. Өвгөн юу ч хэлэхгүй дуугүй газар шагайн зогсож байв.

	— Энэ хүүхдээ цагт нь авч байхгүй юм бол дахин битгий авчраарай. Надад найдсаны хэрэггүй шүү. Би өөрөө дөрвөн хүүхэдтэй ядаж байна гэж багш эмэгтэйн хэлэхэд Момун бас л уучлал эрж, дахин ийм явдал гаргахгүй гэж бас л ам өчиг өгчээ.

	Чингээд багш нь Желесай руугаа буцаж, өвгөн ач хүүтэйгээ харихаар явав.

	Жаал хүү өвгөнд дүүрүүлэн таг дуугүй явав. Өвгөн ч юу гэж ярихаа мэдэхгүй байлаа.

	— Чи их өлсөв үү?

	— Үгүй, багш надад талх өгсөн.

	— Миний хүү юм ярихгүй яагаа вэ?

	Жаал хүү үг дуугарсангүй.

	Өвгөн гэмшсэн мэт инээвхийлж

	— Миний хүү их тунирхуу хүү байна гэж малгайг нь авч толгой дээр нь үнсээд дахин өмсгөв.

	Жаал хүү эргэж харсангүй.

	Жаал хүү өвгөн аав хоёрын аль аль нь хүнд дүнсгэр бодолд дарагдан таг дуугүй явлаа. Алабаш морин хазаар даран тэмүүлэвч өвгөн амыг татсаар явав. Зайдан моринд хүүгийн бөгс холгоно. Бас ч тэгээд яарах юм одоо үгүй болжээ.

	Морь нь үүнийг мэдсэн мэт хазаар дарахыг больж намуухан сайварлаж байв. Морь тургих, төвөр төвөр сайварлах туурайн чимээ гарна. Ийм хөл хөнгөн морь унаад хөдөө хээр ганцаар яваа бол дуу аялмаар санагдах нь бий. Ганцаар хүнд дуулах дуу хаа мундаж билээ. Элдвийг санаж сарвайж явсан нь бүтээгүй байж болно. Бага залуу насаа санаж, хайрлаж дурлаж явснаа дурсаж болно... Хэзээ ч бүтэхгүй их юм санаж явснаа хүн хожим дурсан, санаа алдах дуртай байдаг. Юунд хүрэх гэж санаж бодож явснаа хүн хожим тэр бүрий мэдэх нь үгүй. Гэвч тэр тухайгаа бодож, өөрийгөө дурсан санах нь цөөнгүй.

	Сайхан явдалтай сайн морь гэдэг бол замын сайн хань мөн...

	Момун өвгөн ч гэсэн ач хүүгийнхээ тайрмал шилийг, нарийн хүзүү, дэлдэн чихийг харж явахдаа, миний амьдрал ингээд бүтэлгүйгээр өнгөрчээ. Ажил хөдөлмөр хийх, бодох санах, уйдаж гуних юм цөм өнгөрчээ. Одоо ганцхан энэ муу жаал, арчаагүй амьтан л үлдэж дээ. Энэ жаалыг хөлийг нь дөрөөнд, гарыг нь ганзаганд хүргээд тавьчихвал сайн юм сан. Гон бие үлдвэл хэцүүднэ. Энэ хүү нялх нялзрай атал бас өөрийн авир суужээ. Энэ жаалыг хайрламаар хүүхэд юм... Гэтэл Орозкул мэтийн хүн бол нүд үзүүрлэн, буга хөөсөн чоно адил зовоож хаях болно...

	Ингэж бодож явтал ууланд давхиж явсан гурван марал санаанд нь орж, сэтгэлд нь хачирхан гайхах баяр ургаад иржээ.

	— Хүү минь чи мэдэж байна уу? Манай энд марал буга ирсэн байна шүү дээ гэж Момун ярив. Жаал хүүгийн сэтгэл сэргэж эргэж хараад

	— Нээрэн үү? гэжээ.

	— Нээрэн, гурван буга явж байхыг би нүдээрээ үзлээ.

	— Хаанаас ирээ юм бол?

	— Бодвол давааны араас ирээ биз. Тэнд бас дархан уул байдаг. Энэ намар зун шиг сайхан байна. Давааны зам хаалтгүй байгаа биз. Тэгээд л тэд манай энд зочлон ирж байгаа юм даа...

	— Тэр буга манай энд байгаад байх бол уу?

	— Аятай санагдвал байх л болно. Ер тэгээд тэднийг үргээхгүй л бол байна шүү дээ. Энд идэх өвс ногоо элбэг, мянган буга байсан ч идэх юм нь хүрэлцээтэй байна даа. Урьдын цагт Эвэрт гоо марлыг байхад энд буга гэдэг түг түмээрээ байсан юм гэдэг...

	Энэ үгийг дуулаад хөвүүний сэтгэл зугаатай болж, гомдож тунихаа зогсохыг үзээд өвгөн урьдын цагийн тухай, Эвэрт гоо марлын тухай мөнөөхөн яриагаа дэлгэв. Яриандаа өөрөө сэтгэл татагдаж, өөрөө гэнэт сэтгэл амарч жаргаад бусдыг жаргуулах гэдэг юутай хялбархан бэ! Энэ цаг энэ мөч шиг дандаа ийм байдаг болоосой. Гэтэл амьдралд бол тийм биш. Хүний сэтгэлд хүний амьдралд баяр жаргалын хажуугаар гуниг уйтгар, золгүй явдал үргэлж сүүдэр мэт дагаж явах юм гэж бодов. Одоо өвгөн ач хүү хоёр хэдий жаргалтай яваа боловч өвгөний сэтгэл энэ баяр жаргалын хажуугаар бас түгшиж, Орозкул яаж байгаа бол? Өвгөнийг үгэнд орсонгүй, үг дуулсангүй гэж яаж залхаах хатуу гүжир санаа бодож суугаа бол? Ийм явдлыг Орозкул зүгээр хэрхэвч өнгөрөөхгүй хүн. Өнгөрөөх юм бол Орозкул Орозкул биш болно... гэж бодож явна шүү дээ.

	Охины нь хар толгой дээр, өөрийн нь хар толгой дээр ямар гай зовлон ирэх бол гэж бодохгүй сэн гэхдээ Момун өвгөн ач хүүдээ марал бугын тухай, түүний эрхэм сайн, үзэсгэлэнт сайн хурдан амьтан болох тухай ярьж явав. Ингэж яривал зайлшгүй тохиолдох гай зовлон арилах юм шиг их л итгэл төгс ярьжээ.

	Харин жаал хүү бол сэтгэл тэнүүн байлаа. Хариад юу болохыг тэр яахин мэдэх билээ. Хүүгийн нүд, чих нь хүртэл гэрэлтэн иржээ. Марал буга нээрэн ирсэн гэж үү? Тэгвэл өвгөн аавын ярьсан бүхэн үнэн байх нь. Эвэрт гоо марал хүмүүсийн үйлдсэн гэмт хэргийг өршөөж, үр хүүхдэдээ Ишиг хөл нуурын ууланд эргэж очихыг зөвшөөрсөн байх нь ээ. Энэ нутаг ямар байна гэж үзэхээр эхлээд гурван буга ирсэн байна. Нутаг ус аятай санагдвал марал цугаараа энэ эх нутагтаа буцаж ирнэ гэж өвгөн аав ярьсан.

	— Өвөө, Эвэрт гоо марал өөрөө ирсэн юм биш үү? Тэр өөрөө ирж манай эндхийн газар нутгийг үзээд тэгээд үр хүүхдээ дуудах гэж ирсэн юм биш үү? гэж хөвүүнийг асуухад Момун

	— Магадгүй дээ гэж хэлэхдээ түгдэрч, хүү минь миний ярьсныг хэтэрхий сонирхож, хэтэрхий үнэмшиж буй юм биш байгаа даа? гэж эвгүйрхэн боджээ. Гэвч Момун өвгөн ач хүүгийнхээ итгэлийг хөсөрдүүлсэнгүй. Түүний итгэлийг алдагдуулах гэдэг нэгэнт хожимджээ. Иймийн тул өвгөн дал мөрөө л хавчисхийлгэн,

	— Эвэрт гоо марал өөрөө ирсэн байж болох юм. Үүнийг хэн мэдэх билээ... гэжээ.

	— Өвөө, тэгвэл явж мэдье. Тэр марал харсан газарт чинь очъё. Би ч бас олж харахыг хүсэж байна гэж хүүг хэлэхэд өвгөн

	— Тэд чинь нэг газраа зогсож байхгүй шүү дээ гэв.

	— Мөрдөхгүй юу. Мөрөөр нь явж явж барааг нь олж хараад л буцъя. Тэгвэл хүмүүс үргээхгүй юм байна гэж тэр буга мэдэх болно. Момун мушилзан инээж

	— Ай балчир байна даа чи. Урьдаар харъя. Тэгж байж болъё гэжээ.

	Өвгөн аав ач хүү хоёр явсаар хашааныхаа араас орж ирэв. Хашаа байшингийн араас очиход хүний араас явсантай адил. Тэр гурван байшингийн дотор юу болж буйг мэдэх арга байхгүй. Хашааны дотор мөн л хүн ч үгүй, чимээ ч үгүй. Момуны дотор ямар нэг муу совин татаад явчихжээ. Юу болсон бол доо? Орозкул аанай заяагүй охиныг минь зодоо бол уу? Ууж согтуураа бол уу? Ондоо юу болох билээ? Яагаад таг чимээгүй байна? Яагаад хүн хар үзэгдэхгүй байна? «Хэрэв юу ч болоогүй бол нөгөө муу ёрын гуалинг нь очиж гол дотроос татаж гаргах хэрэгтэй. Гэхдээ Орозкулыг хань татаад яамай. Саяын болсон явдлыг мартаж орхиод юу хий гэснийг нь хийвэл дээр. Илжгийг, чи илжиг мөн гэж хэзээ ч итгүүлэх биш» гэж Момун бодов.

	Момун жүчээний үүдэнд ирээд сэтгэл тийнхүү түгшиж байгаагаа ач хүүдээ мэдэгдэхгүйг хичээж

	— За хүрээд ирлээ. Буу даа гэж их л алс холоос явж ирсэн юм шиг хэлэв. Жаал хүү номын саваа барьсаар гэр лүүгээ гүйх гэхэд нь өвгөн хорьж, — Хүлээж бай. Хоёулаа цуг оръё гэжээ.

	Алабаш морио жүчээнд хийж, ач хүүгээ хөтлөөд гэртээ орох гэж явахдаа

	— Хэрэв намайг аашилж загнавал чи битгий айгаарай. Тэдний элдэв үгийг чагнах хэрэггүй. Тэр чамд падгүй. Сургуульдаа л явж байвал чиний хэрэг гүйцэх нь тэр гэжээ.

	Гэтэл элдэв хэрүүл уруул болсон шинж огт алга. Тэр хоёрыг орж ирэхэд эмгэн нь Момуныг айхавтар муухай хялайн харсан боловч үг дуугарсангүй, юмаа оёсоор суув. Өвгөн ч үг дуугарсангүй. Юу болох бол гэсэн шиг хөмсөг атируулан өрөөний гол дунд хэсэг зогсож байснаа зуухан дээрээс том аягатай хоол, халбага, талх шүүрэн авч ач хүүгийн хамт хоолоо идэхээр суув.

	Мань хоёр дув дуугүй хоолоо иднэ. Эмгэн тэднийг хүний урамд эс харна. Түүний үрчгэр бараан царайд уур хорсол тунажээ. Тун базаахгүй явдал болжээ гэж жаал хүү мэдэв. Харин өвгөн аав нь таг дуугүй суусаар байв.

	Жаал хүүгийн сэтгэл түгшин, аймаар болж, идсэн хоол цааш орохгүй болов. Хүмүүс хувь хувьдаа элдэв эвгүй сэжигтэй юм бодоцгоож, таг дуугүй сууж хоол идэхээс муухай юм үгүй. «Биднээс болсон байж магадгүй биш үү?» гэж жаал хүү номынхоо саванд өгүүлэв. Номын сав нь цонхны тавиур дээр байв. Хүүгийн зүрх шалан дээгүүр өнхөрч цонхны тавиур дээр гараад номын савын хажууд очин аяархан шивгэнэсэн нь: «Чи юу ч мэдэхгүй байна уу? Өвгөн аав яагаад ийм гунигтай болов? Өнөөдөр яагаад хожимдож очив? Яагаад Алабаш морио зайдан унаж очив? Урьд нь тэгж байсан удаа байхгүй. Аль эсвэл модон дотор марал явахыг харсаар байгаад хожимдов уу? Гэтэл марал буга огт ирээгүй бол яана? Энэ бүхэн цөм худал бол яана? Эвэрт гоо марал тун их гомддог гэсэн шүү дээ. Өвөө биднийг хуурсан байвал яана...»

	Момун өвгөн хоолоо идээд

	— Хүү минь гарч бай. Жаахан ажил байна. Чи надад хамжилцаад өгөөрэй. Би одоо гарлаа гэж ач хүүдээ аяархан хэлэв.

	Жаал хүү за гээд гарав. Түүнийг гарч одмогц,

	— Чи хаачих нь вэ? гэж эмгэн өндөр дуугаар асуужээ.

	— Явж гуалингаа татаж гаргая. Өдөр голын дунд гацааж орхисон юм сан гэж өвгөнийг ярихад эмгэний дуу хадаж

	— Чи сая ухаан оров уу? Охин чинь ямар янзтай байгааг очиж үз. Хөөрхий Гульджамал гэртээ оруулсан байх. Чиний тэр үр хүүхэд гаргадаггүй тэнэг амьтныг одоо хэн тоох юм бэ? Юу гэж ярих нь вэ, очиж дуул л даа. Орозкул түүнийг чинь золбин нохой шиг гэрээсээ хөөчихсөн шүү дээ... гэжээ.

	— Хөөсөн бол хөөгөө л биз... гэж өвгөн гунигтай дуугарав.

	— Уухай! Чи юу юм бэ? Охин хүүхэд завхарлаа, одоо ганц ач хүүгээ номд сургаж дарга болгох гэж бодож байна уу? Гайгүй биз. Чи ер хэнээс болж бүтэлгүй юм руу тэмүүлж байгаагаа мэдэж байгаа биз. Бас Алабаш морийг нь унаж давхина гэнэ ээ. Харж л байгаарай. Хэрээ мэдэж, хэнтэй ярьж байгаагаа бодвол таарна шүү. Цаадах чинь чиний хүзүүг тахианы хүзүүнээс хялбархан мушгиж орхих вий. Чи чинь хэдийнээс ингэж хүнд адардаг болов? Хэдийнээс ийм сүрхий баатар болчхов? Охиноо гэртээ суулгана гэж битгий бодоорой. Босго ч алхуулахгүй шүү...

	Жаал хүү гадаа хашаа дотор уруу царайлан зогсож байв. Гэрт эмэг эхийн дуу хадаж байтал хаалга нээгдэж Момун гарч иржээ. Өвгөн, Сейдажматынд очтол Гульджамал үүдэндээ гарч ирээд

	— Одоо орж хэрэггүй, сүүлд ор та гэж өвгөнийг хориглов. Өвгөн сэтгэл үймрэн зогстол, — Зодуулаад уйлж сууна. Энэ хоёр салсан юм байх. Хамаг юм ааваас боллоо гэж Бекей таныг их харааж байна билээ гэж Гульджамал шивгэнэн ярьжээ.

	Момун үг дуугарсангүй. Ер юу гэж дуугарах билээ? Одоо төрсөн охин нь эцгийгээ харахгүй болжээ.

	— Орозкул гэртээ архи уугаад сууж байна билээ. Чоно чонондоо... гэж Гульджамал бас шивгэнэн ярив. Тэд хэсэг дуугүй зогстол Гульджамал өрөвдөнгүй санаа алдаад

	— Ядахдаа манай Сейдахмат шалав ирээсэй. Өнөөдөр л ирэх ёстой юм сан. Тэгвэл тэр гуалинг нь татаж гаргаад энэ хэрүүл зовлонгоос салах юм сан гэж ярихад Момун

	— Энэ хэрүүл тэр гуалингаас болсон гэж үү дээ? гэж толгой сэгсэрнэ. Их бодол болж байтал ач хүү нь хүрч ирэхэд,

	— Чи цаашаа явж тогло гэжээ.

	Жаал хүү холдож, саравчинд ороод тэнд нуусан дурангаа авав. Тоосыг нь арчаад, «Бидний явдал бүтэлгүй л болоод байна. Номын сав бид хоёр л буруутай юм шиг санагдана. Ондоо сургууль байдаг болоосой. Тэгвэл би номын саваа аваад тийш очих юм сан. Тэгвэл намайг хэн ч мэдэхгүй. Ганцхан өвгөн аав минь л хөөрхий намайг эрэх болно. Тэгвэл дуран чи хэнтэй нөгөө цайран харагдах хөлөг онгоц харж байх билээ? Чи намайг загас болж чадахгүй гэж бодно уу? Харж л байгаарай би цагаан онгоц тийш сэлэн одох болно...» гэж ярьжээ.

	Жаал хүү нуруутай өвсний ард орж ийш тийш дурандав. Нэг л урамгүй, удаан ч харсангүй. Өөр үед бол намрын өнгө орсон модот уул орой нь дун цагаан, бэл нь гал улаан их л сонин харагдаж буйг удтал ширтдэг сэн.

	Жаал хүү дурангаа далд хийгээд саравчнаас гарч харвал өвгөн аав нь том тоногтой морь хөтлөөд гарч явав. Голын гарам тийш очих гэж явжээ. Жаал хүү өвгөн аавынхаа хойноос гүйтэл Орозкул муухай бархирах дууг сонсоод зогтусав. Орозкул дотуур цамцтай, дээл нөмөрсөөр гарч ирэхийг үзвэл царай нь үнээний дэлэн адил чинэрсэн хүрэн улаан болжээ. Момуныг хорсолтойгоор занаж

	— Хүүе чи, морь хааш нь аваачих нь вэ? Байранд нь буцааж оруул. Чамтай чамгүй болно. Тэр гуалинг очиж битгий хөдөлгөөрэй. Одоо чи энд ажилгүй болсон шүү. Чамайг харуулын албанаас хална. Дуртай тийшээ зайлаарай! гэжээ.

	Момун гашуунаар мушилзан инээвхийлж, морийг нь жүчээнд буцааж оруулав. Газар шагайж, гутлаа чирсэн Момуныг үзвэл энэхэн үес тун хөгшин, тун хариугүй давжаа атигар өвгөн харагдав.

	Жаал хүү өвгөн аавынхаа төлөө учиргүй их гомдож, нулимсаа хүнд харуулахгүйн тулд голын тийш гүйжээ. Нүдэнд нь нулимс бүрхээд зам харанхуйлж, нэгэн үе алга болж, нэгэн үе тодорч байв. Жаал хүү «танк», «чоно», «эмээл», «хэвтээ тэмээ» нэртэй хайртай чулууны хажуугаар өнгөрөхдөө юу ч хэлсэнгүй. Бул чулуу ямар учрыг ойлгох биш дээ. Харин «хэвтээ тэмээнийхээ» бөхийг тэвэрч, шар өнгийн боржин чулуунд хацраа наалдуулаад тайтгарамгүй их гомдож мэгшин уйлж гарчээ. Уйлсаар сүүлдээ аажмаар дотор нь бага зэрэг уужирчээ.

	Толгойгоо өргөн нүдээ арчих зуур өмнөө нэгэн гайхамшигт юм олж үзэв.

	Хөвүүний яг тушаа голын цаад хөвөөнд гурван марал зогсож байжээ. Жинхэнэ амьд марал. Тэд ус ууж ханасан бололтой. Хамгийн том даргар эвэртэй нэг нь дахин тонгойж, ус уухын завсар усан дотор эврээ тольдон харж байх шиг санагдав. Хүрэн бор зүстэй, ханхар их цээжтэй лужир амьтан ажээ. Ус ууж гүйцээд толгойгоо өргөхөд нь үстэй цагаан уруулаас нь усан дусалж байлаа. Тэрхүү том эвэртэй амьтан чихээ солбиулан, жаал хүүг гайхан харж байв.

	Гэвч цагаан хэвлийтэй, олон салаа боловч нарийхан эвэртэй эм марал жаал хүүг бусдаас илүү анхааралтай харж байжээ. Түүний эвэр арай бага боловч нэн ч үзэмж төгөлдөр ажгуу. Сайтар ажвал Эвэрт гоо марал эх аргагүй л биеэр мөн. Бүлтгэр нүд нь дүүрэн бөгөөд тунгалаг, биеийн галбир нь жилийн жилд унагалдаг цүдгэр гүүтэй адил ажээ. Эвэрт гоо марал жаал хүүг их л намуун тайван харахыг үзвэл энэ данхар толгойтой, дэлдэн жаалыг хаана үзсэн билээ гэж санаж ядаж байх шиг байв. Эелдэг сайхан нүд нь их холоос гялтганаад хамрын нүхээр үл мэдэг уур савсана. Хажууд нь мухар түжгэр зоргол цааш харж зогсоод улаан бургасны мөчир тастаж байв. Бургасны найлзуур их л шуналтай зулгаана. Түүнд ер юу ч болж байсан хамаагүй мэт ажээ. Тэр лут тарган чанга биетэй, сэргэлэн амьтан байв. Зоргол бургасны мөчир зулгааж байтал гэнэт тангаран цовхчихдоо эхийгээ мөрөөр шүргэн эрхлэн тойрч давхиснаа зогсон түжгэр толгойгоор эхийн өрөөсөн бөөрийг аяархан мөргөж байх нь үзэгдэнэ. Эвэрт гоо марал жаал хүүг харсаар байжээ.

	Жаал хүү чулууны араас сэмхэн босож, зүүдэлж буй мэт хоёр гараа сарвайсаар голын хөвөөнд тулж очив. Бугууд нэг их үргэсэн ч үгүй, жаал хүүг голын цаад эрэг дээрээс тайван харж зогсоно.

	Марал жаал хүү хоёрын дундуур уулын тунгалаг, ногоовтор өнгөт, түргэн урсгалт гол урсаж, чулуутай газраа жирэлзэн боргилно. Тэр гол байгаагүй сэн бол марал бугад дөхөн очиж илж болмоор санагдана. Гурван марал голын цаад тэгшхэн сайр дээр зогсож байжээ. Сайрын цаад захаар намхан бут сөөг улайран харагдана. Өндөр шавар эргийн дээгүүр хус улиас модон алтан шар өнгөөр гялалзаад бүр дээшээ их ой залгаж, тэртээ өндөрт хад байцтай хяр цайран харагдах ажгуу.

	Жаал хүү нүдээ аньж дахин харав. Мөн л нөгөө зураг байдал янзаараа харагдах агаад улайран харагдах бургасны хажууд нөгөө л үлгэрт гардаг гурван марал зогсож байжээ.

	Гурван марал цааш эргэж цувралдсаар сайрыг дамжин мод руу оржээ. Түрүүнд нь том эвэрт буга хойноос нь түжгэр зоргол хамгийн сүүлд нь Эвэрт гоо марал дагажээ. Эвэрт гоо марал жаал хүүг дахин нэг удаа эргэж харжээ. Гурван марал бургасан дотор шургаж, мөчир найлзуурыг шүргэн шүргэн өнгөрөхөд марлын тарган зоон дээр улаан өнгийн навчис зулагдан унаж байв.

	Гурван марал нэгэн жим дагаж өгссөөр жалгын цаад дээр гарч зогсохыг үзвэл жаал хүүг дахин нэг эргэж харах шиг санагджээ. Хамгийн том буга нь эврээ сэрвээ дээрээ тавьж «Өм-бүү-ү, өм-бүү-ү» гэж яндан дуугарах мэт урамдах дуу жалгын дээгүүр, голын дээгүүр «гүү-ү, гүү-ү» гэж цуурайтан хадаж байжээ.

	Жаал хүү сая сэхээ орж, гэрийн зүг танил жимээр хар хурдаар гүйв. Хашаандаа мөн хар хурдаар давхин ороод үүдээ түрхийтэл нээж

	— Өвөө, марал ирж. Марал. Энд байна! гэж хашхирав. Гэрийн мухарт уйтгарлан чив чимээгүй сууж байсан өвгөн аав нь өлийн харсан боловч чухам юу хэлснийг эс ухаарсан юм шиг үг дуугарсангүй.

	— За яах вэ! Ирсэн бол ирээ л биз. Одоо тийм юм бодох завтай хүн алга гэж эмгэн эх нь уцаарлажээ.

	Жаалхүү чимээгүйхэн гадаа гарав. Хашаа дотор нэг ч хүн алга. Харуулын уулын цаагуур, зэргэлдээ баргар уулын цаагуур наран тонгойж байв. Эзгүй уулын хүйтэн царамд нарны илчгүй өлбөгөр өтгөн туяа тусна. Тэрхүү хүйтэн туяа намрын дүнсгэр уулсын оройгоор үл мэдэг гэгээрэх ажээ. Ой модонд үдшийн түүс болов.

	Цас бударч, жаал хүүгийн бие аягүй арзасхийж, дагжин чичрэв.


VI

	 

	Жаал хөвүүн орондоо орж хэвтсэн боловч хамаг бие нь зарайж ер унтаж чадсангүй. Гадаа хэдийн таг харанхуй болов. Хөвүүний толгой өвдөвч дуугүй л хэвтээд байж. Түүнд өвчин хүрснийг хэн ч мэдсэнгүй. Тэд жаал хүүг энэхэн үе цөм мартсан байжээ.

	Бас ч мартахгүй байхын арга үгүй.

	Өвгөн аав нь элий балай болсон мэт тогтож сууж чадахгүй байсхийгээд л гарч орно. Уртаар санаа алдаж шаналан сууна. Тэгснээ алга болно. Эмгэн эх нь ч мөн өвгөнийг үглэн үглэн аашилж, өөд сөөрөг гаран орон байжээ. Гадаа хашаа дотор хэн нэгний тодгүй, тасархай дуун гарч, хурдан хурдан алхах хөлийн чимээ, хараал тавих нь сонстоно. Орозкул бас л хараал тавьж, ондоо нэг хүн ухилан уйлж байх шиг.

	Жаал хүү чив чимээгүй хэвтэнэ. Тэр энэ үг яриа, хөлийн чимээнээс, ер гэрт гадаа болсон энэ бүх явдлаас залхжээ.

	Жаал хүү нүдээ анин, өөрийнхөө ганцаардал, хүн бүхэнд мартагдсанаа умартан өдрийн болсон явдал ер нь харж үзэхийг хүсдэг бүхнийгээ дараалан дурсан бодохыг хүсжээ. Тэр нэгэн их голын хөвөөнд зогсож байх шиг. Голын ус маш түргэн жирэлзэн урсах тул толгой эргээд удаан харж болохгүй ажээ. Гэтэл голын цаана нөгөө гурван марал харагдлаа. Оройн үзсэн гурван марал биеэрээ, мөн тэр газраа зогсож байв. Өдрийн үзсэн харсан нь цөм дэс дараалан харагдав. Данхар эвэрт марал тэргүүнээ өргөхөд нойтон хоншоороос нь усан дусалж байх нь харагдана. Мөнөөхөн эвэрт гоо марал аанай учрыг мэдэх нигүүлсэнгүй харцаар хөвүүнийг ширтэж байжээ. Тэр нойтон бүлтгэр хар нүдтэй ажээ. Эвэрт гоо марал хүний адил санаа алдахыг үзээд хөвүүн дотроо ихэд гайхав. Гоо марал хөвүүний өвгөн аав адил их л уйтгар гунигтай ажээ. Гэтэл нэг харсан чинь гурван марал улаан бургасан дундуур цааш яваад өгчээ. Тэдний тарган тэгшхэн хондлой дээр намрын онгож гандсан улаан навчис хийсэн унаж байв. Гурван буга жалгын дээр гарч зогсоход данхар эвэрт марал эврээ нуруундаа нааж хүзүүгээ гүлдийлгээд «Өм-бүү-ү!» гэж урамдах нь яндан адил хүнгэнэнэ. Бугын урамдах дуун голын дээгүүр хэрхэн удаан цуурайтаж байсныг санаад жаал хүү ганцаар инээмсэглэн хэвтэв. Ингээд гурван марал цааш модон дотор далд оров. Тэгэвч жаал хүү, тэднээс хараа салгахыг хүссэнгүй. Түүнээс цааш юу болохыг сэтгэлдээ ургуулан бодов.

	Жаал хүүгийн нүдний өмнүүр дахин их гол жирэлзэн урсав. Голын түргэн урсгалыг ширтэхэд хөвүүний толгой эргэнэ. Жаал хүү дороо үсрээд голын дээгүүр нисэн өнгөрөөд голын цаад хөвөөнд аажуухан зөөлнөөр буувал нөгөө гурван марал тийм ч холгүй сайр дээр зогсож байжээ. Эвэрт гоо марал хөвүүнийг дуудаж

	— Чи хэний хүү вэ? гэж асуув.

	Гэвч жаал хүү үг дуугарсангүй. Хэний хүү болохоо хэлэх нь түүнд ичгэвтэр байжээ.

	— Эвэрт гоо марал аа, өвгөн аав бид хоёр чамд их хайртай шүү. Таны ирэхийг бид хэдийнээ хүсэж байлаа гэж хөвүүний хэлэхэд

	— Би ч чамайг мэднэ. Өвгөн аавыг чинь мэднэ. Тэр их сайн хүн шүү! гэж марал хэлжээ. Хөвүүн энэ үгийг дуулаад машид баярлавч түүнээ гоо маралд хэрхэн илчлэхээ мэдэхгүй дэмий л

	— Би загас болоод энэ голыг уруудан Ишиг хөл нуур орж цагаан онгоцонд хүрчих үү? гэж гэнэт асуув.

	Жаал хүү үүнийг л чадна. Гэтэл эвэрт гоо марал хариу дуугарсангүй. Тэгэхлээр нь хөвүүн зуных шигээ хувцсаа тайлаад голын хөвөөний улаан бургасны найлзуураас зууран, зайрмагтай хүйтэн ус руу шумбажээ. Гэтэл голын ус тийм хүйтэн биш, харин буцалсан мэт халуун бүгчим оргиод явчихжээ. Усан дотор нүдээ нээж харвал ёроолын алтан элс, жижиг хайрга тэргүүтэн усны үй олон хорхой шавж эргэн тойрон овоорон тойроод зөгий адил хуйларна. Хөвүүний амьсгаа давхцавч өөрийн эрхгүй халуун ус түүнийг урсгасаар л байв.

	— Эвэрт гоо марал аа, намайгаа авраарай. Би бас таны үр сад шүү дээ гэж хөвүүн хашхирав.

	Эвэрт гоо марал энэ үгийг дуулаад голын хөвөө даган харайлгахад түүний эвэрт салхин шуугьж байх нь сонстоно.

	Хөвүүн хөнжлөө тийчлэн яртал бие аятай болох шиг болжээ. Хамаг биеийн нь хөлс цутгажээ. Ийм үед өвгөн аав нь түүнийг сайтар дулаалан хучдагийг санаад жаал хүү дахин хөнжилдөө лав шургав. Гэрт нэг ч хүнгүй, дэнлүүний гол дууссан учир гэгээ нь бүдэгхэн байв. Жаал хүү босож юм ууя гэтэл гадаа бас л хүн чанга хашхирах дуун гарав. Нэг хүн хэн нэгнийг аашилж, нэг нь уйлж, нөгөө нь аргадаж байх нь тодхон сонстжээ. Хэрүүлийн үгс, хүний хөлийн чимээ холилдон, цонхон тушаа хоёр хүн аахилан уухилж, бодвол нэг нь нөгөөг гулдран чирч байх шиг байв. Гэрийн хаалга түр хийтэл чимээтэй нээгдэхийг үзвэл эмгэний хилэн бадарч хүнд ихээр амьсгаадан, өвгөнийг гэрт түлхэн оруулав. Өвгөн ухаан мэдээ алдсан юм шиг харагдана. Нүд нь мэгдэн дүрлийжээ. Өвгөн аавыгаа ингэж их айсан царайтай байхыг хөвүүн урьд өмнө үзээгүй билээ. Эмгэн өвгөний элэг рүү ёврон суулгаад

	— Зөнөг золиг, чи дуугүй суу. Хүн гуйгаагүй байхад битгий тийшээ оч. Тэд ийм хэрүүл зодоон гаргаж ямар үзээгүй биш. Гайгүй зүгээр өнгөрөөсэй гэж бодож байвал хошуу дүрэлгүй дуугүй суу. Миний үгэнд ор. Дуулж байна уу? Дуугүй байхгүй бол тэр чинь биднийг энэ нартаас тонилгож орхино. Ойлгож байна уу? Тэгвэл хөгшин бид хаашаа явах юм? Хаашаа явах вэ? гэж загнаад хаалга шидлэн бас л гарч оджээ.

	Гэрийн дотор дахин чимээ имээгүй болов. Зөвхөн өвгөн түргэн түргэн амьсгаадаж цээж нь учиргүй хэрчигнэж байв. Тэр зуухны ёроолын гишгүүр дээр учиргүй салганан чичирч буй гараараа шанаа тулан суух авай. Өвгөн гэнэт сөхрөн, гараа дэлгээд хэнд ч зориулалгүйгээр

	— Үйлийн үрт намайг аваач гэмгүй! Гагцхүү охинд минь үр хүүхэд заяаж үз. Энэ охиныг би одоо харж байж чадахгүй боллоо. Биднийгээ өршөөж цорын ганц ч гэсэн үр заяаж үз... гэж ганцаар үглээд найгалзан босож хана түшиж, хаалга тэмтэрсээр гарч оджээ. Гадаа гараад хаалганы ард очин уруулаа жимийн мэгшин уйлж гарав.

	Жаал хүүгийн бие мууджээ. Бас л дагжин чичирнэ. Хамаг бие нь нэгэн үе халуу шатаж, нэгэн үе хүйт оргих ажээ. Босож өвгөн аав дээрээ очих гэтэл толгой нь ангалзан, гар хөл нь мэдээгүй сул болжээ. Хаалганы ард өвгөн уйлсаар бөгөөд хашаа дотор согтуу Орозкулын дуу дахин хадав. Бекей эгч нь цөхрөн уйлж, Гульджамал, эмгэн хоёр сайх хоёрыг эвлэрүүлэх гэж аргадан гуйж байх нь дуулдана.

	Жаал хүү тэр бүхнийг чагнахыг больж, бодол санаагаа ондоо тийш бэлчээв.

	Түргэн урсгалт голын хөвөөнд дахин очиж зогсов. Голын цаад эргийн тэгшхэн сайр дээр мөнөөхөн гурван марал бас л зогсож байлаа. Тэгэхлээр нь жаал хүү залбирч, «Эвэрт гоо марал аа, гоо эвэртээ хүүхдийн өлгий өлгөж, Бекей эгчид минь авчирч өгөөч! Тэдэнд хүүхдийн дүүжин өлгий хайрла. Би туйлаас гуйж байна шүү дээ. Тэд үр хүүхэдтэй болог л доо» гэж гуйгаад гоо марлын тийш тэмүүлэн уснаа харайн оров. Гэтэл усанд унаж урссан ч үгүй. Харин усан дотор хэчнээн хурдан гүйвч цаад эрэгт хүрч болохгүй нэг дороо дэвхэцсээр байх шиг санагджээ. Тэгэвч жаал хүү, «Орозкул ах, Бекей эгч хоёрт хүүхдийн дүүжин өлгий хайрла! Тэгвэл миний өвгөн аав уйлахгүй болно. Орозкул ах Бекей эгчийг зодохгүй болно. Тэр хоёр үр хүүхэдтэй болно. Тэгвэл би хүн бүхэнд, Орозкул ахад ч хайртай болно шүү дээ. Гагцхүү Орозкул ахад өөрийн гэх үр заяаж үз. Тэдэнд өлгий хайрла...» гэж Эвэрт гоо марлаас гуйсаар байв.

	Гэнэт холхид хонхон дуу жингэнэхэд жаал хүү машид гайхжээ. Хонхон дуу улам ойртов. Эвэрт гоо марал эвэртээ бяцхан хонх бүхий хус модон дүүжин өлгий өлгөөд ирж явна. Эвэрт гоо марал маш их яарч байгаа бололтой. Хонхон дуу улам ойртоно.

	Гэтэл юу вэ? Хонхон жингэнэх шингэн дууны хажуугаар машины моторын дуу алсаас сонстов. Аль нэгтээ ачааны машин явж байх нь ээ. Холын машины хүнгэнэх чимээ тодроход мөнөөхөн хонхон дуу замхарсаар удалгүй моторын их чимээнд дарагдав.

	Жаал хүү чих тавин чагнавал төмөр харшлах чимээ гарч, хашааны гадаа машин ирж зогсов. Ноход боорлон шуугилдав. Цонхоор машины чийдэнгийн гэрэл гялсхийж унтрав. Мотор ч унтрав. Кабины хаалга тас няс хаагдах чимээ гарч машинаас буусан хүмүүс өвөр хоорондоо ярилцах нь дуулдав. Тэдний дууны өнгөөр таавал гурван хүн ирсэн бололтой. Тэд жаал хөвүүний хэвтэж буй цонхны ёроолоор ярилцан өнгөртөл

	— Сейдахмат маань ирлээ! гэж Гульджамал хүүхэн баясан дуу алдаж, эр нөхрөө тосон гүйх нь дуулдав.

	— Бид чамайг их хүлээлээ шүү! гэхэд урдаас нь нэгэн танихгүй хүн

	—      Сайн байна уу? гэж мэндлэх нь дуулдав.

	— Та нар маань ямар шуу сууж байв даа? гэж Сейдахмат асуув.

	— Яах вэ, байдгаараа л байна. Яасан орой ирэв?

	— Харин ч азтай ирлээ шүү! Сангийн аж ахуйгаас нааш, ядахдаа Желесай орох замын машин харуулдаж байтал ашгүй эд манай эндээс мод авах гэж явна шүү.

	Хавцлаар явахад тас харанхуй, зам нь ямар билээ дээ... гэж Сейдахмат ярив.

	— Орозкул хаана байна? Гэртээ бий юү? гэж нэг хүн асуув.

	— Бий нь ч бий. Бие нь баахан тааруухан байгаа байх. Манайх зайтай, манайд хоно. Аль вэ орцгооё гэж Гульджамал сулхан дуугарна.

	Ирсэн улс Сейдахматынд орох гэж явтлаа зогсож

	— Өвгөн сайн уу? Эмээ сайн уу? Мэндлэх дуулдав.

	Момун, эмгэн хоёр тэрхүү ирсэн улстай харийн хүмүүсийг угтан авч буй мэт гадаа хашаанд уулзсандаа сэтгэл зовж байгаа байх даа гэж санагдана. Орозкул ч гэсэн ичих биш үү? Өөрийн ба бусдын нэрийг хугалахгүй бол зүгээр юм сан даа.

	Жаал хүүгийн сэтгэл овоо тайвшрав. Ер нь бие нь ч жаал гайгүй, толгой өвдөх нь бага зэрэг намджээ. Харин ч гарч, тэрхүү ирсэн машиныг харах юм сан. Дөрвөн дугуйтай юм бол уу, зургаан дугуйтай юм бол уу? Шинэ юм бол уу, хуучин ямбий машин юм бол уу? Чиргүүл нь ямар юм бол? гэж бодож байжээ. Тэр жилийн хавар нэг өдөр энэ уулын аманд цэргийн ачааны машин ирж билээ. Тэр машин нэн ч дэнхэр дугуйтай хамрыг нь тайрсан мэт хачин оготор монхор машин байв. Тэгэхэд залуухан цэрэг жолооч жаал хүүг кабиндаа суулгаж билээ. Мундаг шүү! Алтан мөрдөстэй нэг цэргийн дарга Орозкулын хамт ой модоор явж үзсэн юм. Урьд нь ер ингэдэггүй байтал юу болсон юм бол?

	— Та нар тагнуул эрж яваа юм уу? гэж хөвүүний асуухад залуу жолооч мушилзан инээж

	— Тийм ээ, тагнуул эрж явна гэхэд нь

	— Манай үүгээр ганц ч тагнуул яваагүй ээ! гэж жаал хүү гунигтай өгүүлжээ. Жолооч учиргүй инээж.

	— Явсан бол яах нь вэ? гэжээ.

	— Хөөж мөшгөж барихгүй юу.

	— Уухай, яасан шаламгай жаал вэ! Нас чинь даанч балчир байна даа. Тэгэхэд алтан мөрдөстэй цэргийн дарга Орозкултай ойгоор эргэж үзэх зуур жаал хүү мөнөөхөн залуу жолоочтой их юм ярьж амжиж билээ.

	— Би машин болгонд, жолооч хүн болгонд дуртай гэж жаал хүү ярихад цаадах нь сонирхож

	— Яагаад тэр билээ? гэжээ.

	— Машин бол их бяртай, хурдан сайхан шүү. Бензиний үнэр нь хүртэл сайхан. Жолооч нар нь ч цөм залуухан, цөм Эвэрт гоо марлын үр сад юм. Залуу жолооч ойлгосонгүй

	— Юу гэнэ ээ? Эвэртэй гоо гэж юу байдаг юм?

	— Чи чинь мэддэггүй юм уу?

	— Мэдэхгүй. Тийм жигтэй юм ер дуулаагүй юм байна.

	— Чи ямар хүн бэ?

	— Бас хасаг хүн, миний нутаг Караганда. Уурхайчны сургуульд байсан даа.

	— Үгүй ээ! Чи хэний хүүхэд юм?

	— Аав ээжийн л байхгүй юу

	— Аав ээж чинь хэнийх вэ?

	— Бас л аав ээжээсээ гараа биз.

	— Тэд чинь хэнээс гарсан юм?

	— Ингэж асуувал барагдах гэж ер үгүй шүү.

	— Би бол Эвэрт гоо марлын үр садын хүүхэд дээ.

	— Чамд хэн хэлэв?

	— Өвгөн аав гэхэд нь

	— Чиний энэ яриа ч нэг л биш байна даа гэж цэрэг толгой сэгсэрчээ.

	Түүнийг Эвэрт гоо марлын үр садын хүү гэж өөрийгөө нэрлэсэн энэ данхар, дэржгэр жаал сонирхдог байна шүү. Гэвч удам судраа мэдсэнгүй, долоон үеийнхээ эцэг өвгөдийг мэдсэнгүй гэж цэрэг жолооч тийм ч зовж гуньсангүй. Тэр цэрэг бол зөвхөн гурван үеэ мэдэж байв. Цаадах нь?

	— Чи ядахдаа долоон үеийнхээ эцэг өвгөдийн нэрийг тогтоогоогүй юм гэж үү? гэж хөвүүн асуужээ.

	— Тогтоосонгүй, ер тогтоогоод ямар хэрэг байна? Би энэ талаар юу ч мэдэхгүй мөртөө зүв зүгээр л амьдарч байна даа.

	— Өвөг дээдсийнхээ нэр усыг мэдэхгүй хүн муу занд амархан сурч завхардаг юм гэж миний өвгөн аав ярьдаг юм.

	— Хэн муу зан сурна гэж? Улс уу?

	— Тийм ээ.

	— Яагаад?

	— Өвгөн аавын ярих нь: удмаа мэдэхгүй хүн бузар булай хэрэг явдал гаргахаас буцдаггүй, яагаад гэвэл түүнийг тэдний хойч үеийн үр сад дурсахгүй юм чинь. Бас сайн сайхан үйл ч бүтээдэггүй, яагаад гэвэл тэртэй тэргүй үр сад нь дурсахгүй юм чинь ямар хэрэг байна гэдэг юм.

	— Чиний өвгөн аав чинь яасан сонин хүн бэ! Чиний толгой тархинд элдвийн балай юм чихэж суудаг хүн юм аа даа. Тэгээд ч чиний толгой данхар, чих чинь манай цэргийн сургуулийн хашаанд байдаг локатор шиг дэлбэгэр болчихсон юм байна шүү дээ. Чи түүний үгийг бүү дуулж бай. Бид эв хамтын ёсонд орох гэж, сансар огторгуй руу нисэж байхад тэр өвгөн чамд юу зааж байгаа нь тэр вэ? Тэр өвгөнийг чинь манай улс төрийн сургуульд суулгаж орхих юм сан, тэгвэл дороо л учир мэддэг болоод явчихна даа. Чи том болоод ном сураад энэ өвгөнөөсөө холдвол таарна. Их харанхуй бүдүүлэг хүн байна шүү гэж цэрэг жолоочийн ярихад жаал хүү

	— Би өвгөн ааваасаа хэзээ ч холдохгүй. Их сайн хүн шүү гэж тас зөржээ. Тэгэхэд нь

	— Одоохондоо л сайн харагдаж байгаа юм. Чи хожим учрыг ойлгох болно гэж цэрэг жолооч хэлсэн билээ.

	Жаал хүү одоо гадаа улсын ярилцах чимээг чагнаж байхдаа тэр цэргийн машин ирснийг санаж, манай эндхийн жолооч нар, наад зах нь миний таньдаг жолооч нар цөм өөрсдийгөө яагаад Эвэрт гоо марлын үр сад гэж үздэгийн учрыг тэр цэрэг жолоочид сайтар ухуулж чадаагүйгээ харамсан бодож хэвтжээ.

	Жаал хүү бол түүнд үнэн юм л ярьсан. Нэг ч үг санаанаас зохиосон нь үгүй. Ноднин намар бас энэ үед, үүнээс арай ч оройхон юм уу, уулнаас өвс тээхээр сангийн аж ахуйн олон машин ирж билээ. Тэр олон машин уулын амны харуулыг дайран гарсан нь үгүй. Арчагийн хотгор хүрээд тэндээс шууд эргэж зуны хадлан авсан газар руу чиглэн оджээ. Тэгэхэд жаал хүү Харуулын уул дээр байтал гэнэт учиргүй олон машины дуу гарахад замын салаанд давхин хүрч үзвэл жигтэй олон машин цувж байжээ. Тэгэхэд хүү тэднийг тоолоод арван тав хүргэжээ.

	Тэр үес тэнгэр аягүйрхэн, хэзээ язаагүй цас орж магадгүй байв. Хэрэв цас орчвол хадсан өвсийг хойтон жилээс нааш татаж авна гэж ярьдаггүй хэрэг. Энэ нутагт хадсан өвсийг цаг тухайд нь татаж авахгүй юм бол дараа авна гэж бодохын гарз. Тийш хүрч эс чадна. Бодвол сангийн аж ахуйнхан элдэв ажилд самгардаад завдахгүй байсаар орой болгож, сая л хамаг машинаараа нэг зэрэг татахаар шийдсэн биз.

	Үүнийг жаал хүү яахин мэдэх вэ. Мэдээд ч ямар хэрэг байх билээ. Зүгээр л баярлан хөөрөхдөө машин бүрийг тосож, хэсэг дагаж гүйснээ дараачийн машиныг тосож байжээ. Тэдгээр машиныг үзвэл цөм цэлгэр цэлгэр шилтэй, гоё кабинтай, дандаа цоо шинэхэн машин байв. Машины кабинд нүүр амандаа сахал үсгүй, дандаа идэр залуу хүмүүс явах агаад заримд нь хоёр хоёр хүн харагдана. Хажууд нь суугсад бол өвс ачаалан, таталцаж өгөхөөр яваа улс биз. Тэд цөм зүс сайхан, эрэмгий зоригтой алиа сэргэлэн залуус бол уу гэж жаал хүү бодож байжээ.

	Жаал хүү энэ талаар алдсангүй, тэд үнэхээр тийм залуус байв. Тэдний жолоодсон машин цөм жин тан. Тэд Харуулын уулын хажуу руу буугаад хөдөөгийн дагширмал замаар орон жирийлгэжээ. Тэнгэр тийм ч аягүй биш, идэр жолооч нарын сэтгэл тэнүүн. Бас ямар нэг том толгойтой, дэржгэр жаал машин өнгөрөх бүрийд тосон гүйж галзуу юм шиг хөөрөн хашхирч байхыг үзээд тэд өөрийн эрхгүй инээд алдаж, жаал хүүг улам хөөргөж онгироох гэж түүн рүү зориуд гар даллан өнгөрөх ажээ.

	Гэтэл хамгийн сүүлчийн машин жаал хүүг хараад зогсож, цэргийн хувцастай, хөвөнтэй шинельтэй атал мөрдөсгүй, бас энгүүн саравчит малгайтай идэр эр машины кабинаас цухуйж

	— Жаал аа, сайн уу? Чи юунд энд зогсоно? гэж нүдээ баясгалантай ирмэхэд нь, жаал хүү бишүүрхсэн ч үгүй

	— Зүгээр гэв.

	— Чи Момуны ач хүү мөн үү?

	— Мөн.

	— Тийм байх аа. Би ч бугын удмын хүн шүү дээ. Энд яваа залуус цөм бугын удмынхан. Өвс татахаар явж байгаа. Өвгөн аавдаа мэнд хүргээрэй. Чотбайн хүү Кулубек явж байна гэж хэлээрэй. Намайг цэргээс халагдаад сангийн аж ахуйд тэрэг барьж байгаа гэж ярьж байна гээрэй. За баяртай гээд жаал хөвүүнд цэргийн энгэрийн тэмдэг бэлэглэжээ. Тэр сонин тэмдэг нь одон шиг тэмдэг байв.

	Чингээд Кулубекийн машин гэнэт бар адил хүрхрэн ухасхийж, бусдынхаа хойноос жирийлгэн одов. Хөвөнтэй цамцтай, бугын удмын энэ эрэмгий, наргиа ахтай цуг явах юм сан гэж хөвүүний сэтгэл онц хөдөлжээ. Гэтэл хэдийн машины бараа тасарч жаал хүү харихаас ондоо мөргүй болжээ. Гэвч тэр сэтгэл бардам харьж тэр хүнтэй уулзсанаа өвөөдөө яриад, нөгөө бяцхан тэмдгийг энгэртээ зүүжээ.

	Тэр өдөр орой тийшээ тэнгэр баганадан сүндэрлэх Сан-таш уулын их салхин гэнэт дэгдэв. Хуй салхинд модны навчис ойн дээгүүр эргэлдэн тэнгэрт тулам багана адил гозойж, уулнаа салхин шуугих их чимээ үүсжээ. Агшин зуур тэнгэр булингартан, газар тэнгэр нийлэх шиг болов. Тэр даруй их цас лавсан орж, газар дэлхий цагаанаар эргэлдээд ойн мод ганхан найгаж, голын усан бургилан буцалж, нүүр нүдгүй цасан шуурга тавилаа.

	Уулын амны айлууд мал ахуйгаа амжин хурааж, юм хумаа яаран оруулаад баахан түлээ мод базааж аваад гэртээ таг суужээ. Намар эртийн энэ аймшигт шуурганаар ер хаашаа ч явах билээ. Момун өвгөн гал түлэх зуур, сэтгэл зовсон янзтай

	— Яагаад ийм сүрхий шуурга тавьдаг билээ? гэж гайхан өгүүлээд, салхин исгэрэхийг чих тавин чагнаж, заримдаа цонхоор шагайна. Гадаа харанхуй цасан хуйлран эргэлдэж байжээ.

	— Өвгөн чи дуугүй суугаач. Ийм юм анх удаа үзэж байгаа юу? «Яагаад? Яагаад?» гэнэ шүү. Яах вэ өвөл болоод л тэр биз гэж эмгэн нь үглэнэ.

	— Ингээд нэг өдөр өвөл болчих гэж үү?

	— Болохгүй яах юм? Чамаас асуух уу? Өвөл болох болоод л болоо биз.

	Яндан хүнгэнэн сорно. Жаал хүү гэр зуурын ажилд өвгөн аавдаа хамжилцах гэж зүрх алдан жаахан даарсан авч галд дулаацан, гэрийн дотор халуун давирхай, нарсны утаа үнэртэхэд сэтгэл амарчээ.

	Мань гурав оройн хоол идээд унтахаар хэвтэцгээжээ. Гадаа цас дарж, салхин аймаар догширч байв.

	Жаал хүү салхин улихыг чагнан хэвтэхдээ «Ойн дотор тун аймаар байгаа байх даа» гэж бодож байжээ. Гэтэл хэн нэгний гууглах бүдэг дуун сонсогдсонд хөвүүний сэтгэл тавгүй болов. Нэг хүн нөгөөгөө гууглаж, хариуд нь ондоо хүн орилж байх шиг дуулджээ. Ийм айхавтар шуурганаар уулын амны айлуудад хэн ч ирэв гэж дээ? Миний чихэнд хий юм дуулдаж байгаа биз гэж жаал хүү бодтол өвгөн аав, эмээ эхийн аль аль нь чих тавин чагнаж, эмгэн

	— Хүн ирлээ гэв.

	— Тийм, байна гэж өвгөн их л итгэлгүй өгүүлснээ, — Ийм шуурганаар хаанаас юу ирдэг билээ? гэж сэтгэл түгшин яаран хувцаслажээ.

	Эмгэн ч сандран босож дэнгээ барив. Жаал хүү ч айгаад шалавхан хувцаслав. Энэхэн үес гадаа улс ирэх шиг болж, олон хүн ярилцах нь дуулдаж хөлийн чимээ гарчээ. Ирсэн улс гадаа үүдний саравчинд шуурсан цасан дээгүүр чахар чахар алхлан, Момуны хаалгыг балбаж

	— Өвгөн ах аа, үүдээ тайлаарай. Осгох нь байна шүү! гэжээ.

	— Та нар хэн бэ?

	— Өөрийн улс байна аа.

	Момун хаалга нээтэл цасанд дарагдсан бөөн улс хүйтэн жавар, цасны хамт орж иржээ. Тэднийг үзвэл өдөр өвс татахаар Арчагийн хонхорт явсан идэр жолооч нар байв. Жаал хүү тэднийг даруй танив. Түүнд энгэрийн тэмдэг өгсөн нөгөө хөвөнтэй шинельтэй Кулубек ч байжээ. Тэд нэг нөхрөө сугадан орж ирэв. Цаадах нь ёолж, хөлөө чирнэ. Гэрт байсан хүмүүс сандрав.

	— Астапралла (тэнгэр өршөө)! Та нар яав? гэж өвгөн эмгэн хоёр нэгэн зэрэг дуу алдав.

	— Сүүлд ярья. Манайхны бас долоон хүн араас ирж яваа юм сан. Арай төөрөөгүй байгаа даа. Аль вэ энд суу. Нэг нөхөр маань хөлөө булгалжээ гэж Кулубек өгүүлээд нөгөө ёолон буй залууг зуухны ёроолд гишгүүр дээр суулгав. Момун өвгөн сандарч

	— Цаадуул чинь хаана байна? Би яваад ирье... гээд жаал хүүд хандаж, — Чи Сейдахматынд гүйж очоод нөгөө цахилгаан дэнлүүгээ аваад шалавхан ир гэж хэл гэжээ.

	Жаал хүү гүйн гартал амьсгаа авахын ч аргагүй айхавтар салхилж байжээ. Тэр энэхүү аймшигт мөчийг насан эцэс болтлоо үл мартах буюу. Ямар нэгэн исгэрэн улих хүйтэн сэгсгэр мангас хоолойг нь базаж, үнгэж гарчээ. Гэвч жаал хүү чичирсэнгүй, салхины бат савраас мултран гарахыг хичээн, толгойгоо дараад Сейдахматынх руу гүйжээ. Ердөө хорь гучхан алхам газар бөгөөтөл учиргүй хол гүйх мэт санагдав. Жаал хүү дайчин нөхөртөө тус хүргэхээр яваа баатар адил шуурга сөрөн гүйхэд сэтгэл зүрхэнд нь зориг шийдвэр ундран байжээ.

	Жаал хүү дийлдэшгүй хүчирхэг болсон мэт санагдан Сейдахматынд хүрэх тэрхэн зуур сэтгэл бахдам олон гавьяа байгуулан амжжээ. Юу гэвэл жаал хүү нэг уулнаас нөгөөд харайж зандалчин дайсныг илдийн эрчээр дарж, галд шатаж усанд живэгсдийг авран, улаан туг намируулсан пуужинт сөнөөгч онгоцонд суугаад сэгсгэр хар мангасыг намнахад цаадах нь уулын хавцгай байц дамжин зугтааж байжээ. Жаал хүүгийн пуужинт онгоц мангасын хойноос сум шиг шунгинаж байв. Жаал хүү мангасын хойноос пулемётоор шүршиж, «Фашистыг цохигтун!» гэж хашхирч байв. Ингэж явахад нь Эвэрт гоо марал үргэлж даган харж байжээ. Жаал хүүгийн ийм гавьяа байгуулж явахад Эвэрт гоо марлын сэтгэл тэнэгэр байжээ. Жаал хүүг Сейдахматынд хүрэхэд Эвэрт гоо марал «Одоо миний үр сад болох тэрхүү залуу жолооч нарын амийг аварна шүү!» гэж жаал хүүд захихад жаал хүү, «Би тэдний амийг аварна гэж Эвэрт гоо марал тандаа андгайлъя!» гэж амандаа өгүүлээд Сейдахматын хаалгыг балбав.

	— Сейдахмат ах аа, бушуу явж манайхны амийг аваръя! гэж айхавтар сүртэй орж очсонд цаад хоёр нь айж мод шиг хөшжээ.

	— Хэнийг аврах гэж, Юу болов?

	— Сангийн аж ахуйн хэдэн жолооч нар төөрчээ. Таныг цахилгаан чийдэнгээ аваад ир гэж өвгөн аав хэлж байна.

	— Тэнэг амьтан! Тэгж хэлэхгүй яасан юм гэж Сейдахмат харааж яаран хувцаслав.

	Гэвч Сейдахматын энэ үгэнд жаал хүү тийм ч их гомдсонгүй. Гэрээс гараад эднийд хүрэх гэж ядаж явахдаа жаал хүү ямар их гавьяа байгуулж ямар сүртэй андгай тангараг өгснийг Сейдахмат яахин мэдэх билээ. Момум Сейдакмат хоёр явж төдий л их удсангүй нөгөө долоон жолоочтой тааралдан олж ирснийг жаал хүү мэдээд сая санаа амарчээ. Тэднийг олохгүй байж болох байлаа. Ямарваа аюул өнгөрсөн хойноо амархан санагдана. Ямар боловч тэр хэдэн хүнийг олж ирээд, Сейдахмат гэртээ оруулав. Орозкулыг босгож нэг тавыг нь тэднийд хонуулах болов. Бусад нь Момуны омгор байшинд чихэв.

	Ууланд цасан шамарга нүдсээр байв. Жаал хүү гадаа саравчинд гарч харвал баруун зүүн дээр доорыг огтхон ч ялгаж чадсангүй. Шөнийн цасан шамарга улангасан эргэлдэж зузаан цас өвдгөөр татжээ.

	— Сангийн аж ахуйн жолооч сая нэг юм бүрдэж, дулаацаад айсан даарсан нь гайгүй болмогц Момун, та нар чинь ингэхэд яав аа гэж сэмхэн асууж гарлаа. Уг нь тэдний яасан нь илэрхий байв. Гэвч идэр хөвүүд юу болсноо ярихад өвгөн эмгэн хоёр, «Ай базарваань!» гэж зэрэг зэрэг дуу алдан гараа элгэндээ нааж залбирсаар байв.

	Эмгэн тэдэнд халуун цай аягалах зуур

	— Хүүхэд минь даанч нимгэн хувцастай гарчээ. Ууланд яваа улс чинь ийм хувцастай явж болдог юм уу? Ай даа, мөн ч балчир байна. Та нар цөм хотын улсыг дуурайж гоёх дуртай юм аа даа. Ойд төөрөөд өглөө болгосон бол юу болно? Мөс адил гожийгоод хөлдчих байсан даа гэж эмгэн тэднийг зэмлэж байв.

	— Гэнэт ийм шуурга тавина гэж хэн мэдэх билээ? Уг нь бид дулаан хувцаслахын хэрэггүй улс. Хэрвээ явдал болох гэхэд бидний машин дотроосоо дулаацуулдаг юм. Гэртээ байгаа юм шиг санаа амар суугаад жолоогоо мушгиж байвал барав. Онгоцоор явбал бүр яана! Тэртээ өндөрт нисэж явахдаа энэ өндөр өндөр уул чинь нэг бяцхан толгод шиг харагддаг юм. Онгоцны гадаа дөчин хувийн хүйтэн байхад улс онгоцон дотор дан цамцтай явдаг юм шүү дээ гэж Кулубек ярьж байв.

	Жаал хүү хонины нэхий дэвсээд жолооч нарын хоорондуур орж Кулубекийн ойролцоо хэвтсэн тул томчуулын энэ яриаг нэгд нэгэнгүй чагнаж байв. Гэв гэнэт их шуурга тавьж, энэ хэдэн хөвүүд уулын амын харуулын байрыг арайхийж олж ирсэнд жаал хүү дотроо маш баяртай байгааг хэн ч үл мэднэ. Энэ цасан шуурга хэд хоног, ядахдаа гурав хоног битгий намдаасай гэж жаал хүү дотроо бодож байжээ. Эд манайд байж л байг. Эдэнтэй байхад сонин сайхан. Өвгөн аав бол эднийг цугийг нь танина. Өөрснийг нь эс танивч эцэг эхийг нь танина.

	Өвгөн аав нь бугын омгийн залуусыг үзээд ач хүүдээ бардамхан ярьсан нь:

	— За чи, бугын удмын ах нараа харав уу! Чи ийм л ах дүүтэй хүү гэдгээ одоо мэдэх болно доо. Одоогийн залуус юутай сайхан том том биетэй вэ! Тэнгэрийн өршөөлөөр эрүүл энх явагтун! Дөчин хоёр оны өвөл Магнитогорийн барилга дээр очиж байсан тэр цаг санаанд орж байна шүү... гэжээ.

	Чингээд өвгөн аав нь жаал хүүгийн сайн мэдэх түүхийг ярьж гарлаа. Түүний ярих нь: Магнитогорт байхад янз янзын нутаг хошуунаас аваачсан барилгын цэргүүдийг өндөр намаар нь урт гэгчийн жагсаахад киргизүүд бараг хамгийн адагт нь ордог сон. Тун ч намхан улс байсан шүү. Тооллогод жагсаад дараа нь түр амарч тамхиа татна. Тэгэхэд хонгор шар үстэй нэг их лут данхар эр бидний дэргэд ирж том дуугаар

	— Та нар хаанаас ирсэн бэ? Манжуураас уу гэж байна шүү.

	Бидний дунд нэг настайвтар багш хүн байсан юм. Тэр нөхөр

	— Бид киргизүүд. Биднийг эндээс холгүй, манжууртай байлдаж байхад энэ Магнитогор гэдэг чинь зүүдэнд ч үгүй байсан юм. Тэгэхэд манай киргизүүд чам шиг л өндөр өндөр улс байсан юм даа. Гэвч гайгүй ээ, бид дайнаа дуусгаад бас өсөх болно шүү... гэж билээ.

	Аль хэдийн болсон ийм нэг явдал өвгөний санаанд ороход тэр инээд алдан, шөнийн гийчдээ сэтгэл дүүрэн ажиглан хараад

	— Тэр багш их үнэн хэлсэн юм шүү. Одоо хот ороод юм уу, энд тэнд явахдаа харж байхад сайхан өндөр өндөр улс харагддаг болсон байна. Урьдынхтай адилгүй болжээ...

	Энэ өвгөн алиалах дуртай хүн байна гэж идэр хөвүүд мэдээд цөм инээвхийлж байв. Тэдний нэг нь

	— Бид өндөр ч өндөр. Гэхдээ нэг машин маань хонхорт орчиход бид өдий олуулаа байж түрж дийлэхгүй байна шүү дээ... гэв.

	— Тэр аргагүй. Тийм их өвс ачсан машиныг ийм их цасан шуурганд яаж дийлэх вэ! Тэнгэр өршөөж, маргааш өглөө болоход цөм бүтнэ. Гол нь салхи л намдаасай... гэж өвгөн тэдэнд зөвийг өгчээ.

	Чингээд сайх залуус Арчагийн хонхрын эхэнд хадсан өвсөө татаж авахаар яаж явснаа өвгөнд ярьж гарлаа. Тэнд гурван том нуруу өвс байжээ. Тэд нурууны гурван талаас нэгэн зэрэг ачсаар байшин шиг өндөр ачсан тул дээр нь гарсан зарим нь аргамжаар дүүжлэн бууж байжээ. Тэр энэ гэлгүй нэг машин ачиж гаргаад л дараагийн машиныг оруулж байжээ. Өвс ачсан машины кабин ч харагдахгүй, зөвхөн салхины шил, мотор, дугуй нь ил харагдаж байжээ. Дахин эргэж ирж байхаар нэг мөсөн ачаад орчихъё гэж ярилцсан хэрэг. Хэрэв өвс үлдээх юм бол хойтонгоос нааш авалтгүй гэж тэд мэднэ. Тун ч шаламгайлан нэг машин ачиж, гаргаж тавиад л хойдохыг нь оруулж ачсаар хадсан өвсөө бараг цугийг нь ачжээ. Хоёр тэрэг хүрэхтэй үгүйтэй өвс үлдсэн гэнэ. Тэгээд түр амарч тамхиа татацгааж, хэн хэний араас давахаа сайхан ярилцаж аваад хөдөлжээ. Уулнаас буухдаа бараг л замаа гараар тэмтэрч үзэх нь холгүй тун хянуур бууж дээ. Өвс гэдэг хэдий хөнгөхөн боловч тун эвгүй осолтой ачаа. Ялангуяа хавчиг газраар явах, эгц огцом эргэхэд аюултай.

	Гэвч тийнхүү явж байхдаа ийм юм болно гэж хэн мэдэх билээ.

	Армагийн хажуу руу бууж, нэгэн хавцлаар цувсаар тэндээс гарахад нэгэнт үдэш болсон байжээ. Тэгтэл гэв гэнэт салхи шуурга тавьж, цас дарсан ажээ...

	Кулубекийн ярих нь:

	— Цасан шамарга тавихтай зэрэг нуруу руу нойт оргиод явчих шиг болсон шүү. Тэр даруй таг харанхуй болж, айхавтар салхилсныг яана. Жолоо булаагаад огт явуулахгүй байлаа шүү. Онхолдох юм бол уу гэж айж л явлаа. Тэр зам ч шөнө байтугай өдөр осолтой зам билээ дээ... гэнэ.

	Жаал хүү цогтой тунгалаг нүдээ Кулубекээс огтхон ч салгалгүй ширтэн, түүний яриаг амьсгаа даран чагнаж байжээ. Түүний ярьдаг салхи, түүний ярьдаг цас гадаа мөн хэвээр хуйлран бургилж байв. Жолооч, өвс ачигчдын олонх нь гутлаа ч тайлсангүй, хувцастайгаа шалан дээр унтаад өгчээ. Тэдний өнөөдрийн үзэж өнгөрүүлснийг одоо харин нарийхан хүзүүтэй, том толгойт дэлдэн жаал сэтгэлдээ амсан өнгөрүүлж байжээ.

	Хэдэн мөчийн дараа зам үзэгдэхгүй боллоо. Машинууд сохор хүн адил таамгаар ар араасаа дагаж, аль нэгийгээ төөрөөд явчих вий гэхдээ үргэлж чагнаалдсаар явлаа. Цас нүүр нүдгүй дарж, гэрлийн шилийг бүрхээд салхины шилэн дээр унасан цасыг шилний алчуур арилгаж амжихгүй боллоо. Кабинаас толгойгоо цухуйлгаж явах хэрэгтэй болов. Тэгж явна гэдэг юу гэсэн үг вэ дээ? Цас лавсан дарсаар л байв. Дугуй хий эргэж эхэллээ. Цуваа нэгэн төвгөр газар тулж ирээд яг зогсоцгоолоо. Хааз гишгэхэд мотор галзуу юм шиг чарлавч тусыг баржээ. Тэр төвгөр өөд яаж ч гарч чадсангүй. Бид кабинаасаа бууцгаан бие биеэ дуудаж гууглан, нэг машинаас нөгөөд дамжин бөөгнөсөөр цувааны толгойд цугларлаа. Одоо яах билээ? Гал түлж болохгүй. Кабиндаа суугаад байна гэхээр дөнгөн данган сангийн аж ахуй орж хүрэхтэй үгүйтэй балга бензинээ барна гэсэн үг. Кабинаа халааж байхгүй бол тэр даруй осгож болох байв. Тэдний сэтгэл түгшиж эхэллээ. Бүхнээс бяртай техник хамгийн арчаагүй юм болчихжээ. Одоо яах билээ? Зарим нь нэг машиныхаа өвсийг буулгаад дотор нь орж хэвтье гэнэ. Гэтэл ачааны татлагыг тайлмагц хүчтэй салхи нүд ирмэхийн зуур нөгөө өвсийг хийсгэн авч явах байлаа. Тэрхэн зуур нөгөө олон машиныг цас дарж, дугуйны нь өмнө их хунгар тогтжээ. Бид бүр сэтгэлээр унаж, салхинд зогссоор бүр ч бээрч хоцорлоо.

	— Тэгсэн чинь миний санаанд гэнэт та бодогдлоо шүү гэж Кулубек Момуныг харав... Өдөр биднийг Арчагийн хотгор руу явж байхад энэ жаал зам дээр зогсож байсан юм... гэж жаал хүүг зааж, — Нэг харсан чинь энэ жаал зам дээр гүйж явна. Би зогсож, бид хоёр мэндэлж, хэдэн үг сольсон юм. Тийм ээ? Чи яагаад унтахгүй байна? гэж жаал хүүг энхрийлэн толгойг нь илэв.

	Жаал хүү инээж, тийм гэж толгой дохив. Энэ үгийг дуулаад хөвүүний сэтгэл хэрхэн хөөрч, зүрх нь хэрхэн халуунаар булгилан буйг хүн мэддэг ч болоосой. Түүний тухай Кулубек ярьж байна шүү дээ. Кулубек бол тэрхүү идэр залуусын дотор хамгийн бяртай, хамгийн зоригтой, хамгийн сайхан царайтай нь юм. Ийм эр болох юм сан... Өвгөн аав нь галд түлээ нэмэх зуураа хүүгээ магтаж

	— Манай энэ, хүний яриа чагнах их дуртай шүү. Чихийг нь харахгүй юу. Хүний яриа чагнасаар байгаад ийм дэлдэн болчихсон юм гэнэ.

	Кулубек цааш нь ярьсан нь:

	— Тэрхэн үе энэ хүү яаж миний санаанд оров оо. Та минь ээ, амны цагдаагийнхныг хүрье. Тэгэхгүй бол эндээ үхэх нь байна шүү гэлээ. Хэчнээн хашхиравч салхи миний хэлсэн үгийг алгадан хийсгэж байлаа. Тэд миний улаан нүүрэн дээр нүүрээ ойртуулан, 

	— Яаж хүрэх юм бэ? Явган яваад хүрэхгүй, машинаа хаяж болохгүй шүү дээ гэцгээж байна. Би тэдэнд машинуудаа түрээд түрээд энэ гүдгэр дээр гаргая. Цаашаа уруу болно. Бид Сан-ташийн ам л хүрвэл болох нь тэр. Тэндээс амны айлууд ойрхон, явган явж болно гэв. Тэд учрыг ойлгож, за тэгье, чи тоолоорой гэж байна. Нэгэнт хэлэлцэж тогтсон хойно яая гэхэв... Хамгийн түрүүчийн машины жолоочийг «кабиндаа суугаарай» гээд бид цөм мөрлөн түлхэв. Тэгсэн чинь дийлж байна шүү! Анхандаа овоо л явж байлаа. Гэтэл цуцаж хүч хүрэхгүй боллоо. Нөгөө машиныг ухрааж алдаж болохгүй. Ганц машин түлхэж байгаа биш, бүхэл бүтэн уул түлхэж байх шиг санагдана. Ачаа гэдэг чинь ердөө л дугуйтай нуруу гэсэн үг шүү дээ. Би «Нэг хоёр гурав аа!» гэж хэчнээн хашхиравч өөрийнхөө дууг өөрөө ч дуулахгүй байв. Салхи үлээж цасан дараад юу ч үзэгдэхгүй. Машин гэдэг чинь амьд амьтан шиг байдгаараа чарлан хүнгэнэвч байраасаа эс хөдөлнө. Зүрх дэлбэрэх шахаж, толгой манараад ирлээ шүү...

	Момун сэтгэл өвдсөн янзтай

	— А-я-я-я! Гай дайрчээ. Эвэрт гоо марал л үр сад та нарыгаа аварч дээ. Одоо ч аюулаас мултарчээ. 

	Тэгээгүй сэн бол яаж мэдэх вэ... Дуулж байна уу? Гадаа салхи шуурга тавьж байгааг нь! гэж дуу алдаж байлаа.

	Жаал хүүгийн нүдэн анилдаж ирэв. Гэвч жаал хүү унтахгүйг хичээвч нүдэн анилдана. Момун өвгөн, Кулубек хоёрын яриа нойрон дунд нь орж гараад бодол ч юм уу, зүүд ч юм уу ялгагдахгүй болжээ. Жаал хүү уулнаа цасан шуурганд хоригдсон тэрхүү идэр залуусын хамт байх шиг байв. Дун цагаан уул өөд гарчээ. Цасан шуурга хацар нүүрийг хайрна. Нүд нь хорсоно. Тэд, байшингаас өндөр өвс ачсан машин түрж түлхэж байв. Ачаатай машин уул өөд удаан, тун ч удаан өнхөрнө. Гэтэл машинууд урагш явахгүй болж, гэдрэг ухарна. Тас харанхуйн дунд салхи ширүүсэж аймаар. Машин ухраад дайрчих вий гэж жаал хүү маш их айж байтал нэгтэйгээс Эвэрт гоо марал гэнэт гарч ирээд тэдэнтэй элбэлцэн, эврээрээ түлхэлцэв. Жаал хүү ч «Нэг, хоёр гурав аа!» гэж тоолов. Ачаатай машин урагш сэвхийтэл хөдлөн уул дээр гараад цаад руу нь өөрөө өнхрөн жирийлгэн бууж байв. Тэд хоёр дахь, гурав дахь машиныг өөд түрж гаргав. Цаана нь машин бас олон. Тэрхүү машиныг өөд түрэх болгонд Эвэрт гоо марал хийж байв. Эвэрт гоо марал тэдний хажууд байгааг хэн ч үл мэднэ. Гагцхүү жаал хүү харж байна. Идэр жолооч нар хүч хүрэхгүй болж, айж, сандрах болгонд Эвэрт гоо марал гүйн очиж, тусалж байв. Тэгэхэд нь жаал хүү, «нэг, хоёр гурав!» гэж улам чанга хашхиран байлаа. Жаал хүү Кулубекийн хажууд салахгүй дагаж явав. Гэтэл Кулубек жаал хүүг «машин барь» гэв. Жаал машины кабинд орж суув. Машины жолоо нь жаал хүүгийн бүр багадаа машин хийж нааддаг торхны бүслүүр адил гарт нь сул эргэв. Машины жолоо гэнэт тоглоомын дугуй болсонд хөвүүний ичиж байгаа гэдэг учиргүй.

	Гэтэл машин нь хазайж хазайж өрөөсөн талаар нирхийтэл унахдаа хэмх үсэрчээ. Жаал хүү учиргүй чанга уйлав. Кулубекээс туйлын их ичиж нүүрийг нь харж чадахгүй болов...

	— Чи яаж байна? гэж Кулубек жаал хүүг ашгүй сэрээжээ. Жаал нүдээ нээвэл саяын болсон явдал үнэн биш, зүүд байсанд ихэд баярлажээ. Харин Кулубек түүнийг өргөж биедээ наалдуулан

	— Айж зүүдлэв үү? Нөгөө айхавтар баатар зоригтой чинь яасан бэ? гэж омголтсон ширүүн уруулаар хөвүүнийг үнсэж, — Одоо хэвт, би чамайг унтуулаад өгье гэжээ.

	Кулубек жаал хүүг газар унтаж буй жолооч нарын хоорондуур ширдэг дээр хэвтүүлээд өөрөө хажуугаар нь орж өвөртлөөд хөвөнтэй шинелийнхээ хормойгоор хучив.

	Өглөө эрт жаал хүүг өвгөн аав нь сэрээж

	— Хүү минь одоо бос. Дулаахан хувцсаа өмс. Өвөөд нь жаахан ажил байна. Хамжилцаад аль гэжээ. Гадаа дөнгөж өглөөний гэгээ орж байв. Гэрт олон хүн шалан дээр унтсан хэвээр.

	— Хүү минь эсгий гутлаа өмсөөрэй гэж өвгөн аав нь хэлэв. Өвгөн аавын нь хувцаснаас шинэхэн хатсан өвсний үнэр ханхлахыг үзвэл мориндоо өвс тавьж өгөөд ирсэн бололтой. Жаал хүү эсгий гутлаа углаад өвгөн аавтайгаа гарав. Цас сүрхий хунгарлажээ. Гэвч салхин намдаад хааяа явган шуурга өрвөлзөж байв. Жаал хүүгийн бие агзасхийж

	— Яасан хүйтэн юм бэ! гэхэд

	— Зүгээр цочирдож байгаа юм. Дасах хэрэгтэй. Анхнаас нь дасах хэрэгтэй. За яах вэ, гай зовлон л битгий ирээсэй гэж өвгөн амандаа шивгэнэнэ...

	Тэр хоёр хонины хашаанд оров. Тэнд Момуны амины таван хонь зогсож байжээ. Өвгөн шонд өлгөсөн дэнлүү тэмтэрч олоод асаав. Хашааны буланд бөөгнөн зогссон хоньд эргэн харав. Өвгөн жаал хүүд дэнлүүгээ өгч

	— Май барьж бай. Гэр дүүрэн гийчин ирээд байхад яаж зүгээр байх вэ. Хар хонио төхөөрье. Тэднийг босохоос өмнө янзлалгүй горьгүй гэжээ.

	Жаал хүү дэнлүүгээ дээр өргөж гэрэлтүүлэв. Гадаа бас л жихүүн, хашааны завсар заалхайгаар салхин исгэрнэ. Өвгөн хонины хашааны үүдэнд нэг тэвэр өвс дэвсээд хар хонио барьж ирээд гэдрэг харуулж хөлийг боохын өмнө явган суугаад

	— Чи наад дэнлүүгээ тавиад энд суу гээд алгаа дэлгэж, — Манай их дээдэс Эвэрт гоо марал минь ээ, үр хүүхдийг аюулаас аварсныг тань бодож, уураг цагаан сүүгээрээ манай өвөг дээдсийг тэжээснийг тань бодож, эхийн сайхан цагаан сэтгэлийг тань бодож хар хонио өргөе. Уулын даваанд, усны бургианд, хэвгий хэлтгий газар биднийгээ харж яваарай. Нутаг усанд маань биднийгээ үүрд харж яваарай. Бид таны үр сад шүү, Дашийн шог! гэж шивгэнээд их л сүсэглэн, духнаасаа аваад нүүрээ илж, сахлаа шувтрав. Жаал хүү ч мөн дуурайжээ. Чингээд өвгөн хонийг унагаж, хөлийг нь боогоод том хуйнаас хуучин монгол хутга гаргав.

	Тэнгэр арилав. Огторгуйд нүүдэллэх уранхай тасархай үүлний завсраар наран айсан мэт хааяа хааяа шагайж байлаа. Цасан бөөн бөөнөөр хунгарлан, бут сөөг дарагдаад, залуу турьхан модод дарсан цасыг дааж ядан нахийж, хөгшин модод орвонгоороо унаж энд тэндгүй шөнийн цасан шуурганы ул мөр илхэн харагдана. Голын цаад ой бодолд дарагдсан мэт чимээгүйхэн дүнсийнэ. Голын усан ширгэсэн мэт хонхойгоод эргийг цас дарж, улам ч эгц өндөр болгожээ.

	Наран нэгэн үе үзэгдэн, нэгэн үе далд орж байв. Гэвч жаал хүүгийн сэтгэл гуньж, түгшсэн нь үгүй. Урьд шөнийн цасан шуургыг ч мартаж, түүнд сэтгэл түгшиж байснаа ч мартжээ. Их цас орсныг үзэхэд харин ч сонин юм шиг санагдаж байжээ. Ийш тийш гүйхэд нь гутлаас нь бөөн бөөн цас үсчинэ. Гэр дүүрэн хоносон залуусын нойр ханаад чанга чанга инээлдэн ярилцах нь жаал хүүгийн сэтгэлд таатай. Тэдний хамт хонины мах амтархан идэж суухдаа хүүгийн сэтгэл дүүрэн байжээ.

	Энэхэн үес тэнгэр засарч, алсуураа гэгээтэй тунгалаг болов. Үүлс улам замхрав. Гадаа дулаарч, гэнэт орсон цасан, ялангуяа зам жимийн цасан хурднаа суув.

	Шөнийн гийчид явахаар зэхэхэд жаал хүүгийн сэтгэл онц хөдөлжээ. Тэд цөм гадаа гарч амны харуулын айлынхантай салах ёс хийж, дулаан хонож, сайхан хоол идэв гэж баярлацгааж байлаа. Тэднийг Момун Сейдахмат хоёр мориор хүргэх болов. Хээр хөлдөж хоцорсон машинуудыг халааж асаахаар Момун түлээ ачиж, Сейдахмат нэгэн их төмөр торх дүүрчээ. Тэд цөм хашаанаасаа гарахад хөвүүн

	— Өвөө, би явъя гэхэд нь Момун

	— Би түлээ, Сейдахмат төмөр торх авч явахыг харна уу? Чамайг дүүрч явах хүн алга. Ер чи тийш юу хийх вэ? Энэ их цасанд эцэж хоцорно... гэв. Жаал хүү гоморхож хошуугаа цорвойлгосонд Кулубек

	— Яв яв. Буцаад өвгөн аавтайгаа ирнэ биз гэж хөтлөв.

	Арчагийн хадлангийн зам нийлдэг салаа руу явцгаав. Цасан их, тэр идэр залуусын чийрэг алхааг гүйцэх гэдэг жаал хүүд амаргүй. Жаал хүү цуцаж эхлэв. Кулубек

	— Аль вэ би чамайг үүрье гэж жаал хүүгийн гараас өргөж эвтэйхэн нь аргагүй үүрэв. Түүний хүүхэд үүрч яваа байдлыг үзвэл хэзээ язааны өдөр болгон хүүхэд үүрч сурсан мэт байжээ. Хажууд нь явсан нэг жолооч

	— Кулубек чи хүүхэд үүрэхдээ аргагүй сайн юм! гэхэд нь Кулубек биеэ магтаж

	— Би дүү нараа дандаа үүрдэг байсан юм. Бид нэг эхээс зургуулаа. Би хамгийн ах нь. Манай ээж аав хоёр тарианы талбайд ажилладаг байлаа. Одоо бол миний охин дүү хэдийн хүүхэдтэй болсон. Намайг цэргээс халагдаж ирээд эхнэргүй, бас ажилд ч ороогүй байхад миний том бүсгүй дүү маань намайг манайд хүрээд ир. Та хүүхэд авахдаа сайн шүү дээ гэлээ. Тэгэхэд нь би одоо больё доо. Одоо өөрийнхөө хүүхдийг үүрэх цаг минь боллоо гэж хэлсэн гэж ярив.

	Тэд энэ мэтийг ярилцан явахад жаал хүү Кулубекийн бат чийрэг нуруун дээр санаа амар сайхан явав.

	«Би ийм ахтай болох юм сан. Тэгвэл хэнээс ч айхгүй. Хэрэв Орозкул ах өвгөн аавыг юм уу хэн нэгнийг загнах гэвэл Кулубек ах ганцхан муухай харахад л цаадах нь шонгүй бууж өгнө дөө» гэж бодож явжээ.

	Өчигдөр үдэш машинуудаа замын салаанаас дээш хоёр мод хэртэй газар орхисон байв. Цас дарж өвлийн бухал адил. Тэднийг байраас нь хэн ч хэрхэвч хөдөлгөж дийлэхгүй бол уу гэмээр харагдана.

	Гэвч гал түлж ус халаав. Чингээд манивийлдаж гартал бас ч пис пасхийх чимээ гарч амь орж эхэллээ. Нэг машиныг асааж аваад бусдыг чирч асаав. Ажил хэрэг урамтай түргэн бүтэж байв. Нэг ассан машин хойдохыгоо чирч байв.

	Бүх машин асмагц нөгөө хонхорт орсон машиныг хоёр машинаар зэрэг татав. Хүн бүхэн мөрлөж байгаад түрэв. Жаал хүү ч нэг захаас нь мөрлөж байгаад түлхэж гарав. «Чи хүний хөлд орчих гээд энд юу хийнэ. Аль вэ эндээс холд!» гэж хэн нэг нь аашлах бол уу гэж хүү бодож байжээ. Гэтэл хэн ч түүнийг хөөсөнгүй. Бодвол Кулубек ах зөвшөөрсөн болохоор тэр биз. Кулубек бол тэдний дотор хамгийн бяртай нь юм. Цаадуул нь түүнийг их хүндэлнэ.

	Сангийн аж ахуйн жолооч нар дахин салах ёс хийж, машинууд ч хөдлөөд хөдлөөд явчихжээ. Эхлээд аяархан хөдлөөд түдэлгүй хурдлан одов. Цасанд дарагдсан уулын хоорондуур их зам гаргаж, жингийн тэмээ адил цувран одов. Эвэрт гоо марлын үр сад яваад өглөө. Жаал хүүгийн бодлоор Эвэрт гоо марал ч тэдгээр машины урд ороод харайлгаж явааг тэд яахин мэдэх билээ. Эвэрт гоо марал машинуудын өмнө хол хол харайлган, бэрх замд аливаа гай зовлонгоос тэрхүү идэр хөвүүдийг харж хаацайлан явав. Нүдгүй цасан шуурга, харанхуй манан ер аливаа гай түйтгэрээс тэднийг харж хаацайлж явав. Нүүдэлчин киргизүүд үеийн үед ийм гай зовлонд нэрвэгдэж байсан нь олонтоо. Момун өвгөн үүрээр хар хонио гаргаж, Эвэрт гоо маралд өргөхдөө энэ тухай мөргөж гуйгаагүй гэж үү?

	Сангийн аж ахуйн жолооч нар яваад өглөө. Жаал хүү ч сэтгэлээрээ хоцорсонгүй хамт яваад өглөө. Жаал хүү Кулубекийн машины кабинд зэрэгцэн суугаад «Кулубек ах аа, бидний урд Эвэрт гоо марал яваа шүү!» гэхэд нь цаадах нь, «Тийм үү?» гэнэ. «Тэгэлгүй яах вэ. Үнэн шүү. Тэр давхиж явна» гэж жаал хүү ярьж явав.

	— Чи юу бодоо вэ? Одоо явъя гэж өвгөн Момун хүүгийн бодлыг тасалжээ. Өвгөн аав нь морин дээрээс тонгойж жаал хүүг өргөж урдуураа дүүрээд

	— Даарч байна уу? гэж дээлийн хормойгоор ороон хучиж билээ.

	Тэр үед жаал хүү сургуульд ороогүй байв.

	Одоо бол хүнд их нойрноос байн байн сэрэхдээ сэтгэл зовж, «Би маргааш сургуульдаа яаж явах билээ? Надад өвчин хүрээд бие их муу байна шүү...» гэж бодно. Гэвч энэ бодол нь мартагдаж, самбарт багшийн «Ат. Ата. Така» (Морь, Эцэг. Тах) гэж бичсэнийг дэвтэртээ хуулан бичиж байх шиг санагдана. Жаал хүү нэгдүгээр ангид орсноос хойш энэ хэдэн үгийг дэвтэр дүүрэн хуулан бичсэн билээ. Ат. Ата. Така гэж бичсээр байтал ядарч, нүд нь эрээлжлээд хамаг бие нь бас л халуу шатаж ирэхэд жаал хүү хөнжлөө ярав. Хөнжлөө яраад хэвттэл даарч, бас л элдвээр зүүдэлнэ. Заримдаа загас болчихсон Хүйтэн голын усанд сэлж, цагаан онгоцонд хүрэх гэж мэрийвч хүрч эс чадав гэж зүүдэлнэ. Заримдаа цасан шуурганд явж байна гэж зүүдэлж байжээ. Харанхуй хүйтэн шуурганаас өвс ачсан машин түрж уулын өөд зүтгэхэд нь машинууд хүн адил уухилж байжээ. Машины дугуй учиргүй хурдан эргэсээр халаад час улайв. Түдэлгүй шатаж улаан дөл бадрав. Эвэрт гоо марал эврээрээ машины тэвшнээс түрж, тэрхүү өвс ачсан машиныг уулын өөд түлхэж гаргана. Жаал хүү байдаг чадлаар хамжилцав. Хамаг биеэс нь халуун хөлс цутгажээ. Гэтэл машинд ачсан өвс гэнэт хүүхдийн дүүжин өлгий болон хувирч, Эвэрт гоо марал жаал хүүд, «Би их яарч ирлээ. Хоёулаа энэ өлгийг танай Бекей эгч Орозкул ах хоёрт хүргэж өгье» гэв. Хоёулаа хар хурдаар харайлгав. Жаал хүү цуцаж хоцорлоо. Жаал хүүгийн өмнө харанхуй дотор хүүхдийн өлгийн мөнгөн хонх жингэнэнэ. Жаал хүү тэр хонхон дуугаар гүйсээр байв.

	Жаал хүү сэрвэл байшингийн саравчинд хүний хөлийн чимээ гарч хаалга нээгдэв. Өвөө, эмээ хоёр нь орж ирэв. Тэр хоёрын сэтгэл санаа бага зэрэг тайвширчээ. Уулын аманд гаднын хүн ирсэн учир Орозкул Бекей хоёрын хэрүүл намдсан бололтой. Орозкул агсан тавьж ядраад унтсан ч байж болох юм. Гадаа хүн бархиралдах, хараал тавих чимээ тасарчээ.

	Шөнө дүл уулын цаанаас саран гарав. Саран уулын хамгийн өндөр мөсөн оргил дээр зузаан манан дунд таваг дүүжилсэн адил харагдана. Мөнх цас мөсөнд хучигдсан өндөр өндөр уулс манан дунд цайлалзаад уулсын хяр муруй зураас адил сүүмэлзэнэ. Эргэн тойрон бэлийн намхан уулс, байц их хад, бараан дүнсгэр ой мод харлаад голын усан чулуун дээгүүр дуутай шуутай хоржигнон урсана.

	Цонхоор сарны бүдэгхэн гэгээ ташуу тусаж, хөвүүний нойрт саад болно. Жаал хүү нүдээ анивчин, эргэн хөрвөн хэвтэнэ. Цонхныхоо хөшгийг татаач гэж эмгэн эхдээ хэлэх гээд зүрхэлсэнгүй. Эмээ нь өвгөнтэйгөө муудаад их ууртай байв. Эмээ нь ор дэрээ засаж хэвтэхдээ

	— Тэнэг амьтан! Хүнтэй эвтэй сууж чадахгүй бол ядахдаа дуугүй байдаг болоосой. Бусдын үгэнд ордог болоосой. Чи түүний гараас гарч чадахгүй шүү дээ. Чи түүнээс цалин авч байгаа биш үү! Хэдий бага цөөн ч гэсэн сар болгон хэдэн юм авна гэдэг аштай юу даа. Цалингүй бол хөгшин зөнөг амьтан чи ер яах юм бэ?... гэж үглэнэ.

	Өвгөн хариу үг дуугарсангүй. Эмгэн ч дуугүй болов. Тэгснээ гэнэт

	— Хэрэв хүнийг цалин мөнгөгүй болгочихвол юу болно. Тэр хүн хэн ч биш болно шүү дээ гэж чангаар өгүүлэв.

	Өвгөн бас л хариу үг хэлсэнгүй.

	Жаал хүүгийн нойр эс хүрнэ. Толгой нь өвдөж элдэв юм бодогдоно. Сургуулиа бодохоос сэтгэл нь өвдөнө. Жаал хүү ганц ч өдөр хичээл тасалсан нь үгүй. Маргааш Желесай руу сургуульдаа явж чадахгүй бол яадаг билээ гэж учраа олохгүй хэвтэв. Орозкул ах үнэхээр өвгөн аавыг ажлаас нь халбал яана? Эмгэн эх тэгвэл өвгөн аавыг минь загнаж амар заяа үзүүлэхгүй болно. Тэгвэл яадаг юм билээ? гэж бас бодно.

	Хүмүүс яагаад ингэж амьд явна? Яагаад зарим хүн сайн зарим хүн муу байдаг вэ? Яагаад зарим нь жаргалтай, зарим нь жаргалгүй байдаг вэ? Зарим хүн яагаад хүн болгоноос айна вэ? Зарим нь яагаад хэнээс ч эс айна вэ? Яагаад зарим улс хүүхэдтэй зарим нь хүүхэдгүй байдаг юм бол? Зарим нэг нь яагаад бусдад цалин мөнгө өгөхгүй байж болдог юм бэ? Бодвол их цалин авдаг улс хамгийн сайн хүмүүс байдаг биз. Миний өвгөн аав бага цалин авдаг болохоор хүн болгон түүнийг дарладаг биз. Өвгөн аавыгаа яавал тийм их цалинтай болгох бол? Тэгвэл Орозкул ч өвгөн аавыг минь хүндлэн эхлэх биш үү.

	Ингэж бодоход хүүгийн толгой улам ихээр өвдөнө. Үдэш голын цаана гармын дэргэд харагдсан гурван марал бас л санаанд нь оржээ. Тэд тэнд шөнө яаж хононо? Хүйтэн цэвдэг хадан ууланд, битүү хар ойд тэд яаж байна? Тун ч аймаар байдаг биз. Гэнэт чоно дайрвал яана? Тэгвэл Бекей эгчид хүүхдийн шидэт өлгий хэн авчирч өгөх вэ?

	Жаал хүү унтсан боловч аймаар зүүд зүүдэлнэ. Зүүдэндээ, Бекей эгч Орозкул хоёрт хус модон өлгий хайрла гэж Эвэрт гоо марлаас гуйсаар байжээ. «Энэ хоёр үр хүүхэдтэй болог л дээ!» гэж мөргөсөөр байтал холхид хүүхдийн өлгийн хонхон дуу жингэнэв. Эвэрт гоо марал эвэртээ хүүхдийн шидэт өлгий өлгөөд яаран ирж явна...

	Өглөө эрт хүүгийн духанд хүйтэн гар хүрч, жаал хүү сэрэв. Өвгөн аав нь гаднаас орж ирсэн бололтой гар нь цэв хүйтэн байв. Жаал хүү өөрийн эрхгүй арзасхийв.

	— Хэвт хэвт гэж өвгөн гараа үлээж бүлээцүүлэн хүүгийн духыг дарж үзээд хэнхдэг, гэдэс дээр нь гараа тавьж, — Бие чинь муу байна. Халуунтай байна. Сургуульд явах цаг болсон байхад юунд хэвтээд байна гэж бодлоо шүү гэж сэтгэл дундуур хэлэв.

	— Тэгвэл би одоохон бослоо гээд хөвүүн өндийтөл нүд нь эрээлжлэн харанхуйлж, чих нь шуугиад явчихжээ. Өвгөн аав нь толгойг нь түшиж дэрлүүлээд

	— Битгий бос. Ийм өвчтэй байж яаж сургуульдаа явах вэ. Аль вэ хэлээ гарга гэв. Жаал хүү санасандаа хүрэх гэж

	— Багш загнана. Хичээл таслахад багш их дургүй байдаг юм гэхэд нь өвгөн

	— Хаанаас аашлах вэ. Би очиж хэлнэ. Аль вэ хэлийг чинь харъя гэв.

	Өвгөн жаал хүүгийн хэл, хоолойг нь сайтар ажаад судсыг нь барих гэж удаан тэмтрэв. Хар бор ажилд эвэршсэн ширүүн хуруу нь жаал хүүгийн халуун нойтон гарын судсыг даран, зүрхний нь цохилтыг ямар нэг ид шидийн хүчээр мэдэх шиг болон, их л тайван итгэлтэй өгүүлсэн нь

	— Тэнгэр өршөөх биз. Чи ердөө салхинд жаахан цохиулсан байна. Дотор чинь хүйт орчиж. Өнөөдөртөө хэвтэж бай. Үдэш унтахын өмнө өсгий, цээжийг чинь хонины халуун сүүлээр сайн арчаад орхивол маргааш өглөө хулан шиг л дэгдээд өгөх нь тэр гэв.

	Момун өвгөн өчигдрийн болсон явдлыг санаж, өнөөдөр бас ямар ял ирэхийг бодоод ач хүүгийн орны хажууд сэтгэл гунин суухдаа санаа алдан юм бодож байгаад

	— Юу л болбол болог гэж шивгэнэснээ, — Чи минь бас хэдийд өвдчих нь энэ вэ? Яагаад надад хэлсэнгүй вэ? Өчигдөр орой өвдчих нь энэ үү? гэв.

	— Тийм ээ, өчигдөр үдэш. Гол орж марал хараад танд хэлэх гэж ирсэн юм. Тэгтэл жаахан байж байгаад хамаг бие арзасхийгээд явчихсан юм гэхэд нь. Өвгөн яагаад ч юм их л гэмшсэн мэт

	— За яах вэ... Чи хэвтэж бай, харин би одоо явах минь гэлээ. Өвгөнийг босож явахыг завдтал жаал хүү зуурч

	— Өвгөн аав аа, тэнд байсан марал нөгөө Эвэрт гоо марал мөн, тийм ээ? Тэр сүү адил цав цагаан үстэй нь ийм нүдтэй яг хүн шиг харах юм билээ... гэхэд нь өвгөн их л хянуур инээмсэглэн

	— Ай тэнэг минь дээ... Чиний бодсон зөв л болог л дээ. Тэгээд ер нь тэр чинь нөгөө ижилгүй гайхамшигт Эвэрт гоо марал биеэр мөн байхыг хэн мэдэх билээ? Миний бодвол... гэж өвгөн цааш ярих гэтэл эмгэн эх нь орж иржээ. Эмгэн их сандруу орж ирэхийг үзвэл нэгийг олж мэдсэн бололтой.

	— Өвгөн чи тэдэн дээр оч! гэж эмгэний хэлмэгц өвгөн навтасхийж, царай нь их өрөвдмөөр болжээ. Эмгэний хэлэх нь:

	— Тэд нөгөө голд орхисон модыг машинаар гаргах гэж байна. Чи оч. Юу хий гэснийг нь хий. Ай тэнгэр минь, сүүгээ ч хөөрүүлж амжсангүй шүү гэж тэвдэн гал түлж, сав суулга хангинуулж гарав.

	Өвгөн хөмсөг атируулан эмгэний урдаас хөшиж ямар нэг юм хэлэх гэтэл эмгэн тас дайрч

	— Чи юу гөлрөв? Чи юундаа адрав? Үйлийн үрт бид ер нь адраад адраад хаа хүрэх юм билээ дээ. Тэдний дэргэд чи юу юм бэ? Орозкулынд ямар шуу машин тэрэгтэй, ямар шуу улс ирээд байна даа. Тэр машин бол арван гуалин ачаад ч уул даваад явчхаж чадна. Орозкул биднийг нэг нүдээрээ ч харахгүй. Би хэчнээн гуйж мөргөөд ч цаад охиныг чинь гэртээ оруулаагүй байна. Цаад сувай сударган эм чинь хавдар нүдлээд Сейдахматынд л сууж байна. Тэнэг толгой чамайг л харааж сууна шүү дээ... гэж эгдүүцэхэд нь өвгөн тэссэнгүй

	— За боль боль! гээд гарахдаа, — Хүү минь өвджээ. Халуун сүү өгөөрэй гэв.

	— Халуун сүү өгнө өгнө. Чи минь л явж үз гээд өвгөнийг явсан хойно, — Энэ маань ямар жигтэй ааштай болов. Хүнтэй хэзээ ч зөрдөггүй, уснаас дөлгөөн, өвснөөс намхан явдаг юм сан. Гэтэл энэ хүүг үзэхээрээ л сүйд болох юм. Бас тэгээд Орозкулын морийг унаж давхина гэнэ ээ! Энэ бүхэн чамаас л болж байгаа юм гэж эмгэн үглэн жаал хүүг айхавтар муухай харж, — Хэнээс болж хэрэг тарихаа олж дээ чухам... гэжээ.

	Удалгүй халуун сүүнд шар тос самарч жаал хүүд өгөв. Уруул ам түлэм халуун сүү байтал эмэг эх нь албадаж

	— Халуунаар нь уу. Битгий ай. Хамрын ханиад халуун сүү уувал л арилна гэнэ. Жаал хүү буцламгай сүү оочиж, халахдаа нүдний нь нулимс асгарсанд эмгэн гэнэт сайхан загнаж

	— Жаахан хөргөж байгаад уу даа. Ядаж ийм цагаар өвчин тусах гэж дээ гэж санаа алдав.

	Хүүгийн давсаг чинэрээд хэвтэж чадсангүй, өөрийн эрхгүй бостол хамаг бие нь хачин сул болжээ. Эмгэн яаран ухасхийж

	— Чи яах нь вэ, шээх нь үү гэв.

	— Тийм ээ.

	— Байзнаарай, би сав авчирч өгье гэж гүйн гарч төмпөн оруулж тавьжээ. Жаал хүү жаахан жишүү зогсоод төмпөнд годгодуулж байхдаа шээс яасан шар, халуун юм бэ гэж гайхаж байжээ.

	Хүүгийн бие овоо дээр болов. Толгой өвдөх нь ч бага зэрэг намджээ. Эмэг эх нь ингэж санаа тавьсанд жаал хүүгийн сэтгэл амран, маргааш өглөө бие гайгүй болж, заавал хичээлдээ явна даа гэж бодож байжээ. Хичээлдээ очоод манай тэндхийн ой модонд гурван марал иржээ. Дун цагаан өнгөтэй эм марал нь мөнөөхөн Эвэрт гоо марал мөн шиг байна. Их том болсон зорголтой юм. Том гэгчийн даргай эвэртэй хүрэн марал буга бол Эвэрт гоо марал, үр хүүхдээ чононоос хаацайлж чадна. Тэр гурван марал хаашаа ч явахгүй тэр ойд байвал Эвэрт гоо марал манай Орозкул ах, Бекей эгч хоёрт хүүхдийн шидэт өлгий авчирч хайрлах болно гэж ярина даа гэж бодож байжээ.

	Энэ өглөө гурван марал уснаа бууж явжээ. Уулын хярд намрын оготор шар наран хагаслан цухуйх үе тэд дээд модноос гарч иржээ. Наран хөөрөх тусам уулын хавцал бэлд гэрэлтэй, дулаан болж байлаа. Шөнөдөө бээрч хоцорсон модод сэргэж, өнгө үзэмж засжээ.

	Гурван марал модны хоорондуур яаралгүй алхлан, ойн цоорхойн наранд ээж, модны шүүдэртэй нойтон найлзуур зулгаасаар явжээ. Хамгийн түрүүн том эвэрт буга, дунд нь зоргол, хамгийн сүүлд Эвэрт гоо марал болох цүдгэр согоо явж байв. Гурван марал нөгөө Момун Орозкул хоёрын гайтай гуалин булхайдсан жимээр бууж иржээ. Уулын хар шороон хөрсөнд булхайн мөр хагалсан шан мэт зурайна. Тэр жим явсаар голын гарамд хүрчээ. Момун өвгөн, Орозкул хоёр өчигдөр тэрхүү гармын тэхий дунд гуалингаа тээглүүлэн орхисон билээ.

	Гурван марал яагаад үүгээр бууж ирэв гэвэл, тэнд ус уухад тохиромжтой газар юм. Орозкул, Сейдахмат, мөн мод аваар ирсэн хоёр хүн голын дунд зоогдсон модыг машинаар татах зохистой газар үзэхээр мөн ийшээ иржээ. Өвгөн Момун газар шагайж, хойноос нь тун ч итгэлгүй дагаж алхана. Өчигдөр Орозкултай хэрэлдсэндээ бантаад юу хийх, яах учраа мэдэхгүй явав. Орозкул түүнийг энэ ажилдаа оролцуулах бол уу? Өчигдөр тэрхүү гуалинг мориор татаж гаргах гэхэд нь хөөсөн шигээ өнөөдөр бас хөөх бол уу? «Чи юунд энд ирэв? Чамайг ажлаас халсан гэж хэлсэн шүү» гэвэл яах вэ? Олон хүний нүүрэн дээр загнаж хөөвөл яана? Ингэж сэтгэлийн там эдлэвч дагасаар явав. Хойноос нь эмгэн нь дагаж явна. Эмгэн нь зүгээр мод татаж гаргахыг энгүүн сонирхох гэж яваа дүр эсгэвч үнэн чанартаа өвгөнийгөө харуулдаж яваа хэрэг. Орозкултай очиж эвлэ, өршөөн хэлтрүүлтэл нь сайн ажил хийж өг гэж эмгэн түүнийг хөөж явуулсан билээ.

	Орозкул эзэн хүний янзтай хүнд ихэмсэг алхална. Хацраа төмбийлгөн шуухитнаж, ийш тийш ширүүхэн ширүүхэн харж явав. Өчигдөр архи ууснаас толгой өвдөвч бусдаас өс хонзонгоо авч явна гэж бодохдоо сэтгэл дүүрэн явжээ. Момун өвгөн хойноос нь эзэндээ зодуулсан нохой адил чөчгөнөн алхаж явахыг үзээд Орозкул нөгөө ирсэн хүнтэй үг ярилцахын хоорондуур «Гайгүй дээ, чи үүнээс нэг юм үзэх болно. Би чамайг дээ, хорондоо тоож харахгүй юм хуухай. Одоо чи надад юу ч биш. Миний хөлийн дор өөрөө сөгдөх болно доо гэж бодоод, өчигдөр үдэш эхнэрээ өшиглөн хөөхөд эхнэр нь түүний хөлийн дор хэрхэн муухай чарлан хэвтсэнийг санаж, — Болж! Энэ гуалинг явуулж орхиод тануусыг улам буулгана даа. Хоорондоо хэрэлдэг. Бекей одоо эцгийнхээ нүдийг чичих болно. Өчигдөр орой өлөгчин чоно адил муухай зэрлэг бархирч байна билээ» гэж их л тавлан бодож явжээ.

	Нөгөө хүнийг Кокетай гэнэ. Нуурын хөвөөнөөс ирсэн хамтралын тоо бүртгэгч энэ хүн бол бараан царайтай, лантгар биетэй, хүдэх нэгэн эр байв. Орозкултай олон жил найзалжээ. Кокетай арван хоёр жилийн өмнө аминдаа байшинтай болоход Орозкул банз зүсэх, дүнз хямд үнээр худалдаж их тус болсон ажээ. Энэ хөдөөгийн эр хожим том хүүгээ гэрлүүлээд тэдэнд нэг байшин барьжээ. Тэгэхэд Орозкул бас л гуалин өгсөн нь бий. Кокетай одоо бага хүүгээ тусгаарлах болж, бас л барилгын мод хэрэгтэй болжээ. Бас л хуучин найз Орозкул тус болжээ. Амьдрал гэдэг гайтай. Нэгийг бүтээгээд, одоо л санаа амар хэвтье гэхэд бас нэг ондоо ажил ундран гарна. Орозкул мэтийн ийм хүнтэй түнш байхгүй бол тун горьгүй...

	— Удахгүй шинэ байшингийн найрт урина даа.

	Очиж, сайхан наргиарай! гэж Кокетай Орозкулд ярьж явав. Цаадах нь шилбэт янжуур сорж их зантайхан алхлах зуур

	— Баярлалаа. Дуулгавал очно доо, дуулгахгүй бол өөрөө гуйж очихгүй дээ. Хэл хүргэвэл хүрээд л очно. Би танайд ямар анх удаа зочилж байгаа биш дээ. Харин одоо чи орой болтол хүлээж байгаад харанхуй болохоор явбал дээр биз гэж би бодож байна. Гол нь сангийн аж ахуйн төвөөр мэдэгдэлгүй өнгөрөх ёстой юм. Тэгэхгүй бол хэрэв...

	— Тэр ч тийм гэж Кокетай хэлсэн боловч дотроо тээнэгэлзэж, — Үдэш болтол хаа байсан юм. Сэмхэн гараад явчихна биз дээ. Биднийг шалгах харуул улаан зам дээр арай байхгүй биз дээ? Харин гай болж цагдаа юм уу, ондоо хүнтэй яг тулгарчихвал... гэхэд нь Орозкулын толгой өвдөж, дотор хорсох тул муухай ярвайж

	— Харин тийм ээ. Ажил хэргээр зуун жил явсан ч ганц ч нохой эс тааралдана. Гэтэл зуун жилд ганц удаа мод тээгээд л ороход баригдчихаж байгаа юм шүү дээ. Юм ер тийм байдаг гэжээ.

	Тэр хоёр дуугүй болж тус тусдаа юм бодон явна. Тэр гуалинг өчигдөр гол дотор тээглүүлж орхисондоо Орозкул харамсан амаа барьж явжээ. Хэрэв тэгээгүй бол шөнө ачиж эднийг үүрээр цааш нь харуулдаг байж. Очиж очиж өчигдөр тийм хэрүүл уруул болох гэж! Энэ явдал хөгшин зөнөг Момунаас л болсон хэрэг. Хэрүүл гаргаж, захиргаагаа алдах гэнэ ээ! За гайгүй ээ! Чамайг ч зүгээр өнгөрөөхгүй дээ!

	Тэд явсаар голын эрэгт хүрэхэд гурван марал цаад эрэг дээр ус ууж байжээ. Хүмүүс гэдэг сүүдгэнэж шуугилдсан хачин амьтад! Тэд ажил төрөл, үг яриандаа болж голын цаад хөвөөнд зогсож буй марлыг эс анзаарах ажээ.

	Гурван марал голын захын улаан бургасан дотор усны шагай татах нимгэн газар ёроолын цэвэр сайр дээр зогсож байжээ. Тэд яаралгүй, нэг үе өлийж зогсон, нэг үе бөхийн, ус шимэн ууж байв. Голын ус зайрмагтжээ. Өглөөний нар ээх нь дулаан, тааламжтай ажээ. Гурван марал ус ууж ханаад наранд налайн зогсоно. Усанд орж ирэх замд нуруун дээр нь буусан шилмүүсний шүүдрийн ус эврэх бүлгээ. Тэдний нуруунаас үл мэдэг уур баагина. Тэр өглөө маш ээлтэй тайван өглөө байв.

	Хүмүүс гурван марлыг огт эс ажиглажээ. Нэг нь машинаа авчрахаар буцаж, бусад нь голын хөвөөнд үлдэв. Хүмүүсийн хааяа ярилцахад ойн гурван амьтан чихээ хөдөлгөн их соргог анирлан байтал, голын хөвөөнд чиргүүлтэй машин гарч ирсэнд арьсаа чичрүүлэн нам болов. Машины дуу учиргүй хүнгэнэхэд гурван марал дайжихыг завдтал машин зогсож, хүнгэнэх дуун тасрав. Тэгэхээр гурван марал үргэж зугтаасангүй боловч голын нөгөө хөвөөнд улс чанга чанга ярилцан, үймэлдэх тул их л сэрэмжлэн яваад өгчээ.

	Тэд намхан улаан бургасан дотор орж, нэгэн жим даган аажуухан одоход нь хааяа бургасан дотроос нуруу, эвэр нь цухалзан байжээ. Тэгэхэд нь ч хүмүүс мөн л харсангүй. Харин сайх амьтад явсаар хаврын шар усны хуурай элсэн сайр дээр задгайд гарч ирэхэд нь сая олж харжээ. Торгон шаргал элсэн дээр нарны тунгалаг гэгээнд алган дээр буй адил онц тод харагджээ. Хүмүүс гурван марал явж буйг тийнхүү олж хармагцаа амаа ангайн гөлрөн зогсжээ. Сейдахмат хамгийн түрүүнд

	— Тэр юу вэ? Буга байна. Хаанаас гараад ирэв ээ? гэж дуун алдав.

	— Битгий бархир! Юуны чинь буга, марал гээч. Бид бүр өчигдөр олж харсан юм. Хаанаас ирэв гэнэ ээ? Хаа нэг газраас л ирээ биз гэж Орозкул хайхрамжгүй өгүүлэв. Бүдүүн Кокетай бас дуу алдан, өөрийн мэдэлгүй хоолойныхоо товчийг тайлаад

	— Пай, пай, пай! Үсийг нь! Яасан сайхан гялгар юм бэ! Ёстой тарган эд байна даа! гэв. Жолооч нүдээ бүлтийлгэн

	— Тэр эмийг нь! Яасан сайхан амьтан бэ! Гишгэж алхаж явааг нь хараач! Тэнгэр минь, байдсан гүү л гэсэн үг юм! Би хүн болсоор ийм амьтан анх удаа харж байна! гэнэ.

	— Шар нь л сайхан амьтан юм! Эврийг нь харна уу? Ийм данхар эвэр яаж авч явна аа! Хүнээс айхгүй байна шүү. Орозкул аа, эд хаанаас ирэв ээ? гэж Кокетайн сэтгэл хөөрч, гахайных шиг онигор нүдээ гялалзуулна. Орозкул би л эзэн нь гэсэн шиг их зантай

	— Эд дархлагдсан уулын амьтад байлгүй яах вэ. Давааны цаанаас ирээ биз. Яагаад хүнээс айхгүй байна гэвэл, эднийг хүн үргээдэггүй болохоор тэр гэнэ.

	— Буутай гарсан болоосой. Мах нь лав хоёр центнер татна даа гэж Сейдахмат санамсаргүй үг алдсанд тэртээ хөндий зогсож байсан Момун тэссэнгүй

	— Сейдахмат чи юу хэлнэ. Энэ чинь хориотой ан шүү дээ гэж аяархан дуугарав. Орозкул өвгөнийг аягүй муухай хялайн харж, «Чи бас миний дэргэд цор цор хийх нь үү!» гэж хорсон боджээ. Үхтэл нь хараах юм уу гэснээ гаднын хүний дэргэд биеэ барьж

	— Дэмий балай юм сургах хэрэггүй. Эднийг өсгөж үржүүлдэг газар бол агнахыг хориглодог юм. Тэгвэл манай энд эднийг өсгөдөггүй шүү! Эднийг хүн алсан байхад би хариуцахгүй. Мэдэв үү гэж Момуныг харалгүй нэн зэвүүн өгүүлсэнд Момун

	— Мэдлээ! гэж газар шагайсаар хажуу тийш зайлжээ. Гэтэл эмгэн нь өвгөний ханцуйнаас сэмхэн дугтарч

	— Чи ядахдаа дуугүй байгаач гэж зэмлэв. Хүн болгоны царай улсхийж нэг л хачин гөлөлзөөд явчихжээ.

	Эгц эргийн жимээр цааш явж буй гурван марлыг хүмүүс дахин ширтэв. Тэд эрэг өөд цувран гарав. Хамгийн түрүүнд хүрэн марал буга данхар эврээ бардам дээгүүр өргөсөөр авирахад хойноос нь түжгэр зоргол дагажээ. Хамгийн сүүлд Эвэрт гоо марал дагажээ. Эргийн шавартай, цэлгэр чөлөөнд гурван марал туйлын тод, гоо үзэсгэлэнтэй харагдана. Алхах хөдлөх бүр нь ч тов тодхон авай.

	Машины жолооч болох бүлтгэр нүдтэй, харваас томоотой бололтой залуу сэтгэл хөдөлснөө ил гаргаж

	— Ёстой сайхан амьтад юм! Зургийн аппарат авч гарах минь яалаа. Аппараттай гарсан бол... гэхэд нь Орозкул дургүйцэн

	— Түүний сайхан ч яамай. Сайхан юм хараад гэдэс цадах биш. Одоо зүгээр зогсоод юу хийх вэ. Машинаа асаагаад энэ эрэг рүү бөгсөөр нь оруулаад ир... гэснээ Сейдахматыг харж, — Сейдахмат чи гутлаа тайч гэж захирахдаа тэднийг захирч чаддагтаа дотроо их л бардам байжээ. Бас жолоочийг зааж, — Чи ч гэсэн төмөр утасны үзүүрийг гуалингаас уяад орхи. Түргэн түргэн. Цаана нь бас ажил байна гэжээ.

	Сейдахмат гутлаа тайлах гэж оролдоно. Гутал нь их давчуу байжээ.

	— Чи юу харж зогсоно. Түүнд туслаач гэж эмгэн өвгөнийгөө сэмхэн түлхэж, — Чи өөрөө гутлаа тайлаад ор гэж их л эгдүү хорсолтой өгүүлнэ.

	Өвгөн Момун Сейдахматын гутлыг татаж өгөөд өөрөө шалавхан гутлаа тайлав. Энэ үе Орозкул Кокетай хоёр,

	— Нааш нь, нааш нь дар!

	— Арай зүүгээр. За боллоо.

	— Бас жаахан яв! гэж командалж байв.

	Машины гаж чимээ авсан гурван марал түргэн түргэн алхлан, эргэн эргэн харсаар эргийн дээр харайлган гарч хус модонд далд оров.

	— Алга болов оо гэж Кокетайн дуун алдахыг үзвэл амандаа орсон олзыг алдсан мэт туйлын харамсалтай өгүүлэв. Орозкул түүний далд санааг мэдсэндээ сэтгэл дүүрэн өгүүлсэн нь

	— Зүгээр, эд хаа холдох вэ. Та нар үдэш орой болтол яваад яах вэ. Би та нарыг дайлах болно. Тэнгэрийн зарлиг ч тийм байна. Гэхдээ чамайгаа сайхан цатгана аа, хө гэж Кокетайн дал мөрөн дээр алгадан тас тас хөхөрчээ. Орозкул бол наргиж ч чадах хүн дээ.

	— Тийм л бол яах вэ. Чи бол эзэн, би бол зочин хүн гэж Кокетай том том шар шүд гарган инээжээ.

	Машин бөгсөөрөө эрэг рүү шааж зогсов. Дугуй нь тал дундаа хүртэл усанд оржээ. Түүнээс цааш орохыг жолооч нь арай зүрхэлсэнгүй. Одоо урт төмөр аргамжийн үзүүрийг голын дунд зоогдсон гуалинд хүргэх хэрэгтэй байв. Хэрэв аргамжны үзүүр хүрэх юм бол тэрхүү гуалинг усны ёроолын чулуун дээгүүр татаж гаргахад тийм ч их түвэг учрахгүй байлаа.

	Тэр төмөр аргамж бол их урт, хүнд ган аргамж байв. Түүний нэг талыг усан дотор чирч гуалинд хүргэх хэрэгтэй. Залуу жолооч ус руу цэрвэн харж, гадуур хувцсаа дуртай дургүй тайлж байжээ. Усанд гуталтайгаа туух уу, аль тайлсан нь дээр үү гэж бодож сайн шийдээгүй бололтой байв. Бодож байгаад, «Хөл нүцгэн орсон нь дээр биз. Тэртэй тэргүй гутлын түрий давах юм чинь. Гуяар татмаар гүнзгий золиг байна. Сүүлд нь өдөржин нойтон гуталтай явах болно» гэж боджээ. Гэтэл бас голын ус хачин хүйтэн байгаа даа гэж тээнэгэлзэнэ. Момун өвгөн энэ байдлыг сайхан далимдуулж

	— Хүү минь чи тайлаад юу хийх вэ. Сейдахмат бид хоёр оръё гэхэд залуу жолооч ичингүйрч

	— Зүгээр өвгөн гуай гэсэнд

	— Чи бол зочин хүн. Бид бол эндхийн улс. Чи зүгээр жолоогоо барь гэж Момун ятгав.

	Сейдахмат Момун хоёр ган төмөр аргамжийн үзүүрээс чирч уснаа ортол, Сейдахмат муухай харааж

	— Энэ чинь ус биш гэж мөс байна шүү дээ! гэж дуу алдав.

	Орозкул Какетай хоёр нигүүлсэнгүй инээлдэн

	— Тэвчиж үз! Дотроос чинь бүлээцүүлэх юм олдох байлгүй! гэв.

	Харин Момун өвгөн хүний урамд үг дуугарсангүй.

	Тэр ч байтугай зайрмагтай усны янгинам хүйтнийг ч мэдсэнгүй. Хүзүүгээ нугдайлгаад усны ёроолын мөлгөр чулуун дунд халтиран явахдаа, Орозкул буц гэж битгий хөөгөөсэй. Олны нүүрэн дээр битгий загнаасай. Золгүй муу тэнэг мунхаг өвгөнийг уучлаасай даа гэж бодож явжээ.

	Гэтэл Орозкул ч юу ч хэлсэнгүй. Момуны тэр хичээнгүй зүтгэлийг олж хараагүй юм шиг, түүнийг хүн гэж өчүүхэн ч тоохгүй зогсож байв. Харин дотроо баярлан, муу өвгөнийг тавлаж, «Чи муу ингэж л миний хөлийн дор сөгдөх ёстой байсан юм даа. Даанч эрх тушаал минь багадаад байна даа. Түүнээс биш үүнээс арай дөмөгхөн юмнуудыг мушгиж, үүнээс арай дөмөгхөн юмнуудыг шороон дээгүүр мөлхүүлэх юм сан. Намайг ядахдаа хамтрал юм уу, сангийн аж ахуйн дарга болгоосой. Тэгвэл зад барих юм сан. Одоогийн дарга нар ардыг дураар нь тавьж орхиод энэ ч даргыг тоохгүй байна, тэр ч даргыг хүндлэхгүй байна гэж гомдол тавих юм. Нэг муу хоньчин л даргатайгаа эн сацуу үг ярих болсон байна шүү дээ. Эрх ямбаа эдэлж чадахгүй тэнэгүүд! Доод улстай ингэж ярилцах юм уу? Толгойг нь хяргаж байхад нэг ч хүн дуугардаггүй тийм цаг байсан даа. Тэгэх тусам харин дээд хүнээ их хайрладаг, их хүндэлдэг байсан юм шүү. Сайхан цаг байжээ! Одоо юу болж байна? Хамгийн өчүүхэн хүний оронцог, энэ муу өвгөн хүртэл хүнтэй зөрж адрах болжээ. Мөлхөөд бай, мөлхөөд бай!» гэж бодох зуур өвгөнийг хааяа хааяа хялайн харж байлаа.

	Гэтэл Момун өвгөн Сейдахматын хамт зайрмагтай усан дотор төмөр аргамж чирч явахдаа Орозкул намайг уучлан хэлтрүүлсэн шиг байна гэж сэтгэл дүүрэн явжээ. Хамаг сэтгэл зүрхээ Орозкулд хандуулж «Чи минь хөгшин болсон намайгаа өршөө дөө. Өчигдөр би тэссэнгүй, ач хүүгээ авахаар сургууль руу давхижээ. Ач хүү минь ганцаар болохоор өрөвдөөд байх юм даа. Өнөөдөр өвдөөд, сургууль номдоо явж чадсангүй. Өчигдрийн явдлыг мартаж намайгаа өршөөж үз. Чи бол надад хар элгийн хүн арай биш шүү дээ. Охин та хоёрыг аз жаргалтай яваасай гэж би боддоггүй гэж үү? Хэрэв тэнгэр өршөөж, чиний эхнэр болох миний охиноос үр төрж, нялх үрийн дууг дуулах л юм бол би гялайх нь тэр. Тэгвэл миний сүнсийг тэр даруй тонилгосон ч гомдох юм алга. Харин ч жаргал амсаж тэсгэлгүй уйлах сан даа. Гагцхүү миний охиныг бүү гомдоо, намайгаа өршөө. Би хоёр хөл дээрээ тогтож байсан цагт чиний ажлыг хийнэ шүү. Ямар ажлаа хийлгэнэ вэ, чи л хэл...» гэж бодож явжээ.

	Голын хөвөөнд эмгэн нь бусдаас зайдуу зогсоод сэм зангаж дохиж байхыг үзвэл, «Өвгөн минь, хичээж үз. Чамайг уучилсан байхыг үзэхгүй юу. Миний үгэнд орж, ажлыг нь сайн хий. Тэгвэл юм бүхэн болно шүү!» гэж хэлж байх шиг ажээ.

	 

	 

	* * *

	 

	Жаал хүү бөх унтжээ. Нэгтээ буун дуу гарахад нэг сэрсэн боловч дахин унтжээ. Өчигдөр бие өвдөж, нойргүй хоносноос ядраад тийнхүү бөх, амгалан унтсан ажээ. Нойрон дундаа боловч ийнхүү орондоо хэвтэж байгаа нь аятай санагдан халууцах ч үгүй, даарах ч үгүй хамаг биеэ сул чөлөөтэй тавьжээ. Хэрэв эмэг эх, Бекей эгч хоёр нь орж ирээгүй бол жаал хүү их л удаан унтах байсан биз. Гэтэл тэр хоёр орж ирээд хэдий аяархан шивгэнэлдэн ярих боловч сав суулга хангинуулаад жаал хүүг сэрээжээ. Чагнавал

	— Май энэ том аяга барьж бай. Бас таваг аваарай. Би хөнөг, тэвш хоёр авъя. Ёо ёо, ууцаар өвдөж байгааг яана. Мөн ч их ажил ундарлаа шүү. Гэсэн ч тэнгэрийн өршөөлөөр би ч харин их баяртай байна шүү гэж эмэг эх нь үүдний өрөөнд их л хөхиүн ярьж байх нь дуулджээ.

	— Ай эмээ минь, би ч их баяртай байна. Өчигдөр орой ч үхмээр л санагдаж байлаа. Гульджамал байгаагүй бол би лав биедээ гар хүрэх байсан биз.

	— Хэлээд яана. Хар чинжүүнээс авсан уу? За явъя. Та хоёрыг эвлэрэв гэж тэнгэр хангай хишиг хайрлажээ. За явъя гэж тэд гармагц Бекей эгч нь

	— Хүү унтаад л байна уу? гэхэд эмгэн

	— Унтаж байг. Хоол болохоор шөл авчирч өгөмз гэжээ.

	Жаал хүү дахин унтсангүй. Хашаа дотор хүн явах, ярилцах дуун гарна. Бекей эгч нь тачигнатал хөхөрч, бас Гульджамал, эмэг эх хоёр чанга инээлдэх нь дуулдана. Үл таних хүний ярих нь сонстоно. «Шөнийн ирсэн улс яваагүй юм байна» гэж хүү бодов. Гагцхүү Момун өвгөний дуу үл гарна. Өвгөн аав яав? Тэр юу хийнэ вэ?

	Гадаа хүн ярилцахыг чагнан хэвтэхдээ жаал хүү өвгөн аавыгаа хүлээнэ. Өчигдөр марал харснаа өвгөн аавдаа ярих юм сан гэж туйлын их хүсэж байжээ. Удалгүй өвөл болно. Ой модонд тэдний идэх өвсийг аль болох ихээр тавих хэрэгтэй. Тэд эндээ идээшиг! Тэднийг хүнээс огт айдаггүй болгож дасгах юм сан. Тэгвэл тэд наашаа гол гарч бүр манай хашаанд ирдэг болно. Хашаанд ирэхэд нь хамгийн дуртай юмыг нь тавьж өгч байх хэрэгтэй. Марал юунд хамгийн их дуртай юм бол? Зоргол нь намайг хаана ч явсан дагаж явдаг болчхоосой. Тэгвэл яасан сайхан бэ! Тэгвэл би хичээлдээ явахдаа дагуулаад явдаг болох биш үү?..

	Жаал хүү хэчнээн хүсэвч өвгөн аав нь эс орж иржээ. Харин Сейдахмат гэнэт орж ирэв. Их л додигор хөгжилтэй болжээ. Ганцаар найгалзан инээнэ. Сейдахматын ойртохыг үзвэл, архины үнэр ханхийв. Энэ муухай үнэрт жаал хүү маш дургүй билээ. Тэр үнэрийг авахтай зэрэг Орозкул яаж агсан тавьж, өвгөн аав Бекей эгч хоёрыг яаж зовоодог нь санаанд ордог байв. Гэвч Сейдахмат архи уухаараа сайхан зантай алиа наргиа болдог байв. Эрүүлдээ тийм ч их ухаантай хүн биш ч гэсэн архи уухаараа баахан тэнэг ч юм шиг хоргүй номхон болдог билээ. Тийм үедээ Момун өвгөнтэй ярих дуртай болдог билээ. Момун

	— Сейдахмат чи яагаад тэнэг жаал шиг инээгээд байна? Гэдэс чинь цадаа юу? гэхэд цаадах нь

	— Өвөө, би чамд хайртай шүү. Үнэнээ хэлэхэд төрсөн эцэг шигээ боддог юм гэнэ.

	— Ай даа, чиний насанд гялалзаж явжээ... Одоо чамаас бусад нь машин жолоодож явахад чи ярих үгээ ч олж хэлж чадахгүй юм даа. Би чам шиг залуу бол өдийд ядахдаа тракторын жолоо мушгиж яваа даа.

	— Өвөө, намайг цэрэгт байхад, чи техникийн ангид дөнгөхгүй гэж манай дарга хэлдэг байсан юм. Гэвч би явган цэрэг хүн шүү. Явган цэрэггүйгээр хаашаа ч явахгүй шүү дээ.

	—Явган цэрэг гэнэ ээ! Чи цэрэг биш залхуу хар. Харин эхнэр чинь ажилтай хүүхэн шүү. Тэнгэр ер нүдгүй юм даа. Чам шиг зуун эр ч ганц Гульджамалд хүрэхгүй шүү.

	— Тэр учраас л бидэнд байхгүй юу. Тэр ганцаар би ганцаар хүн шүү дээ.

	— Чамтай ярих ч үг алга... Ийм бух шиг том гүжир биетэй байтал ухаан чинь... гэж Момун өвгөн най тасран гар сэгсрэхэд цаадах нь хойноос нь,

	— Үм-бүү-ү! гэж мөөрөн инээдэг билээ. Чингээд Сейдахмат хашааны дунд зогсоод

	 

	Хонгорын хонгорын уулнаас

	Хонгор азаргаар ирлээ би

	Шарман наймаач үүдээ нээ хөөе!

	Шаргалхан дарсаа ууцгаая

	Хүрэнгийн хүрэнгийн уулнаас

	Хүрэн бухаар ирлээ би

	Хүрлэгэр наймаач үүдээ нээ хөөе!

	Хүрэнхэн дарсаа ууцгаая

	 

	гэж нэг жигтэй балай дуу аялгуулан бархирна. Тэр дуунд эцэс төгсгөл гэж ер үгүй. Яагаад гэвэл тэмээгээр ирлээ, тахиагаар ирлээ, хулганаар ирлээ, яст мэлхийгээр ирлээ гэж ер хөдөлдөг мөлхдөг юм бүхнийг оруулан дуулна. Сейдахматын эрүүл байхаас согтуу байх нь жаал хүүд их аятайхан санагддаг байжээ.

	Эл учир Сейдахматын согтуу орж ирэхэд жаал хүү баяртай инээмсэглэв. Сейдахмат гайхаж

	— Ха! Чамайг өвчтэй гэсэн яасан бэ! Чи чинь огт эрүүл байна шүү дээ. Яагаад гараа гаргахгүй байна? Ингэж таарахгүй шүү... гэж хүүгийн дээрээс дарж үнсэх гэж ядахад нь архины үнэрээс гадна гар хөл, дээл хувцаснаас нь шүүрхий махны үнэр ханхийж байжээ. Туужуу шиг ширүүн үс ноос болсон хацраар хүүгийн хацрыг хорстол үрэхэд нь жаал хүү

	— Сейдахмат ах аа, болиоч дээ. Манай өвгөн аав хаана байна, харагдана уу? гэхэд нь цаадах нь, тэр юуны тэнд... гэж хуруугаа хий эргүүлж

	— Чиний өвгөн аав чинь бий... Бид... голын уснаас гуалин чирч гаргаад бүлээцэх гэж жаахан балгацгаалаа. Өвөө чинь одоо гадаа мах чанаж байна. Чи босож хувцасла, хоёулаа очъё. Ингэж хэвтэнэ гэж юу гэсэн хэл бэ! Энэ буруу. Бид цөм гадаа байхад чи ганцаар энд хэвтэнэ гэдэг юу вэ! гэжээ.

	— Өвгөн аав намайг битгий босоорой гэсэн.

	— Битгий дэмий юм ярь. Гарч харъя. Ийм өдөр олон дайралдахгүй шүү. Өнөөдөр чинь найр болж, аяга ч тос, ам халбага ч тос сайхан байна шүү. Бос бос гэж Сейдахмат жаал хүүг хувцаслах гэж тэмтчихэд нь жаал хүү

	— Би өөрөө хувцаслая! гэв. 

	Хүүгийн толгой эргэж бас л базаахгүй байжээ. Гэвч цаадах нь үгэнд нь орсонгүй албаар хувцаслуулав. Аяга халбага ам тостсон амны хишигтэй өдөр болж байхад гэрийн мухар сахиж, ганцаар хэвтсэн жаалыг босгож их буян хийв гэж Сейдахмат боджээ...

	Жаал хүү Сейдахматыг дагаж гуйвганасаар гарав. Гадаа үүлэрхэг салхитай өдөр байв. Тэнгэрт үүлс үймэлдэнэ. Жаал хүүг байшингийн саравчаар өнгөрөх тэрүүхэн зуур нэг хэсэг тэсэшгүй хурц наран гялбаснаа гэнэт үдэш орой болсон мэт харанхуйлж байв. Үүнээс болж миний толгой өвдсөн бол уу гэж жаал хүү бодно. Салхин эргэж, задгай галын утаа нүүрийг цоргино. Хүүгийн нүд хорсож, «Өнөөдөр чинь хувцас угаадаг өдөр байх нь ээ» гэж бодов. Яагаад гэвэл, их юм угаах өдөр хашаа дотор задгай гал түлж, нэг лужир том хөөтэй тогоонд гурван гэрийн усыг халаадаг байв. Тэр том тогоог ганц хүн даадаггүй, Бекей эгч, Гульджамал хоёр дамжилж өргөдөг билээ.

	Тийнхүү их юм угаах өдөр ирэхэд жаал хүү их дуртай. Юу гэвэл нэгд, задгай галын дөлөөр эрхэлж тоглож байхад сайхан. Хоёрт, зэл татаж угаасан хувцас дэлгэж байхад үнэхээр сонин. Тийм өдөр бол хашаагаар дүүрэн цагаан, хөх, улаан өнгө өнгийн бөс дэлгэсэн байдаг билээ. Жаал хүү тэрхүү олс татаж дэлгэсэн угаасан хувцсанд сэм очоод нойтон бөс даавуунд хацраа нааж зогсох дуртай ажээ.

	Энэ удаа хашаанд ямар ч угаасан хувцас дэлгэсэн нь эс үзэгдэнэ. Гэтэл нөгөө том тогоо дүүрэн мах үйгээд дор нь учиргүй их гал түлсэн нь өтгөн уур савсаж байжээ. Мах хэдийн болж, чанасан мах, задгай галын утаа нийлээд хорхой хүрч, шүлс гоожим байжээ. Бекей эгч нь шинэ улаан дээл, шинэхэн торгон савхин гутал өмсөөд дал мөрөндөө гурвалжин эрээн алчуур намируулан шүүрэн шанагаар махны нитгэлийг шүүж, Момун өвгөн хажууд нь сөхрөн суугаад гал түлж байв. Сейдахмат

	— Өвгөн аав чинь тэр байна. Очъё! гээд

	 

	Хонгорын хонгорын уулнаас

	Хонгор азаргаар ирлээ би...

	 

	гэж нөгөө дуугаа аялгуулан таттал саравчнаас Орозкул сүх барьж, цамцныхаа ханцуйг шамласаар гарч ирээд

	— Чи хаашаа алга болчхов оо? гэж сүртэй чанга хашхиран түлээ хагалж буй залуу жолооч тийш зааж, — Зочин түлээ нүдэж байдаг, тэгэхэд чи дуу дуулж явна аа! гэв. Сейдахмат

	— Тэр юухан байх вэ гэж Орозкулын сэтгэлийг төвшитгөн засаж, нөгөө жолооч хархүүд хандаж, — Аль вэ би хагалъя гэжээ.

	Жаал хүү галын дэргэд сөхрөн суусан өвгөн аавынхаа араас очиж,

	— Аав аа! гэтэл цаадах нь дуулсангүй. Тэгэхлээр нь,

	— Аав аа! гээд мөрөн дээрээс нь таттал эргэн харжээ. Энэ удаа жаал хүү өвгөн аавыгаа бараг таньсангүй. Момун бас согтуу байв. Өвгөн аавынхаа архи уух нь байтугай үнэртүүлсэн байхыг үзсэн удаа тэр бүрий үгүй. Тийм явдал байсан бол Ишиг хөл нуурын өвгөчүүлийн хойлгын найран дээр байсан биз. Тийм үед хүн болгонд эмэгтэйчүүлд хүртэл архи барьдаг юм чинь. Түүнээс биш ийм жирийн өдөр архи амссан удаа Момун өвгөнд нэгээхэн бээр үгүй.

	Өвгөн их л цаанаас, жигтэй, зэрлэг юм шиг ач хүүгээ харав. Нүүр нь хөөж улайжээ. Ач хүүгээ таниад бүр ч улайв. Царай нь галын дөл шиг улайж ирснээ даруй хувхай цайрав. Өвгөн яаран босож, ач хүүгээ биедээ наалдуулан

	— Чи яав аа? Яав аа? Яав? гэж бүдэг цаана дуугарах нь үүнээс ондоо үг хэлж чадахгүй тавилангаар заяасан үг хэлээ мартаж орхисон мэт байв. Үүнийг үзээд хүүгийн сэтгэл түгшиж 

	— Аав аа, таны бие муу байна уу? гэж зовнин өгүүлэхэд,

	— Үгүй ээ. Үгүй. Зүгээр. Чи жаахан явж байгаад ир. Би түлээ... гэж амандаа үглэжээ.

	Чингээд ач хүүгээ бараг түлхэх шахам биеэс зайлуулаад бүх нарт ертөнцийг жигших мэт гал руу эргэж, сөхрөөд дахин эргэн харсан ч үгүй. Гагцхүү галаар оролдон гөлөрнө. Ач хүү нь мэгдэж, учраа олохгүй дэмий л түлээ хагалж буй Сейдахматын тийш гүйн одохыг ч харсангүй.

	Өвгөн аав яасан юм бол гэж жаал хүү бодов. Энэ хашаанд ер юу болж буйг ойлгохгүй байв. Малын саравчинд очвол, саравчны хажууд ямар нэг амьтны арьсыг хөрсөөр нь дэвсээд дээр нь баахан шинэхэн улаан мах овоолсныг сая олж харжээ. Дэлгэсэн арьсны зах ирмэгээр цайвар улаан цус гоожиж байв. Бохирыг цувуулан хаясан газар нэг нохой архиран, гэдэс гүзээ зулгаана. Овоолоотой махны хажууд бараан царайтай, овор их биетэй шавраар зуурч орхисон мэт үл таних хүн явган суужээ. Тэр хүн бол Кокетай байв. Орозкул том балиус бариад Кокетай мах хувааж байжээ. Тэр хоёр мах огтчин, дэлгэсэн арьсан дээр хоёр хэсэг овоолсон их мах руу тайвнаар ээлжлэн шидэлж байв.

	Нөгөө хөдөөгийн бүдүүн эр нэг мах авч үнэртээд

	— Сайхан сайхан! Үнэр нь ч сайхан юм! гэхэд Орозкул,

	— Наад махаа ав ав. Хуваарьт махан дээр тавь. Чамайг ирсэн өдөр тэнгэр өршөөж, хангайн хишиг хайрлажээ. Ийм явдал өдөр болгон тааралдахгүй шүү гэж их л өгөөжтэй байжээ.

	Орозкул ихэд уухилан, заримдаа босож, цүдгэр гэдсээ илэх нь амаараа гартал идсэн шиг ажээ. Бас нэлээн балгасан нь үзтэл ил ажгуу. Орозкул ихэд амьсгаадаж, амьсгаагаа дарах гэж гэдийж суугаад байн байн амарна. Үнээний дэлэн шиг цулцгар нүүр нь санаа сэтгэл, гэдэс аль аль нь дүүрэн байгааг илчлэн гялалзаж байв.

	Саравчны ёроолд нэгэн марлын толгой хэвтэхийг жаал хүү гэнэт хараад цочиж, хамаг бие нь хүйт оргиод иржээ. Тэрхүү толгойг тас огтлоод бараан бараан цусан толбо тунасан шороон дээр хаясан нь зам дээр хаягдсан модны үндэс лүгээ туйлын адилхан харагдана. Хажууд нь бас дөрвөн шийрийг нь огтлон хаяжээ.

	Жаал хүү энэ бүхнийг хараад хамаг биеийн айдас хүрч, нүдэндээ итгэхгүй байв. Тэр бол Эвэрт гоо марлын толгой байв. Түүнийг үзээд гүйн гарах гэтэл хөл нь хөшиж хөдөлсөнгүй. Марлын хундан цагаахан толгой газар шороонд холилдон хэвтэхийг жаал хүү гөлрөн зогсов. Энэ нь түүний өчигдөрхөн харсан Эвэрт гоо марлын толгой байв. Тэр марал өчигдөрхөн жаал хүүг нигүүлсэнгүй зөөлөн ширтэж байж билээ. Жаал хүү өчигдөрхөн түүнтэй сэтгэлээрээ ярилцан, жижиг хонхон жингэнэсэн хүүхдийн шидэт өлгий эвэртээ өлгөн авчирч хайрла гэж гуйж байж билээ. Гэтэл одоо түүнийг алж, арьсыг нь хуулаад махыг нь бөөн бөөн овоолон, дөрвөн шийрийг таслан, толгойг нь огтлон хаяжээ.

	Жаал хүү тэндээс холдох гэтэл нэг л болж өгөхгүй чулуу шиг хөшиж, яагаад ийм болдог билээ гэж ойлгож ядан зогсжээ. Махыг нь хувааж байсан хөдөөгийн бүдүүн хар хүн хурц хутгаар бөөрийг нь огтлон жаал хүүд сарвайж 

	— Май жаал аа, үүнийг цог дээр шарж ид. Их амттай шүү гэжээ.

	Жаал хүү хөдөлсөнгүйд Орозкул

	— Аваач! гэж тушаав.

	Жаал хүү гар сунгасан авч Эвэрт гоо марлын зөөлөн бүлээн бөөрийг хүйтэн гартаа бариад зогсож байгаагаа мэдрэхгүй сэтгэл сарнин алмайрчээ. Энэхэн үес Орозкул цагаахан марлын толгойг эврээс нь өргөж, яасан хүнд золиг вэ? гэж дуу алдан

	— Ганцхан эвэр нь хэчнээн жин дарах бол! гээд модны тайрдас дээр хажуулдуулан тавиад сүх авч эврийг гавлаас салгахаар цавчиж гарчээ. Сүхний хурц ирийг эврийн уг руу зоогоод

	— Мөн ч сайхан эд юм аа! гээд жаал хүү рүү нүд ирмэж, — Үүнийг өвгөн аавд чинь зориулна даа. Үхэхээр нь булшин дээр нь тавина. Тэгвэл биднийг өвгөн аавыг чинь хүндэлдэггүй байсан гэж хэн хэлэх юм. Илүү яах юм бэ! Ийм эвэр тавиулах хүн өнөөдөр үхсэн ч гомдолгүй дээ гээд тачигнатал инээж, зоосон сүхээ авав.

	Гэтэл марлын гавлаас эврийг салгах гэдэг тийм ч амаргүй байжээ. Согтуу Орозкул онож цавчихгүйдээ улам хорсож унтууцна. Марлын толгой тайрдас дээр тогтсонгүй шороон дээр унасанд Орозкул тэр хэвээр нь балбаж, шороон дээгүүр өнхрүүлсээр байв.

	Орозкулын тийнхүү цавчих бүрий жаал хүү цочиж, өөрийн эрхгүй ухрах авч тэндээс холдон явчхаж бас л чадсангүй. Жаал хүү аймаар муухай зүүд зүүдлээд сэрж чадахгүй байгаа юм шиг тарчлан зогсож байхдаа, эвэрт гоо марлын шил адил болж, гөлийсөн нүд сүхнээс цавчрахгүй харсаар байхад нь машид гайхаж байжээ. Тэр нүд айж цавчрах ч үгүй аних ч үгүй ажгуу. Марлын толгой хэдийн шавар шороонд холилдовч нүд нь тунгалаг хэвээр байхыг үзвэл, түүнийг үхэлд учруулсан энэ хорвоо ертөнцийг үг хэлгүй гайхан ширтэж байх шиг авай. Согтуу Орозкул тэр нүдийг нь тэс цавчих вий гэж жаал хүү айж байжээ.

	Эврийг салгаж бас л эс дийлэхдээ Орозкул учиргүй галзуу юм шиг уурлан, сүхний мөр ир алинаар нь балбаж байгаагаа ч ялгаагүй болжээ. Сейдахмат очиж

	— Хайран эвэр эвдэх нь. Аль вэ би салгая гэхэд

	— Хойшоо бай! Үхсэнээ эвдэнэ гэж. Би өөрөө салгана гэж Орозкул янцаглан сүхээ далайв.

	— Дураараа л бол гэж Сейдахмат гэртээ орохоор явахад нөгөө бараан царайт бүдүүн хүн хувь оногдсон шуудайтай махаа чирсээр хойноос нь одов.

	Орозкул согтуугаар улам зөрж, саравчийн цаана Эвэрт гоо марлын толгойг дөрөв хуваах гэж оролдсоор байгааг үзвэл тэр марлын толгойноос өнийн өшөө хорслоо авах гэж байгаа бол уу гэж бодмоор байжээ. Орозкул амнаасаа хөөс сахруулан үхсэн марлын толгой үг хэл мэдэх юм аятай

	— Ай муу нохой! Чи бас тэгнэ ээ... гэж нэг өшиглөж аваад, — Чи арай ч тэгэхгүй ээ! гэж сүхээ шүүрэн далайж, — Чамайг салгаж чадахгүй бол би юуны хүү болох бол доо! Май үз! Май үз гэж цавчихад нь марлын гавал хага үсэрч, яс нь бөмбөгний сум адил тал тал тийш үсчиж байжээ. Тэгтэл нүдийг нь тэс цавчихад жаал хүү огцом дуу алдав. Марлын толгойн нүдний аяганаас өтгөн бараан ус урсав. Марлын нүд ширгэж, хоосон ухархай үлдэв.

	— Би энэ байтугай юмны толгойг хэмх цохино! Үүнээс цаадах эврийг эвдэлнэ гэж Орозкулын чарлах нь тэр ямар ч гэмгүй толгойд зэрлэг мэт өшиж хорсохдоо ухаан алдах шахаж байв.

	Нүдсээр байж марлын гавлыг зулай, духаар нь хэмх цавчиж орхиод сүхээ хаяж, хоёр гараар эврээс нь шүүрэн авч толгойг гишгэж байгаад араатан адил бяр гарган мушгисанд марлын эвэр модны үндэс адил нажигнан мултарчээ. Тэр эвэр бол жаал хүүгийн мөргөж гуйдгаар Орозкул Бекей эгч хоёрт нь шидэт өлгий авчирч өгөх ёстой мөнөөхөн Эвэрт гоо марлын эвэр байлаа...

	Жаал хүүгийн дотор муухай болов. Тэндээс эргэж явахдаа нөгөө хүний өгсөн бөөрийг газар унагажээ. Хүүгийн царай нь цонхийн цайж, духанд нь хүйтэн хөлс дааварлана. Галын дэргэдүүр гарахад нь тогооны дор их гал дүрэлзэн шатаж, тогоон дотроос бөөн бөөн халуун уур савсалж байжээ. Золгүй өвгөн Момун аанай галын ёроолд хүн болгоноос нүүр буруулан голомт ширтэн сууж байв. Жаал хүү өвгөн аавынхаа сэтгэлийг үймүүлэхийг бодсонгүй. Шалавхан орондоо орж, толгойгоо битүүлээд хэвтэхийг яарчээ. Юу ч харахгүй, юу ч дуулахгүй, энэ бүхнийг цөмийг мартаж орхихыг боджээ.

	Гэтэл урдаас нь Бекей эгч нь тулгарав. Хэдийгээр цэвэр цэмцгэр хувцас өмссөн авч нүүрт нь өчигдрийн Орозкулын зодооны ул мөр хөх няц хэвээр харагдана. Бекей өнөөдөр «их хоол» чанах гэж бөөн ажил болж, их л алиа зугаатай харагдах нь царай байдалд нь огтхон ч зохилдохгүй ажгуу. Жаал хүүг зогсоож

	— Чи яав? гэхэд нь цаадах нь

	— Миний толгой өвдөөд байна гэжээ.

	— Эвий, хонгор минь, тэгээ юү гэж гэнэт их л эелдэг зөөлөн болж, үнсэж ирээд л магтав.

	Бекей бас л согтуу, түүнээс бас л архины муухай үнэр ханхалж байжээ.

	— Хүүгийн толгой өвдөж гэнэ. Энхрий минь, чи хоол идэх үү? гэхэд  нь жаал хүү

	— Үгүй, би хоол идэхгүй. Харьж хэвтье гэхэд

	— За тэгвэл би чамайг хэвтүүлж өгье. Чи гэртээ ганцаар юу хийж хэвтэх билээ. Гаднын гийчид, манай хотынхон цөм манайд цуглах гэж байна. Мах чанаад гаргачихсан гэж хүүг дагуулан явав. Тэд гадаа галын дэргэдүүр дахин гарахад Орозкул саравчны цаанаас гарч ирэв. Нүүр царай нь хавдсан дэлэн адил пэндийж улайжээ. Орозкул сайх цавчсан эврээ Момун өвгөний хажууд сүртэй нь аргагүй чулуудсанд өвгөн суудлаас босов. Орозкул түүнийг харсан ч үгүй, хувинтай ус авч биедээ цацаад хувингаар нь залгилж гарав. Ус залгилах завсар

	— Одоо чи дугжирч болно шүү гээд дахин хувинтай ус руу уруулаа дүрэхэд Момун өвгөн

	— Гялайлаа хүү минь! Одоо үхэхэд айлтгүй болжээ. Тэгэх юм бол миний өргүүлэх хүндлүүлэх... гэж хэлэхийг жаал хүү сонсжээ. Жаал хүүгийн бие улам сулхийгээд явчхаж,

	— Би гэртээ орж хэвтье гэсэнд Бекей эгч нь зөрж

	— Тэнд ганцаар хэвтээд юү хийх вэ гэж бараг чирэх шахам гэртээ оруулаад булангийн орон дээр хэвтүүлжээ.

	Орозкулынд их хоол идэх цаг бэлэн болсон байв. Гадаа элдэв олон янзын хоол чанаж, шарж бэлджээ. Энэ бүх ажилд эмгэн, Гульджамал хоёр их л хөл болж байв. Бекей эгч гадаа гэр хооронд юм зөөж гүйнэ. Хоол болохын хооронд Орозкул цай оочиж, нөгөө бараан царайтай, бүдүүн Кокетай жинтүү дэр тохойлдон, эрээн хөнжил дээр хажуулдан хэвтжээ. Тэр хоёр биеэ ван гүнгүүд шиг санаж, туйлын ихэмсэглэх бөгөөд Сейдахмат тэдэнд цай аягалж байв.

	Жаал хүү буланд сэтгэл түгшин чив чимээгүй хэвтэнэ. Тэр дахин халуурчээ. Босож явмаар санагдах авч өндийхтэй зэрэг бөөлжчих бол уу гэж айгаад биеэ барьж хэвтсээр ажээ. Хөдлөхөөс л айгаад байжээ.

	Удалгүй Сейдахматыг гадаа эхнэр хүүхнүүд дуудав. Сейдахмат том гэгчийн төмпөн дүүрэн мах дааж ядан уур савсуулсаар оруулж ирээд Орозкул Кокетай хоёрын өмнө тавив. Хойноос нь эмэгтэйчүүд бас элдэв олон янзын хоол оруулж ирэв.

	Хүн болгон байр суудлаа эзлэн, таваг хутга зэхэв. Сейдахмат олон шилэн аяганд архи дүүргэж тавиад

	— Архины даамал би болъё гэж го го инээгээд буланд байгаа архины лонх тийш толгой дохив.

	Хамгийн сүүлд Момун өвгөн орж ирэв. Өвгөн энэ өдөр урьд урьдаас нэт даанч хөөрхийлөлтэй хачин амьтан болчихжээ. Орж ирээд тэрүүхэн хатавчинд суух гэтэл мөнөөхөн бүдүүн хар Кокетай дэлгэрэнгүй сэтгэл гаргаж

	— Өвгөн гуай, дээшээ дээшээ гэж хажуудаа суухыг урив. Өвгөн дээшээ суухгүй гэж

	— Баярлалаа. Бид өөрийн улс яах вэ аа гэхэд нь Кокетай,

	— Тэгсэн ч гэсэн та бол хамгийн ахмад настай хүн байна гэж Сейдахматын дээд талд хажуудаа суулгаад, — Таныг ийм сайхан олз олж ирсний төлөө ууцгаая. Та хамгийн түрүүнд ерөөлтэй үг хэл дээ гэв. Момун өвгөн итгэл муутайхан хоолой засаж

	— Энэ гэрийн дотор эвтэй сайхан байхын төлөө ууцгаая даа. Эвтэй газар жаргалтай байдаг юм даа, хүүхэд минь гэж арайхан дуугарав.

	— Зөв! зөв гэж олон бүгдээр аягатай архиа авч хөнтрөв.

	— Та яаж байна? Хүргэн хүү, охин хоёрынхоо аз жаргалыг ерөөчхөөд өөрөө уухгүй тавьж болохгүй шүү гэж нөгөө Кокетай, зэрмэж хоцорсон өвгөнийг зэмлэв.

	— Аз жаргалын төлөө хойно ууя даа гээд өвгөн шилэн аяга дүүрэн архи нэгмөсөн хөнтөрч орхисонд хүн болгон гайхан харжээ. Өвгөн толгой сэгсэрнэ.

	— Зүйтэй ээ!

	— Манай өвгөн ч бусдаас онцгой шүү!

	— Танай өвгөн сайн байна! Хүн болгон инээж, хүн болгон сэтгэл дүүрэн, хүн болгон өвгөнийг магтав.

	Гэрийн дотор халуун бүгчим болов. Жаал хүүгийн дотор улам харанхуйлан, туйлын ихээр зовуурилан, тарчлан хэвтжээ. Жаал хүү нүдээ аниад архинд халсан улс Эвэрт гоо марлын мах идэж хэрхэн шуухитнан зажилж, тамшааж, амттайхан хэсгийг хэрхэн бие биедээ өгч, халтартсан шилэн аяганаас хэрхэн сорцгоож, мөлжсөн ясаа төмпөн рүү хэрхэн шидлэн байхыг чагнан хэвтэв. Кокетай уруулаа тамшаалгаж

	— Нялх унаганы мах шиг, сайхан мах байна шүү гэж магтахад Орозкул

	— Би ямар тэнэг улс биш дээ. Ийм сайхан хангайд сууж байгаад ийм мах идэхгүй яах вэ дээ гэсэнд Сейдахмат

	— Нээрэн, юуны тул бид энэ газар амьдарч суух вэ дээ гэв.

	Эвэрт гоо марлын махыг хүн болгон магтана. Эмгэн ч, Бекей эгч ч, Гульджамал, тэр ч байтугай Момун өвгөн ч магтаж байв. Тавагт мах, хоол хийж жаал хүүд бас өгөв. Гэвч жаал хүү бие нь барагтайхан байсан тул мах идсэнгүй. Согтуу улс ч тэгсхийгээд түүнийг мартжээ.

	Жаал хүү шүдээ чанга зуугаад хэвтэж байв. Шүдээ зуухад бөөлжис хутгах нь арай гайгүй юм шиг санагдана. Гэвч Эвэрт гоо марлыг алж идсэн энэ хүмүүсийг яаж ч чадахгүй, өөрийн арчаагүй доройг мэдэхдээ хүүгийн бие сэтгэл улам тарчлан зовж байв. 

	Хүүхэд ахуйн үнэнч сэтгэлээр хорсож цөхрөхдөө, эднийг яаж залхаах билээ, хүн аймаар хорт муу хэрэг үйлдсэнийг нь яаж ойлгуулах билээ гэж өшөө хорсол авах түмэн арга сэтгэлдээ сүвэгчлэн хэвтжээ. Гэвч сэтгэл санаандаа Кулубекийг дуудаж ирүүлэхээс ондоо олигтой сайн арга бодож олсонгүй. Тэрхүү нэгэн цасан шуургатай шөнө олон жолоочийн хамт өвс ачаар ирсэн мөнөөхөн цэрэг хөвөнтэй шинельтэй залууг дуудах хэрэгтэй юм. Жаал хүүгийн таньдаг хүн бүхний дотроос гагцхүү тэр залуу л Орозкулыг дийлж, түүний улаан нүүрэн дээр үнэнийг хэлж чадах байлаа.

	Жаал хүүгийн бодлоор нөгөө Кулубек ачааныхаа машинаар давхин ирж, кабинаас үсрэн буугаад, «Тэд чинь хаана байна!» гэв. «Тэнд бий!» гэж жаал хүү заагаад Кулубекийн хамт Орозкулын үүдийг нээж. «Гараа өргө! Битгий хөдлөөрэй!» гэж Кулубек автомат буугаа чиглүүлэв. Тэд цөм балмагдаж, хүн болгон суусан суусан газраа мод шиг хөшчихөв. Үмхэлж байсан мах нь хүртэл хоолойд нь тээглэжээ. Гар хуруу, хацар ам нь дан тос болсон олон согтуу хүмүүс айгаад огт үл хөдөлнө.

	Кулубек автомат буугаа яг Орозкулын шанаанд тулгаж, «Бузар амьтан бос!» гэхэд нь цаадах нь дагжин чичирч Кулубекийн хөлийн дор унаж, «Өршөөж хайрла! Намайгаа битгий алаач!» гэв. Кулубек бол их хатуу чанга хүн. «Бузар амьтан, гар! Чиний амьд явах хоногийн тоо гүйцэж ээ!» гээд Орозкулын тарган бөгс рүү чанга гэгч өшиглөн босгож гадаа авч гарав. Гэрт байгсад цөм сүнсгүй айцгаан дув дуугүй дагаж гарцгаав.

	«Хана түшээд зогс!» гэж Кулубек Орозкулд тушаагаад, 

	— Чи Эвэрт гоо марлыг юунд алаа вэ? Хүүхдийн өлгий өлгөж авчирдаг эврийг нь чи юунд тас цавчаа вэ? Үүний тул чамайг буудан ална!» гэсэнд цаадах нь шороон дээр үхэтхийн унаж, мөлхөн, ёолон, гиншин, «Намайгаа битгий алаарай! Би үр хүүхэдгүй хүн шүү дээ. Надад хүү ч байхгүй, охин ч байхгүй энэ хорвоод орь ганцаар хүн шүү дээ» гэж гуйв.

	Түүний нөгөөх омог бардам, эрэлхүү зан ул мөргүй алга болжээ. Хариугүй муу аймхай амьтан байжээ. Тийм амьтныг алаад ч яах юм билээ. Тэгэхлээр нь жаал хүү Кулубект хандаж, «За яах вэ үүнийг буудаж алахыг больё. Харин энэ хүнийг дахин хэзээ ч буцаж ирэхгүйгээр энэ газраас үлдэн хөөвөл таарна. Энэ хүн энд хэрэггүй, тонилог!» гэв.

	Орозкул босож өмдөө татаад айхдаа эргэж харсан ч үгүй тунтганасаар яваад өгчээ. Гэвч Кулубек дуудаж «Зогс! Чамд эцсийн үг хэлье. Чи бол хэзээ ч үр хүүхэдтэй болохгүй. Чи бол үл бүтэх хорт муу хүн. Чамд хүн болгон дургүй. Эндхийн ой мод, өвс ургамал хүртэл чамд дургүй шүү. Чи бол фашист мөн! Эндээс үүрд тонил! Аль вэ түргэн яваарай!» гэсэнд цаадах нь эргэж харалгүй ум хумгүй гүйхэд нь Кулубек тачигнатал хөхөрч, улам айлгах гэж автоматаараа хэдэнтээ хий буудав.

	Жаал хүүгийн баярлаж буй гэдэг учиргүй. Орозкулыг далд орсон хойно Кулубек эргэж, үүдний хажууд гэмээ мэдэн зогсож буй олны зүг хандаж, «Ийм хүнтэй та нар яаж нэг дор байсан юм бэ? Ичихгүй юу?» гэв.

	Гэмтнийг шударгаар шүүж буйд хүүгийн сэтгэл амрав. Энэхүү хүсэл мөрөөдөлдөө үнэмшээд хаана байгаагаа, Орозкулынд юун найр болж буйг ч мартжээ.

	Гэтэл олон хүн нирхийтэл инээлдэж хүүгийн амтат бодлыг таслав. Жаал хүү нүдээ нээж чимээ чагнав. Гэрт Момун өвгөн алга. Нэг тийш гарч явжээ. Эхнэр хүүхнүүд аяга тавгаа хурааж, цай барихад бэлдэж байв. Сейдахмат ямар нэг зүйл чанга чанга ярина. Цаадуул нь учиргүй чанга хөхрөлдөж байв.

	— Тэгээд яав?

	— Ярь ярь.

	— Аль вэ чи дахиад яриач! гэж Орозкул элгээ хөштөл инээж, — Тэгэхэд нь чи яав? Чи мөн сүрхий айлгажээ. Мөн ч инээдтэй юм байна гэх нь дуулджээ. Сейдахмат ч түрүүн ярьснаа дахиад дуртайяа ярив. Түүний ярих нь

	— Тэгсэн чинь, бид хоёрыг очиход нөгөө гурван марал ойн цоорхойн нэг халзан дээр зогсож байна шүү. Бид хоёр буугаад модноос морьдоо уяж байтал нэг мэдвэл өвгөн маань миний гараас зуурч, «Бид энэ марлыг буудаж болохгүй ээ! Бид чинь бугын удам судрын, Эвэрт гоо марлын үр сад шүү дээ!» гэж байна. Тэгээд харсан чинь намайг яг хүүхэд шиг өрөвдмөөр харж, нүд нь залбиран гуйж байна шүү. Миний инээд хүрснийг хэлэх үү. Гэвч би инээсэнгүй, харин төв төвшнөөр, «Чи шоронд орохыг хүсээд байна уу?» гэлээ. «Үгүй» гэж байна. «Энэ чинь тэр баяд ноёдын байсан харанхуй цагт ядуу үгээгүй ардыг айлгах гэж баяд ноёдын зохиосон үлгэр шүү дээ» гэлээ би. Тэгсэн чинь өвгөн амаа ангайж, «За хаанаас даа?» гэлээ. «Тэгэлгүй яах вэ. Чи тэр муу үлгэрээ орхи. Тэгэхгүй бол өвгөн чамайг зохих газар мэдүүлж бичиж орхино шүү» гэлээ би...

	— Ха - ха - ха! гэж гэрт суугсад нирхийтэл инээлдэв. Орозкул бүхнээс илүү чанга, бахаа ханатал инээж байв.

	— Тэгээд бид хоёр мяраалаа. Ондоо ан амьтан бол аль хэдийн чимээ авч ор мөргүй алга болсон л доо. Марал гэдэг тэнэгдүү амьтан юм. Үргэх зугтаах ч үгүй, харин ч хүнээс айхгүй юм шиг зогсож байлаа. Сайн л биз дээ гэж би бодоод буугаа барьсаар мөлхөв. Өвгөн ч миний араас мөлхлөө. Гэтэл би бодлоо. Би бол насандаа оготнын хамраас цус гаргаж үзээгүй хүн. Гэтэл тийм том ан агнах гэж байдаг. Буудаад онохгүй бол тэд ганцхан харайж ойн модонд алга болно. Хойноос нь мөрдөх гэвэл даваа давж одох болно. Тийм сайхан амьтныг алдаж болох уу? Харин манай өвгөн бол залуудаа баавгай алж явсан анчин хүн л дээ. Тэгэхээр нь би өвгөнд буугаа өгч май, та бууд гэлээ шүү. Тэгсэн чинь чи л өөрөө бууд гээд болдоггүй. Тэгэхлээр нь би, «Би согтуу байна шүү дээ» гээд хоёр хөл дээрээ тогтож чадахгүй юм шиг найгалзав. Өглөө голоос гуалин татаж гаргаад та хоёртой нэг лонх юм хувааж балгахыг тэр харсан юм л даа. Тэгээд би шал согтуу хүн болов.

	—      Ха - ха - ха!

	— Би буудаад онохгүй алдчихвал энэ гурван марал дахиад ийш ирэхгүй. Чи бид хоёр хоосон буцаж болохгүй гэдгийг чи мэдэж байгаа биз дээ. Хоосон буцаад үзээрэй л дээ! Бид хоёрыг юунд ийш явуулсан гэж бодож байна? гэсэн чинь үг дуугарсангүй. Буу өгсөн чинь авсангүй. Тэгэхээр нь тэгвэл яах вэ гээд би буугаа газар орхиод харих дүр үзүүлж буцлаа. Тэгсэн чинь өвгөн ч миний хойноос буцлаа. Би хэллээ. Орозкул намайг ажлаас халсан ч яадаг юм. Би сангийн аж ахуйд очно. Харин хөгшин чи хаашаа явах юм бэ? гэлээ. Дуугүй л байна. Тэгэхээр би согтуу хүн болох гэж

	 

	Хонгорын хонгорын уулнаас

	Хонгорхон азаргаар ирлээ би

	Шарман наймаач үүдээ нээ хөөе!

	Шаргалхан дарсаа ууцгаая...

	 

	гэж аяархан дууллаа

	— Ха - ха - ха

	— Тэгсэн чинь, намайг шал согтуу байна гэж өвгөн үнэмшжээ. Буцаад буу руугаа явлаа шүү. Би ч буцлаа. Гэтэл нөгөө гурван марал арай цаашаа явсан байна. Би хэллээ. Алдвал бид хоёр хөөгөөд гүйцэхгүй шүү. Үргэж дайжаагүй дээр нь бууд гэлээ. Өвгөн буугаа авч мяраалаа. Солиотой хүн шиг, «Эвэрт гоо марал минь, намайг өршөөж уучлаарай...» гээд л амандаа уншаад явах юм. Би ч, өвгөн чи алдвал цаад гуравтайгаа л хандсан зүгтээ арилаарай. Хоосон хариагүй нь дээр шүү гэж үглэж л байлаа...

	—      Ха - ха - ха!

	Согтуу улсын гашуун утаа, хөхрөлдөөнд жаал хүү улам бүгчимдэн халууцаж, толгой нь салах гэж байгаа мэт ангалзаж байжээ. Хэн нэг хүн толгойг нь өшиглөж, сүхээр цавчиж байгаа юм шиг санагдаж байжээ. Хэн нэг хүн нүдийг нь онож цавчихыг оролдоход жаал хүү далдиран займарч байх шиг санагдаж байжээ. Халууцаж ядаж байтал гэв гэнэт цэв хүйтэн усанд орсон шиг болжээ. Жаал хүү загас болов. Их бие, сүүл, сэлүүр нь яг загасных шиг, харин толгой нь өөрийн толгой хэвээр үлдээд маш ихэд өвдөх ажгуу. Харанхуй хүйтэн усан дотор хөвж явахдаа, одоо үүрд загас болов, энэ ууланд дахин хэзээ ч буцаж ирэхгүй дээ гэж бодож явжээ. «Ирэхгүй, загас байвал дээр. Загас байвал дээр!» гэж жаал хүү амандаа үглэнэ.

	Тийнхүү жаал хүү орноос босож гадаа гарсныг хэн ч мэдсэнгүй. Байшингийн булан тойронгуут бөөлжиж эхэлжээ. Хаяа түшиж уйлж, ёолж байгаад бөөлжихдөө, хахаж цацан хингэнэтэл уйлж

	— Үгүй, би загас болбол дээр! Би эндээс сэлэн одно. Загас болбол дээр! гэж амандаа үглэсээр байв.

	Энэхэн үес Орозкулынд согтуу улс хөхрөлдөн шуугилдана. Тэрхүү зэрлэг мэт хөхрөлдөөнд жаал хүүгийн чихэн дүлийрч, тэсгэлгүй ихээр өвдөж зовж байжээ. Тэрхүү муу ёрын инээдэм хөхрөлдөөнийг дуулснаас хамаг бие өвдөж байх шиг түүнд санагджээ. Жаахан амарч байгаад хашааны дотуур явж үзвэл хэн ч байсангүй. Гэтэл унтарч буй галын ёроолд Момун өвгөн үхсэн мэт шал согтуу хэвтэхийг хөвүүн олж үзэв. Өвгөн тэнд Эвэрт гоо марлын цавчсан эврийн дэргэд шороон дээр сунан унажээ. Марлын гавлын тайрдсыг нохой хэмлэж байв. Ондоо хэн ч үгүй.

	Жаал хүү цааш явж гол руу буув. Чингээд шууд гол руу туучин оржээ. Зайрмагтай усан үсрэхэд бие дагжин, голын гүйхэн газар халтиран бүдрэн гүйсээр голын тэхий дунд хүрмэгц ширүүн урсгалд цохигдон унав. Боргилсон шуугих голын дунд сарвалзан, чичрэн дагжин, хахаж цацсаар урсан оджээ.

	Жаал хүү нэг дээш харж нэг доош харж, нэг нимгэн чулуутай газар тээглэн, нэг бургилах хүрхрээнд шумбасаар алга болжээ...

	Жаал хүү голын усанд тийнхүү загас адил хөвж явааг хэн ч мэдсэнгүй. Хашаанд согтуу улс:

	 

	Бөгтөрийн бөгтөрийн уулнаас

	Бөхтэй тэмээгээр ирлээ би

	Бөгтөр наймаач үүдээ нээ, хөөе!

	Бүгдээр гашуун дарсаа ууцгаая...

	 

	гэж дуулж байжээ.

	 

	* * *

	 

	Жаал хүү чи тэдний ингэж дуулахыг сонссонгүй. Хүү минь, чи өөрийнхөө үлгэрийн дотор урсан одов. Чи хэзээ ч загас болохгүй, Ишиг хөл нуурт хөвж очихгүй, цагаан хөлөг онгоцыг олж үзэхгүй, «Цагаан онгоц сайн уу? Би ирлээ» гэж хэлж чадахгүй байсан гэдгээ мэдсэн үү.

	Чи минь урсан одлоо.

	Харин чи одоо хүүхэд ахуйн хонгор сэтгэлдээ эвлэрч чаддаггүй байсан зүйлээ няцаасан шүү гэж би хэлж чадах байна. Үүнд л сэтгэл минь тайтгарнам. Чи бол нэгэн удаа гялсхийн бөхдөг цахилгаан адил амьдраад өнгөрлөө. Цахилгаан гагцхүү хан тэнгэртээ л цахимуй. Гэтэл тэнгэр бол мөнх юм. Үүнд л сэтгэл тайтгарнам. Үр хөврөлгүй бол будаа ургадаггүй. Гэтэл хүүхэд ахуйн нинжин сэтгэл бол хүн төрөлхтөнд будааны үр хөврөл лүгээ адил билээ. Бас, үүнд л сэтгэл минь тайтгарнам. Энэ дэлхий ертөнцөд хүссэн хүсээгүй хүн төрдөг, үхдэг байсан цагт үнэн гэдэг юм хэзээд байх болно.

	Жаал хүү чамаасаа салахдаа би, «Цагаан хөлөг сайн уу? Би ирлээ» гэж чиний хэлдэг үгийг давтан хэлье дээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]



	




	“Улсын хэвлэлийн газар” 1972 онд эрхлэн Улаанбаатар хотноо эрхлэн хэвлүүлсэн “ЦАЙРАН ХАРАГДАХ ХӨЛӨГ ОНГОЦ” номын гарчиг:

	 

	- Цайран харагдах хөлөг онгоц (С. Бадраагийн орчуулга)

	 

	- Анхны багш (Л. Чойжилсүрэнгийн орчуулга)

